
శ్రీః  ।
ఆనన్దవనవిద్యోతిసుమనోభిః  సుసంస్కృతా ।

చౌఖమ్బా-సంస్కృతగ్రన్థమాలా   మఞ్జులదర్శనా  ॥
రసికాలికులం కుర్యాదమన్దాఽఽమదమోహితమ్  ॥౨॥

Benaress City.

Printed by Jai Krishna Das Gupta at the Vidays Vidas Fress, Benares.

విషయసూచీపత్రమ్  ।
అధ్యాయః ౧
౧.౧ ప్రణవజపే  పరమహంసానామేవాధికారప్రదర్శనమ్  ।
౧.౨ ప్రణవకవచమ్ , ప్రణవపురశ్చర్యావిధికథనమ్  ।
౧.౩ ప్రణవహృదయమ్
౧.౪ ప్రణవజపమహిమా  ।
శౌనకాదికృతా సూతప్రశంసా
అధ్యాయః ౨
౨.౧ శౌనకాదీనామష్టోత్తరశతనామశ్రవణప్రశ్నః     ।
ప్రణవస్య  సర్వదేవాత్మకత్వకథనమ్ ।
అష్టోత్తరశతనామఋష్యాదివర్ణనమ్    ।
౨.౨ ఓఙ్కారాద్యష్టోత్తరశతనామకథనమ్   ।
తత్ర మాతృకావర్ణక్రమేణాకారాదినామారమ్భః   ।
ఞకారఠకారాదినామ్నామసమ్భవాత్తన్మధ్యనామకథనమ్ ।
లకారాదినామదౌర్లభ్యాత్తదుపాన్త్యనామకథనమ్  ।
అష్టోతరశతనామపాఠఫలతదధికారికథనమ్  ।
౨.౩ అథర్వరహస్యప్రణవషోడశనామవర్ణనమ్   ।
ఉక్తషోడశనామకథనప్రయోజనమ్  ।
షోడశనామపాఠఫలకథనమ్ ।
అధ్యాయః ౩
౩.౧ ప్రణవపఞ్జరవర్ణనమ్    ।
సర్వశాస్త్రవిత్త్వరూపపఞ్జరపాఠఫలప్రశంసా     ।
౩.౨ ప్రణవనామమాలామన్త్రవర్ణనమ్    ।
ప్రణవనామమాలామన్త్రపాఠఫలకథనమ్   ।
౩.౩ ప్రణవగాయత్రీవర్ణనమ్    ।
ప్రణవగాయత్రీతాత్పర్యార్థకథనమ్    ।
ప్రణవగాయత్ర్యక్షరార్థవ్యాఖ్యానమ్    ।

౩.౪ ప్రణవయన్త్రప్రతిపాదనమ్    ।
మన్త్రదేవతాప్రకాశికోక్తం   తల్లక్షణమ్  ।
ప్రణవయన్త్రలేఖనవిధిః   ।
౩.౫ వేదాన్తార్థపరప్రణవస్తవరాజవర్ణనమ్    ।
స్తవరాజశ్రవణాదిఫలకథనమ్  ।
౩.౬ ప్రణవనవాంశగుణమాహాత్మ్యాదిప్రకాశకాక్షరమాలికాస్తోత్రవర్ణనమ్     ।
తత్ర నవాంశవిశిష్టోఙ్కారధ్యానవిధిః  ।
నవాంశాన్తర్గతప్రథమాంశా౧కారస్య   విష్ణురూపేణ  ధ్యానమ్ ।
౨ ఉకారాంశస్య బ్రహ్మరూపేణ  ధ్యానవిధిః ।
౩ మకారాంశస్య శివస్వరూపేణ ధ్యానవిధిః ।
౪సుషుప్తిసమష్ట్యాత్మకరూపప్రపఞ్చాకారణేశ్వరరూపేణ 
బిన్ద్వంశధ్యానవర్ణనమ్   ।
౫సదాశివరూపశబ్దబ్రహ్మస్వరూపేణ   నాదాంశధ్యానమ్ ।
౬ సర్వమ్బీజభూతోఙ్కారధ్యానవిధిః ।
౭ ఓఙ్కారరూపదేవీధ్యానమ్ ।
౮ అర్ధమాత్రాత్మకప్రణవధ్యానమ్    ।
౯ శాన్తాఖ్యనవమాంశధ్యానవిధిః ।
ఓఙ్కారాక్షరమాలికాస్తవపాఠఫలకథనమ్ ।
౩.౭ ప్రణవానుస్మృతివర్ణనమ్   ।
అనుస్మృత్యనుసన్ధానఫలశ్రుతిః   ।
౩.౮ అఙ్గస్తుత్యాద్యనుస్మృత్యాఙ్గజపప్రశంసా    ।
అఙ్గశ్రవణేన   శౌనకాదీనాం హర్షస్తత్కృతసూతోత్కర్షవర్ణనమ్     ।
అధ్యాయః ౪
*పార్వత్యానన్దదాయకప్రణవగీతావర్ణనారమ్భః    ।
*గీతాశబ్దార్థః   ।
*తారకబ్రహ్మధ్యానాత్పార్వత్యాస్తత్సాక్షాత్కారః  ।
*విదేహముక్తౌ జీవన్ముక్తౌ చ ధ్యాతౄణాం స్థితివర్ణనమ్   ।
*సాక్షాత్కారవిశ్రాన్తికాలే   ఆకాశవాణ్యా కృతం

దేవీప్రణవజపాదిప్రశంసావర్ణనమ్    ।
*ప్రణవజపే  సన్న్యాసినామేవ తత్కల్పశ్రవణాదౌ  చ

చతుర్ణామప్యాశ్రమాణామధికారః   ।

*ప్రణవస్యైవ   సర్వాత్మకత్వం బ్రహ్మతద్విద్యాత్మకత్వం  చేతి ప్రతిపాదనమ్  ।
చిదాత్మన ఏవ సర్వద్రష్టృత్వమ్   ।
*ఉక్తార్థప్రతిపాదకతలవకారోపనిదాఖ్యానసూచనమ్   ।
*ప్రణవార్థజ్ఞానాయ    శ్రవణాదివిధానమ్  ।
*సత ఏవాత్మనోఽవస్థాత్రయజీవన్ముక్త్యాదిరితి   కథనమ్ ।
*బ్రహ్మాద్వయసిద్ధావుపనిషదాదిప్రమాణపఞ్చకవర్ణనమ్     ।
*ఉక్తార్థకాఽఽకాశవాణ్యాః  పార్వతీముఖాచ్ఛ్రవణే

శివయోస్తన్నిశ్చయవర్ణనమ్  ।
*కుటీచకాదీనాం పరమహంసవత్ప్రణవజపేఽనధికార ఇతి వర్ణనమ్  ।
*యతిబటునారీణాం గాయత్రీప్రణవమన్త్రజపే    దోషకథనమ్ ।
*గాయత్రీగీతాగాయనఫలశ్రుతిః 
అధ్యాయః ౫
ద్వైపాయనశబ్దార్థః    ।
సహస్రనామశ్రవణార్థం    శౌనకాదిప్రశ్నః  ।
సూతోక్తం ప్రణవసహస్రనామప్రశ్నప్రశంసావర్ణనమ్      ।
సహస్రనామఋష్యాదివర్ణనమ్   ।
సహస్రనామధ్యానమ్  ।
ఓంకారాదిసహస్రనామప్రారమ్భః   ।
యథాసమ్భవమకారాదివర్ణానుక్రమేణ   నామాని ।
సఙ్ఖ్యాపూరకరుద్రాధ్యాయీయనామకథనమ్   ।
శివశబ్దార్థః   ।
భక్త్యతిశయాచ్చతుర్థ్యన్తసమ్బన్ధ్యన్తనామకథనమ్     ।
సహస్రనామపాఠఫలవర్ణనమ్   ।
గ్రన్థసమాప్తిః   ।
యతిప్రవరగఙ్గాధరేన్ద్రసరస్వతీవిరచితేన    ప్రణవకల్ప
ప్రకాశాఖ్య -ప్రణవభాష్యేన  సమలఙ్కృతః
ప్రణవకల్పః  ।

అథ ప్రథమోఽధ్యాయః  ।
శ్రీగణాధిపతయే  నమః ।
గురుగణపతిశమ్భుశ్రీశవాణీశదుర్గా  -

రవిశశిశుచిముఖ్యాన్సర్వగీర్వాణనాథాన్ ।
ప్రణవమపి  చ వేదాన్ వ్యాసపూర్వాంశ్చ నత్వా
ప్రణవహృదయకల్పం  వ్యాచికీర్షే శివోక్తమ్ ॥
ప్రణవజపధ్యానార్థవిచారాదౌ   యజ్ఞదానతపోవిశోధితచిత్తానాం
తీవ్రముముక్షాపర్యవసితసాధనసమ్పన్నానాం  బ్రాహ్మణానామేవాధికార  ఇతి
ప్రదర్శనార్థమాఖ్యాయికా   ప్రస్తౌతి –
సత్రాన్తే   నైమిషారణ్యే  శౌనకస్య మహీయసః ।
ఆసీనం మునిశార్దూలం  సూతం పౌరాణికోత్తమమ్ ॥ ౧.౧.౧॥
*సత్రాన్త   ఇత్యాదినా* ।మహీయసః మహత్తరస్య కులపతేరితియావత్ ।
అబ్రాహ్మణస్య  సూతస్య కథం బ్రాహ్మణేభ్యః  ప్రణవతత్త్వోపదేశే  అధికార
ఇతి ఆశఙ్కావారణాయ
విశినష్టి మునిశార్దూలమితి ,పౌరాణికోత్తమమితి చ ।
యావత్పురాణోపదేశకాలవ్యాసవరప్రసాదప్రాప్తబ్రాహ్మణోత్తమత్వసార్వజ్ఞ్యాది     -
సర్వకల్యాణగుణసమ్పన్నమితి భావః ॥ ౧॥
సమాగత్య పరీకృత్య శౌనకాద్యా మహర్షయః  ।
యథేష్టాః  సత్కథాః పుణ్యాః పర్యపృచ్ఛన్ ముముక్షయా ॥ ౧.౧.౨॥
సమాగత్య విధివదుపగమ్య, పరివృత్య పరివార్య, “ఉపసర్గస్య
ఘఞ్యమనుష్యే బహులమ్” ఇత్యత్ర బహులగ్రహణాదన్యత్రాపి   దీర్ఘః  ।
యథేష్టాః  యథాభిలషితాః ।ముముక్షయేతి సాధనచతుష్టయే
ఉత్కటముముక్షాయా ఏవ సర్వసాధనసమ్పాదనే శ్రవణాదిజ్ఞానఫలాన్తే 
వ్యాపారే ప్రసహ్య  ప్రవర్తకత్వప్రదర్శనార్థమ్     ॥౨॥
మన్త్రాన్ప్రసఞ్జయంస్తత్ర   శౌనకః ప్రత్యభాషత  ।
శౌనక ఉవాచ–
సూత సూత మహాప్రాజ్ఞ  వ్యాసశిష్య మహామతే ! ॥ ౧.౧.౩॥
తత్ర తేషు పృచ్ఛత్సు మునిషు మధ్యే సర్వాభిప్రాయజ్ఞః   శౌనకో
మన్త్రాన్ప్రసఞ్జయన్   అవశ్యవర్ణనీయతయా  ప్రస్తావయన్ , ప్రత్యభాషత
అపృచ్ఛత్ ॥ ౩॥ తత్రాదౌ  స్వాభిలషితమన్త్రానువర్ణనే   తవ
సామర్థ్యమస్త్యేవేత్యాశయేనాహ
శ్రుతాః  పురాణసంసిద్ధాః  మన్త్రగోప్యాశ్చ  తత్కథాః । సత్కథాః

కృష్ణద్వైపాయనాద్విష్ణోస్తత్కటాక్షస్త్వయి     ప్రభో  ! ॥ ౧.౧.౪॥
*శ్రుతా  ఇతి సార్ధేన *,సాక్షాద్విష్ణోః  కృష్ణద్వైపాయనాత్ 
శ్రుతాస్త్వయేతి  శేషః । తస్య కృష్ణద్వైపాయనస్య   కృపాకటాక్షశ్చ
బ్రాహ్మణ్యసార్వజ్ఞ్యాదిసమ్పాదకత్వస్య   ప్రసృతః  । అతః ప్రభో
సమర్థ ! ॥ ౪॥
అజ్ఞాతం  తవ నాస్త్యేవ తస్మాత్పౌరాణికోత్తమ ! ।
సప్తకోటిమహామన్త్రాః  సాఙ్గోపాఙ్గా  జయన్తి వై ॥ ౧.౧.౫॥
జయన్తి జపితుః పాపదుఃఖాద్యభిభవన్తి ఫలోత్కర్షేణ  సర్వోత్కర్షం  చ
ప్రాపయన్తి  యే, ఇత్యర్థః  । వైశబ్దః   ప్రసిద్ధౌ  ॥ ౫॥
అపవర్గప్రదః   కో వా తత్ర నో వద భూసురాః ।
యజ్జపాన్ముచ్యతే  జన్తుర్జన్మసంసారబన్ధనాత్   ॥ ౧.౧.౬॥
తత్ర తేషు మన్త్రేషు ,భూసురాః అధికారిణః విష్ణోః , పరం పదం మోక్షం
యాన్తి ప్రాప్నువన్తి  ।పాఠాన్తరే హే భూసురేతి సూతసమ్బోధనం వ్యాసానుగ్రహం
లబ్ధ్వా  బ్రాహ్మణ్యసూచనార్థమ్   ॥౬॥
ఇత్యుక్తో మునిభిః సూతః ప్రోవాచ  మునిసత్తమాన్ ।
సూత ఉవాచ—
భో భో హే మునయః శ్రేష్ఠాః   !సాధు పృష్టం  మహాత్మభిః ॥ ౧.౧.౭॥
*మునిభిరితి* ॥ ఉక్తప్రకారేణ  శౌనకముఖేన ఉక్తః పృష్టః
సూతః ।భో భో ఇతి పూజావచనస్య భవచ్ఛబ్దస్య  “విభాషా
భవత్భగవదఘవతామోచ్చావస్యేతి (వార్త్తికేన ) కృతౌత్వస్య
అభీక్ష్ణ్యద్యోతనాత్  “నిత్యవీప్సయోరితి కృతద్వివచనస్య
సమ్బుధ్యన్తస్య ప్రయోగో , న తు సమ్బోధనమాత్రద్యోతినో
నిపాతస్య, తేన సమ్బోధనద్యోతినో హేశబ్దస్య  న పౌనరుక్త్యమ్,

వాచకానామేవోక్తార్థానామప్రయోగో   న తు ద్యోతకానాం, బహుభిరపి
దీపైరేకస్యార్థస్య   ద్యోతనదర్శనాదితి వా న పౌనరుక్త్యా దోషః ।
అథవా భో భో ఇతి ప్రాధాన్యాచ్ఛౌనకస్య  సమ్బోధనమ్,హే మునయ
ఇత్యన్యేషామ్ ।మహాత్మభిర్భవద్భిః సాధు పృష్టమ్  ॥ ౭॥
తేషాం ముముక్షాపర్యవసితసర్వసాధనసమ్పత్త్యా శ్రవణాధికారలక్షణం
శ్రైష్ఠ్యముక్తముపపాదయతి   - var శ్రైష్ఠ్యముపపాదయతి 

సంసారాసారబుద్ధీనాం  మోక్షేచ్ఛా భవతి ధ్రువమ్  ।
శార్ద్దూలపశుజాతీనామాశ్రమప్రాన్తవర్తినామ్      ॥ ౧.౧.౮॥
*సంసారేత్యాదినా* సంసారః న విద్యతే సారః సత్యనిత్యపరమానన్దలక్షణః
పురుషార్థోం  యస్మింస్తథావిధః సారసుఖవిరుద్ధదుఃఖప్రచురశ్చేతి 
బుద్ధిర్యేషామ్  । అనేన నిత్యానిత్యవస్తువివేక
ఇహాముత్రఫలభోగవిరాగశ్చ  తేషాం దర్శితః । var విరామశ్చ
శమదమాదిసమ్పత్తిం దర్శయతి-*శార్దూలేతి * ॥యదా వః ఆశ్రమప్రాన్తవాసినాం  
శార్ద్దూలగవాదిపశుజాతీనాం  నైసర్గికమపి   పరస్పరవైరం  నాస్తి తదా
వస్తత్కుతోఽస్తి,అతః వో వాఞ్ఛితం
ప్రణవరహస్యం  వక్ష్యామీతి పరేణాన్వయః ॥౮॥
అపవర్గప్రదః   కో వా మన్త్ర ఇతి ప్రశ్నస్యోత్తరత్వేన  ప్రణవమేవావధార్య
ప్రస్తౌతి
నాస్తి వైరం  కుతో వోఽస్తి తతో వక్ష్యామి వాఞ్ఛితమ్ ।
అపవర్గప్రదో   నూనం ప్రణవాన్న  పరో మనుః ॥ ౧.౧.౯॥
*అపవర్గప్రద   ఇత్యాదినా* ॥౯॥
తతోయూయం తమేవేత్థం  మన్త్రం  జపత సత్తమాః ! ।
నృసింహమన్త్రరాజాద్యాస్తారతమ్యఫలప్రదాః   ॥ ౧.౧.౧౦॥
తారతమ్యఫలప్రదాః  సకామానాం కామ్యఫలప్రదా ,

నిష్కామానాం క్రమముక్తిప్రదాః   ॥ ౧౦॥
తస్మాజ్జపత  తంయూయం సాఙ్గం  మనుమనుత్తమమ్ ।
అత్రైవోదాహరన్తీమమితిహాసం  పురాతనమ్ ॥ ౧.౧.౧౧॥
(బ్రహ్మ  వై సత్యం సత్యం పునః సత్యమ్ )

తం ప్రణవం ,సాఙ్గం  వక్ష్యమాణాఙ్గసహితం  మనుం మన్త్రమ్  ।
“యత్ బ్రహ్మవిద్యయా  సర్వం భవిష్యన్తో మనుష్యా న మన్యన్తే,
కిము తత్ బ్రహ్మావేద్యస్మాత్తత్సర్వమభవదితి , బ్రహ్మ  వా ఇదమగ్ర
ఆసీత్తదాత్మానమేవావేదహం బ్రహ్మాస్మీతి , తస్మాత్తత్సర్వమవదితి”
శ్రుతౌ  యథా బ్రహ్మేత్యజ్ఞాతస్వతత్త్వం   ప్రాక్  బ్రహ్మవిద్యాధికారి  తదేవ
ప్రమాణసాక్షీకృతస్వతత్త్వబ్రహ్మవిద్యాఫలమితి   దర్శితం, తథా
అత్రాపి  ప్రాక్  ఉపాసనాదినా అనావిర్భూతస్వతత్త్వా సాధకబుద్ధిరూపా

ప్రణవాత్మికా  ఉమేవ ప్రణవవిద్యాఽధికారిణీ  పశ్చాచ్చ
ప్రణవోపాస్త్యాదినా  ఆవిర్భూతస్వతత్వా సైవ  సౌపాస్త్యాదిఫలమితి
ప్రదర్శనాయ  ప్రణవాక్షరద్యోతితాభిధానాం  బ్రహ్మవిధిదేవతాం
పార్వతీం ప్రష్ట్రీత్వేన   ప్రణవార్థభూతం   శఙ్కరం చ వక్తృత్వేన
పరికల్ప్య సాఙ్గప్రణవకలావధారణోపాసనఫలావాప్తిపర్యన్త   -
వ్యాపారానువర్ణనేనానాదికాలప్రవృత్తామాఖ్యాయికాం 
ప్రస్తుతానువర్ణనసిద్ధ్యర్థమవతారయతి     *అత్రైవేతి * ॥ ౧౧॥
పురా గౌర్యా మహాదేవః పృష్టో వ్యాచష్ట భూసురాః ।
కదాచిదీశ్వరః శమ్భుస్తపస్తేపే  హిమాచలే ॥ ౧.౧.౧౨॥
వ్యాచష్ట వివిధాఙ్గకలాపసహితమాచష్టేతి   సఙ్క్షిప్యోక్తిః  ,
తాం విస్తరేణ వివృణోతి *కదాచిదిత్యాదినా* ।ఈశ్వరః
సర్వశక్తిసమ్పన్నఃశమ్భుః  సర్వసుఖకరః,అనేన
శిష్యానుగ్రహసమర్థః   పరమదయాలుశ్చ గురుః స్యాదితి సూచితమ్ ।
తపశ్చరణాదికథనం తు తపస్విన ఏవ గురవః శుశ్రూషాపరానేవ
శిష్యానుపదిశేయురిత్యాచారశిక్షణార్థమ్  ॥ ౧౨॥
పార్వతీ కన్యకా భూత్వా దేవం శుశ్రూషయా  సదా ।
తోషయామాస తాన్దేవస్తుష్టః   ప్రోవాచ  సస్మితమ్ ॥ ౧.౧.౧౩॥
కన్యకా భూత్వేత్యుక్తిబల్యాత్ప్రభృతి మోక్షాయయతితవ్యమితి సూచనాయ ।
సదా శుశ్రూషయా  దేవం తోషయామాస । బ్రహ్మవిద్యాధిదేవతాయాః
బ్రహ్మవిచ్చేష్టయా   గురుశుశ్రూషాదివిడమ్బనమాచారశిక్షణపూర్వకం
సకలాత్మవిద్యాప్రకటనేన  లోకానుగ్రహమాత్రం   ప్రయోజనమ్ -ఇతి
దేవ్యాశయపరిజ్ఞానసూచనాయ  సస్మితమ్ ॥ ౧౩॥ అత ఏవేశ్వరో
దేవీముఖేనైవేమమర్థం   ప్రకటీచికీర్షుః   కౌతుకార్థం  బ్రహ్మవిద్యాయాం
దేవ్యా అనధికారాభిసన్ధిరివ  తాం ప్రథమం  ధనధాన్యాదిక్షుద్రఫలేన
ప్రలోభయతి –
ఈశ్వర ఉవాచ–
వరం వృణీష్వ హే గౌరి ! ప్రీతోఽస్మి  తవ సేవయా ।
నాసాధ్యం విద్యతే మేఽత్ర ధనధాన్యగృహాదిషు ॥ ౧.౧.౧౪॥
*వరమితి* ॥ ౧౪॥

ఇత్యుక్తా వచనం ప్రాహ  మేఘగమ్భీరయా గిరా ।
పార్వత్యువాచ –

భవం త్యజామి యేనాహం మోక్షం బ్రహ్మాప్తిలక్షణమ్  ॥ ౧.౧.౧౫॥
మేఘగమ్భీరయా గిరా ఇతి ఉక్తా సతీ ప్రసన్నే  శివే
సంసారరోగమూలోపచ్ఛేదోపలక్షితనిత్యనిరతిశయానన్దప్రాప్త్యుపాయ 
ఏవ ప్రార్థనార్హో   న క్షుద్రఫలమిత్యాశయేన  పార్వత్యువాచ *భవమితి*
బ్రహ్మాప్తిరాభూతబ్రహ్మస్వభావేన   స్థితిస్తల్లక్షణమ్    ॥ ౧౫॥
ప్రాప్నుయాం  తమిమం దేవ !మన్త్రం  మహ్యముపాదిశ ।
ఆహ పృష్టస్తయా   దేవో మైవం  వద శుభేక్షణే ! ॥ ౧.౧.౧౬॥
సకలాపముపాదిశ అర్థవివరణేన  ఆదిశ ।
కౌతుకాభిసన్ధిమావిష్కుర్వన్నీశ్వరః  ప్రణవాధికారణో  నిరూపయితుం దేవ్యాః
మన్త్రం  మహ్యముపాదిశేత్యుక్తిరయుక్తేతి నిరాచష్టే -*మైవమితి * ॥ శుభం
శాస్త్రానుసారి  ఈక్షణం యస్యాస్తథా విధే ॥ ౧౬॥
అయుక్తతామేవ దర్శయతి—
అజ్ఞాననాశనద్వారా  ప్రణవో  మోక్షదాయకః ।
న తత్ర యోగ్యతా తేఽస్తి యతో నారీ భవస్యహో ॥ ౧.౧.౧౭॥
*అజ్ఞానేత్యాదినా *యోగ్యతా అధికారః ॥ ౧౭॥
యత్ర ధర్మస్కన్ధభూతస్యాశ్రమత్రయస్యాపి    నాధికారస్తద్దూరే
స్త్రీశూద్రాదీనామధికారప్రత్యాప్సేత్యాశయేనాహ   –

గాయత్ర్యాం  ద్విజసఙ్ఘానాం  యతీనాం ప్రణవే  రతిః ।
నారీణాం భర్తశుశ్రూషా  న జపో న తపో వ్రతమ  ॥ ౧.౧.౧౮॥
*గాయత్ర్యామితి * ॥ కేషాం తర్హ్యధికారస్తత్రాహ   *యతీనామితి* ।మోక్షాయ
యతనశీలానాం చతుర్థాశ్రమిణాం  , రతిః ప్రీతిరధికార  ఇతియావత్ ॥
స్త్రీణాం  తర్హి క్వాధికారస్తత్రాహ  భర్తృశుశ్రూషేతి * ।యద్యపి చిరణ్టీనాం
తపోవ్రతాదౌ  భర్త్త్రా సహాధికారోఽస్త్యేవ తథాపి స్వాతన్త్ర్యేణ  తన్నిషేధః ।
కన్యావిధవయోః పితృపుత్రాద్యాజ్ఞయైవాధికారః    ॥ ౧౮॥
తతో వరయ రాజ్యాదిప్రాప్తిం   యద్యస్తి తే మనః ।
కర్మణా మనసా వాచా యే త్యజన్తి యతీశ్వరాః ॥ ౧.౧.౧౯॥

తతః ప్రణవే  అనధికారాత్ । కిఞ్చ విధినా పరిగృహీతాని
సన్ధ్యావన్దనాగ్నిహోత్రాదినిత్యనైమిత్తికదివాకర్మాణి   
తత్ఫలవివిదిషావైరాగ్యాదిసమ్పత్యనన్తరం  విధినైవ  త్యక్తవతాం
ప్రణవేఽధికారః , న చ స్త్రీణాం  తత్పరిగ్రహః  పరిత్యాగో వా
వైధోస్తీత్యాహ -*కర్మణా*ఇతి ॥ ౧౯॥
గాయత్రీమథ  సావిత్రీం  తేషాం ప్రణవయోగ్యతా  ।
ఆహ పృష్టైవమీశానం  మైవం  భాషస్వ శఙ్కర ! ॥ ౧.౧.౨౦॥
గాయత్రీసావిత్రీగ్రహణం    త్రికాలసన్ధ్యాదిసర్వకర్మోపలక్షణమ్   । ఏవం
కౌతుకాదీశ్వరేణ నిరస్తాధికారా అధికారే హేత్వన్తరమస్తి చేద్వదేతి
పృష్టా పార్వతీ స్వాశయమావిష్కర్త్తుం కౌతుకోక్తిరార్జవేన  భక్త్యా
పృచ్ఛత్సు మాదృశేష్వయుక్తేత్యాశయేనాహ *మైవం  భాషస్వేతి* ॥
అయం భావః । సన్న్యాసినామేవ ప్రణవాధికారో  న స్త్రీణామితి
నియమో మనుష్యేష్వేవ న దేవేషు, సర్వసాధనవిశుద్ధిరూపా
సాక్షాత్ప్రణవాత్మికా బ్రహ్మవిద్యాధిదేవతా  చాహం లోకానుగ్రహాయ
శుశ్రూషాదిసదాచారవ్యవహారేణ  ప్రశ్నోత్తరానువ్యాపారేణ
త్వముఖాన్మత్స్వరూపామేవ ప్రణవవిద్యాం  సాఙ్గాం  జగతి ప్రకటీకర్తుం
ప్రవృత్తా  న స్వార్థమ్  । భవం త్యజామి యేనాహం మోక్షం
బ్రహ్మాప్తిలక్షణమితి  మదుక్తిరపి స్త్రీపున్నపుంసకాదిసర్వరూపా
యా మమ సాధకానాం జనానాం భవతరణవిషయేతి సర్వజ్ఞస్త్వం 
జానాస్యేవ । అతో న కౌతుకోక్తిమాత్రేణ  మమానధికారస్త్వయా
ఆపాదనీయః । కిఞ్చేదమనధికారాపాదనం న త్వత్కర్త్తృకే
ప్రణవోపదేశే  అవిముక్తోపాసకస్యావిముక్తే మ్రియమాణస్య  చ
స్త్రీపున్నపుంసకస్థావరాదిజన్తుమాత్రస్య    త్వయా ప్రణవరహస్యోపదేశనాత్  ॥
తథా చ శ్రుతిః  “అత్ర హి జన్తోః ప్రాణేషూత్క్రమమాణేషు
రుద్రస్తారకం  బ్రహ్మ  వ్యాచష్టే ,యేనాసావమృతీభూత్వా మోక్షీభవతీతి,
తస్మాన్మైవం  భాషస్వేతి సుష్ఠూక్తమితి   ॥౨౦॥
యది తు “బ్రహ్మ  వా ఇదమగ్ర ఆసీత్తదాత్మానమేవావేదహం
బ్రహ్మాస్మీతి  తస్మాత్తత్సర్వమభవదితి శ్రుతిదర్శితదిశా  బ్రహ్మైవ 
స్వాజ్ఞానాత్స్త్రీపున్నపుంసకస్థావరాదిదేహేషు    సంసరదవిముక్తమరణకాలే
ప్రారబ్ధకర్మక్షయకాలే   వా త్వదనుగ్రహదగ్ధపాపముపదేశాధికారీతి 

మన్యసే, తర్హ్యహమప్యన్తతో  విశుద్ధా బ్రహ్మైవాస్మీతి   సదైవ
తవార్ద్ధాఙ్గభాగినీ   ప్రేయసీ  కుతో నాధికారిణీత్యాశయేనాహ–

క్లీబశ్చ  పురుషోయోషా చరం చాచరమేవ చ ।
సర్వం బ్రహ్మ  న తద్భిన్నమద్వైతం  పరమార్థతః  ॥ ౧.౧.౨౧॥
*క్లీబశ్చేతి * ॥౨౧॥
తస్మాన్మనుష్యస్త్రీణాముపనయనాధ్యయనాసంస్కృతత్వాన్మనుష్యకర్తృకే
ప్రణవోపదేశేఽస్త్యనధికారః  । దేవానాం
తు న హ వై దేవాన్పాపఙ్గచ్ఛేదితి  శ్రుతేః
స్వతఃసిద్ధవిశుద్ధత్వాత్సాధనచతుష్టయసమ్పత్త్యైవ   
ప్రణవాదివిద్యాధికారః  సిద్ధ ఇత్యాశయేనోపసంహరతి—
చతుష్టయం  సాధనాఖ్యం యత్ర తత్రైవ  యోగ్యతా ।
తతో వద మయా పృష్టం  తారకం భవతారకమ్ ॥ ౧.౧.౨౨॥
*చతుష్టయమితి * । వివిక్తివైరాగ్యముముక్షాశమాదయశ్చేత్యేవమాఖ్యం
సాధనానాం చతుష్టయమ్  ॥౨౨॥సాక్షాద్బ్రహ్మతత్త్వోపదేశ ఏవ కుతో న
ప్రార్థ్యతే   తత్రాహ –

తారకం రూపమాస్థాయ  బ్రహ్మ  ప్రాప్నోత్యసంశయమ్  ।
తుతోష వచనం శ్రుత్వా  వాక్యం ప్రోవాచ  శఙ్కరః ॥ ౧.౧.౨౩॥
*తారకమితి ।యతః సాధకస్తారకోపాసనాత్తారకస్వరరూపం స్వయమాస్థాయ
తదావిర్భూతజ్ఞానాగ్నినిర్దగ్ధకామకర్మవాసనాదిమలో    నిఃసంశయం
బ్రహ్మ  ప్రాప్నోతి  నోపాయాన్తరేణేత్యర్థః  । తథాచ శ్రుతిః - ప్రణవో
ధనుః శరో హ్యాత్మా బ్రహ్మ  తల్లక్ష్యముచ్యతే  । అప్రమత్తేన  వేద్ధవ్యం
శరవత్తన్మయో భవేదితి ॥ ఆత్మానమరణిం కృత్వా ప్రణవం  చోత్తరారణిమ్
।జ్ఞాననిర్మథనాభ్యాసాత్పాశం  దహతి పణ్డితః  ॥ ఇతి చ । దేవ్యుక్తం
సప్రమాణం  సోపపత్తికం వాక్యం శ్రుత్వా  శఙ్కరస్తుతోష ॥౨౩॥
ఈశ్వర ఉవాచ–
కృతార్థాసి  కృతార్థాసి  ముముక్షా యత్తవాఽస్తి భో ।
ఇత్యుక్త్వోపదిదేశైనాం  తారకం భవతారకమ్ ॥ ౧.౧.౨౪॥
కృతార్థాసీతి  దేవీప్రశంసాపి  అధికారిబుద్ధిప్రశంసైవ    ॥౨౪॥

అఙ్గాన్యపి  తథా తస్యై  భాషతే పరమేశ్వరః ।
ప్రథమం  కవచం దివ్యం పఞ్జరం  తదనన్తరమ్ ॥ ౧.౧.౨౫॥
*అఙ్గాన్యపీతి * ॥యద్యపి సూతోక్తక్రమే  అఙ్గస్తుతిః  ప్రథమం
దృశ్యతే, తథాపీశ్వరోక్తక్రమః  కవచాదిరేవ ॥౨౫॥
హృదయం ప్రణవార్థాఖ్యం   నామ్నామష్టోత్తరం   శతమ్ ।
అఙ్గస్తుతి  తథా మన్త్రం  పురశ్చరణపద్ధతిమ్  ॥ ౧.౧.౨౬॥
ప్రణవార్థం   ఆఖ్యాతి ప్రకథయతీతి  ప్రణవార్థాఖ్యమ్   ॥౨౬॥
ప్రసఙ్గాత్సన్మన్త్రసాధారణాన్యఙ్గాన్యాహ     –

అఙ్గన్యాసం  కరన్యాసం మాహాత్మ్యం తదపేక్షితమ్ ।
నామ్నాం సహస్రం  దివ్యానాం ప్రణవస్య  శుచిస్మితే ! ॥ ౧.౧.౨౭॥
*అఙ్గన్యాసమితి  ద్వాభ్యామ్* తేన మన్త్రమాత్రేణ   ప్రరోచనార్థమపేక్షితమ్  ,

అత ఏవ ప్రణవస్యేతి  మన్త్రమాత్రోపలక్షణమ్   ॥౨౭॥
స్తవరాజాదిసర్వాణి మాలామన్త్రమనుస్మృతిః  ।
మన్త్రమాత్రస్య   సర్వస్యాప్యేతాన్యఙ్గాని  పార్వతి ! ॥ ౧.౧.౨౮॥
ఆదిపదేన ఋషిచ్ఛన్దోదేవతాధ్యానబీజ -
శక్తికీలకాక్షరన్యాసపూజావిధానాది  ॥౨౮॥
అఙ్గహీనో  మనుర్జప్తో  భస్మాహుతిసమో భవేత్ ।
ఓఙ్కారజఞ్జపూకానాం  జన్యాన్యఙ్గాని  దణ్డినామ్  ॥ ౧.౧.౨౯॥
జపూకానాం పునఃపునర్జపశీలానాం , జపేః “క్రియాసమభిహారే  యఙ్,

జపజభేత్యభ్యాసస్య నుక్,యజజపదశాం యఙ్, ఇత్యుకప్రత్యయః ,
షష్ఠీతత్పురుషః  । అఙ్గాని  కవచాదీని, దణ్డినామేకదణ్డినామపి   ॥౨౯॥
ఇత్యేవం సకలైరఙ్గైః   పార్వత్యా ఉపదిష్టవాన్  ।
జజాప చ మహాదేవీ మోక్షాయ కమలేక్షణా ॥ ౧.౧.౩౦॥
సకలైరఙ్గైః   సహ ప్రణవముపదిష్టవానీశ్వర   ఇతి శేషః ॥ ౩౦॥
ఆచరన్తు భవన్తోఽపి లభన్తాం మోక్షముత్తమమ్ ।
తథోపదిశ సూత ! త్వం యథేశో రోమహర్షణ  ! ॥ ౧.౧.౩౧॥
ఆచరన్తు సాఙ్గప్రణవోపాసనమితి   శేషః ।యథా ఈశః పార్వత్యై

ఉపదిష్టవాన్ , ఏవం త్వమస్మభ్యం ప్రణవరూపిణం  మన్త్రం  తథా సకలాన్యఙ్గాని
చ ఉపదిశేతి పరేణాన్వయః ॥ ౩౧॥
తత్రేతరాఙ్గసహితప్రణవోపాస్తేః    ప్రథమత్వాదఙ్గవిశుద్ధిపూర్వకత్వాదీశోక్త   -
పాఠక్రమాదార్థక్రమవలీయస్త్వమాశ్రిత్య     సూతః ప్రథమమఙ్గస్తుతిం   వక్తుం
ప్రతిజానీతే –
అఙ్గాని  సకలాన్యేవం మన్త్రమోఙ్కారరూపిణమ్  ।
ఇతి ప్రణవకల్పపీఠికా  ।
అఙ్గానాం  చ విశుద్ధయర్థమఙ్గస్తుతిమహం    బ్రువే  ॥ ౧.౧.౩౨॥
*అఙ్గానామితి  ॥మస్తకాదీనాం సర్వాఙ్గానాం
స్వస్వోచితచేష్టాభిః  ప్రణవైకప్రవణతాప్రార్థనేన    
తత్పరత్వలక్షణగుణోత్కర్షకతాప్రతిపావనమఙ్గస్తుతిం    బ్రువే  ॥ ౩౨॥
మస్తక ! త్వం దైవతాని  నమ ప్రణవరూపిణమ్  ।
యువాం చ శ‍ృణుతం శ్రోత్రే  ! ప్రణవార్థే  చ నాన్యథా ॥ ౧.౧.౩౩॥
హే మస్తక ! త్వం పృథక్ దృష్టౌ త్రయస్త్రింశత్కోటిదైవతాని  
ఏకత్వదృష్టౌ ప్రణవరూపిణమేకమీశ్వరం  నమ ప్రణామైః   సదా
తత్ప్రవణో భవ ॥హే శ్రోత్రే  !యువాం చ ప్రణవార్థం   వక్ష్యమాణం
మాణ్డూక్యాదిశ్రుత్యుపపాదితం   చకారాత్తదుపపాదకన్యాయంశ్చ శ‍ృణుతం,
శ్రవణప్రవణతామన్తరేణ   మా వృథా తిష్ఠతమిత్యర్థః   ॥ ౩౩॥
యువాం చ పశ్యతం నేత్రే ! ప్రణవార్థవిలేఖనమ్   ।
యువాం చ వహతం హస్తౌ ! ప్రణవార్థస్య   పుస్తకమ్ ॥ ౧.౧.౩౪॥
విలేఖనం లిఖితాక్షరజాతమితియావత్, వహతం ధారయతమ్, దర్శనయోగ్యతాం
ప్రాపయతమితి  వా ॥ ౩౪॥
యువాం చ గచ్ఛతం పాదౌ !బోధకో యత్ర తస్య వై ।
మనో !మనుష్వ భద్రన్తే   ప్రణవార్థే  శుభప్రదమ్  ॥ ౧.౧.౩౫॥
తస్య ప్రణవార్థస్య   బోధకో గురుర్యత్రాస్తి   తత్ర గచ్ఛతమ్ ।మనుష్వ
సదైవ  మననప్రవణం  భవ ॥ ౩౫॥
బుద్ధే ! నిశ్చయ తస్మాచ్చ నాన్యదస్తీతి చిత్తక ! ।
చిన్తయోఙ్కారతాత్పర్యం భేదబుద్ధినిరాసకమ్  ॥ ౧.౧.౩౬॥

హే బుద్ధే ! తస్మాదర్థాత్  బ్రహ్మణ  అన్యన్నాస్తీతి నిశ్చయ ।ఛాన్దసో
వికరణవ్యత్యయః ।హే చిత్తక ! త్వం “నాన్తః ప్రజ్ఞమ్  ”

ఇత్యాదిశ్రుతిదర్శితరీత్యా  అవస్థాత్రయనిషేధేన 
భేదబుద్ధినిరాసమోఙ్కారతాత్పర్యం  చిన్తయ ॥ ౩౬॥
అహఙ్కారాఽహఙ్కురుష్వ ప్రణవార్థవిశోధనే   ।
మయా తుల్యో న చాస్తీతి సంసారార్ణవనాశనే  ॥ ౧.౧.౩౭॥
ప్రాణాన్  ధారయ మద్దేహే యావదోఙ్కారశోధనమ్ ।
కిమత్ర బహునోక్తేన, సర్వాణ్యఙ్గాని  మే సదా ॥ ౧.౧.౩౮॥
సంసారావశోషణే ప్రణవార్థవిశోధనే   చకారాద్విశోధితాత్మస్వభావేఽపి
మయా తుల్యం నాస్తీతి అహఙ్కురుష్వ దృఢాభిమానం ధత్స్వ ।
అనుక్తాన్యప్యఙ్గకరణాన్యత్రోక్త్యా   తత్ప్రవణీకుర్వన్నుపసంహరతి
*కిమత్రేతి * ॥ ౩౭॥ ౩౮॥
రమన్తాం ప్రణవే  దివ్యే న తు మన్త్రాన్తరే   భ్రమాత్  ।
ఇదం వ్యాప్తం యతస్తేన బ్రహ్మరూపేణ  సర్వశః ॥ ౧.౧.౩౯॥
మన్త్రాన్తరే   కుతో న రమన్తాన్తత్రాహ  -*ఇదమితి* ఇదం శబ్దార్థాత్మకం 
సర్వఞ్జగత్ ,యతః శబ్దార్థబ్రహ్మరూపేణ    తేన ప్రణవేన  శఙ్కునా
పర్ణమివ  రజ్వా సర్ప ఇవ చ వ్యాప్తమ్,అతః సర్వమన్త్రతదర్థతత్ఫలానాం 
ప్రణవతదర్థయోరన్తర్భావాదిత్యర్థః    ॥ ౩౯॥
ఇత్యవోచమహం విప్రా !అఙ్గస్తుతిమనుత్తమమ్  ।
ఇతి శబ్దః  అఙ్గస్తుతిసమాప్తిద్యోతనార్థః   ॥ ఇత్యఙ్గస్తుతిః  ॥
అఙ్గస్తుత్యా  సమ్పాదితా అఙ్గానాం  ప్రణవైకప్రవణతా    పూర్వకృతైః  పాపైర్మా
విఘాతి మేఽఙ్గాని  సురక్షితాని తిష్ఠన్త్విత్యఙ్గస్తుత్యనన్తరం    కవచం
వక్తుం ప్రతిజానీతే
సూత ఉవాచ–
అథాతః సమ్ప్రవక్ష్యామి కవచం వజ్రసమ్మితమ్  ॥ ౧.౧.౪౦॥
యస్య స్మరణమాత్రేణ  ముచ్యతే పాతకైర్ద్విజాః   ।
కవచానాం రాజరాజం శాశ్వతమ్మోక్షదం శుభమ్ ॥ ౧.౧.౪౧॥
*అథేతి* వజ్రేణ  సమ్మితం తులితమ్ అభేద్యమిత్యర్థః  ॥ ౪౦॥ ౪౧॥

ప్రణవకవచస్య  బ్రహ్మఋషిః  । అనుష్టుప్ఛన్దః   । పరమాత్మా దేవతా ।
అం బీజమ్ । ఉం శక్తిః  ॥మం కీలకమ్ । అకారాదిభిస్త్రిభిః  కరాఙ్గన్యాసః  ॥
ఋషిః కల్పాదౌ ప్రథమం  మన్త్రద్రష్టా   । అనుష్టుప్  అష్టాక్షరచతుష్పాదా
ఛాదనాచ్ఛన్దః  । పరమః సర్వోపాధివినిర్ముక్తః ఆత్మా ప్రత్యగ్జ్యోతిర్దేవతా  
మన్త్రారాధ్యా  । బీజం మన్త్రశరీరోపాదానకరణమ్  బిన్దుః  ।
శక్తిస్తద్ధారణక్షేత్రం     యోనిః । కీలకం తదుభయసన్ధాయకం  లిఙ్గమ్  ।
ఏవం నిష్పన్నస్య ప్రణవస్య  గుణత్రయాత్మకమాయాత్మకబన్ధమోక్షార్థే 
జపే వినియోగః । కరపదేనాఙ్గుష్ఠాదయో   లక్ష్యన్తే,అఙ్గపదేన
శిరఃశిఖాకవచాదయః । తేషు అం అఙ్గుష్ఠాభ్యాం   నమః ॥ ఉఁ
తర్జనీభ్యాం  నమః ।మం మధ్యమాభ్యాం నమః । అం అనామికాభ్యాం నమః ।
ఉఁ కనిష్ఠికాభ్యాం  నమః ।మం కరతలకరపృష్ఠాభ్యాం  నమః । ఏవం
హృదయన్యాసం కుర్యాదిత్యర్థః  ॥
ఓంకారమాద్యం పరమాత్మరూపం సంసారనాశే చ సమర్థమన్త్రమ్   ।
అచఞ్చలం ప్రాప్యమజిహ్మభక్తైర్ధ్యాయేత్సదా    దేశికవాక్యమానాత్ ॥ ౧.౨.౧॥
* ఓంకారమితి* ॥ ఆద్యం సర్వజగతాం కారణమ్, పరమాత్మనః శబ్దబ్రహ్మమయం 
రూపం, పరమాత్మానం నిరూపయతి ప్రకటయతీతి  వా పరమాత్మరూపమ్,అత ఏవ
సంసారస్య నాశే
చకారాన్నిరతిశయానన్దప్రాప్తౌ   చ సమర్థం  మన్త్రమ్ ,

మణిమన్త్రౌషధీనామచిన్త్యప్రభావః   ప్రసిద్ధః  ,అజిహ్మైః
కౌటిల్యాదిసర్వదోషరహితైరార్జవామానిత్వాదిసర్వగుణయుక్తైరచఞ్చలం  
పరిహృతాన్తర్బహిఃకరణచాపలం యథా స్యాత్తథా ప్రాప్యమ్ , ఓంకారం
దేశికవాక్యమానాత్సాఙ్గరహస్యం  ప్రాప్య  స ధ్యాయేదిత్యర్థః  ॥ ౧॥
న్యాసం కృత్వా తతో ధ్యాత్వా కవచం ప్రజపేత్సుధీః  ।
ఓంకారః పాతుమూర్ద్ధానం  సహస్రారేణ  శోభితమ్ ॥ ౧.౨.౨॥
యథోక్తం న్యాసం కృత్వా తతో యథోక్తప్రకారేణ  ధ్యాత్వా, ఉచ్చార్యమాణః
సర్వం శరీరమూర్ధ్వమున్నయతి  ఓంకారః సహస్రారేణ  పద్మేనబ్రహ్మరన్ధ్రస్థేన  
శోభితం మూర్ద్ధానం  పాతు ॥౨॥
తారకం మే భ్రువోర్మధ్యమాజ్ఞాచక్రవిరాజితమ్    ।
ప్రణవః  శ్రోత్రయుగ్మం   చ నేత్రయుగ్మం  ప్రపఞ్చగః  ॥ ౧.౨.౩॥

సంసారమహాభయాత్తారయతీతి తారకమ్,ఆజ్ఞాచక్రేణ   ద్విదలపద్మేన విరాజితం,
మే భువోర్మధ్యం పాతు । బ్రహ్మ  ప్రణమయతీతి  ప్రణవః  । వైఖరీభావే
సర్వశబ్దప్రపఞ్చం   వ్యాప్య తత్ప్రతిపాద్య
సర్వార్థప్రపఞ్చగః   ॥ ౩॥
నాసికాం నాసికాధ్యక్షస్తాలూ పాతు పరాత్పరః ।
చిబుకం సర్వదః పాతు దన్తాన్దానవనాశకః  ॥ ౧.౨.౪॥
నాసికాసఞ్చారాత్ప్రాణాత్మనా నాసికాధ్యక్షః । పరాత్ కార్యబ్రహ్మణః  పరః ।
సర్వం సర్వాత్మకం బ్రహ్మ  దదాతీతి సర్వదః ।దానవానామసురాణామాసఙ్గపాప్మనాం
నాశకః ॥ ౪॥
ఓష్ఠద్వయం  సదా పాయాత్కణ్ఠం  పాతు మమావ్యయః ।
భుజద్వయం భువోఽధ్యక్షః కరో పాతు కరాకృతిః ॥ ౧.౨.౫॥
సదా సర్వకాలం ఓష్ఠద్వయం  పాయాత్ । వ్యయో
ఉపక్షయస్తద్రహితత్వాదవ్యయః  ।భువోభూమేరధ్యక్షోఽధిష్ఠాతా  ।
ప్రసారితాఙ్గులికవితస్త్యాకారకరస్యాకృతిరివ   ఆకృతిర్యస్య,
నాగరాక్షరే తథా కైశ్చిదోఙ్కారలేఖనాత్  । సర్వశిల్పరచనాహేతుత్వాద్వా
కరాకృతిః ॥ ౫॥
కుక్షిం మే పాతు సతతం పృష్ఠం  పాతుః పుముత్తమః ।
కుచద్వయం సదా రక్షేద్వేదాన్తవనగోచరః ॥ ౧.౨.౬॥
సతతం శాశ్వతం బ్రహ్మ  । పుముత్తమః పురుషోత్తమః ॥౬॥
నాభిం పాతు నరాకారో జఘనే పరమేశ్వరః ।
గుహ్యస్థానం  గుహ్యరూప ఊరూ పాతు స్వయమ్భవః ॥ ౧.౨.౭॥
నరాకారః పురుషాకృతిః ।గుహ్యరూపః అతిరహస్యత్వాద్గోప్యరూపః  । స్వయమేవ
పరమార్థతో  భవతి నాన్యాదితి స్వయమ్భవః ॥ ౭॥
అవాచ్యో జానునోర్మధ్యే జఙ్ఘే జఙ్ఘారిసేవితః  ।
పాదద్వయం తథా విష్ణుః  పునర్భవహరో నఖాన్ ॥ ౧.౨.౮॥
మహిమేయత్తయా తాత్త్వికరూపేణ చ అవాచ్యో వక్తుమశక్యః ।
నఖాన్పాదనఖాన్సర్వనఖాన్వా ॥౮॥
సర్వాణ్యఙ్గాని  సర్వాత్మా పాతు వాణీమనఃప్రియః  ।

ప్రాచీనదేశతః  పాతు మామవాచీనదేశతః ॥ ౧.౨.౯॥
వాణీప్రియః  ప్రాచీనదేశతః ,మనఃప్రియః  అవాచీనదేశతః,పాత్వితి
పరేణాన్వయః ॥౯॥
ప్రతీచీనప్రదేశాచ్చ   పాయాత్ప్రత్యక్సరూపకః ।
ఉదీచీనప్రదేశాచ్చ  పాతు మాం మనుజేశ్వరః ॥ ౧.౨.౧౦॥
ప్రాచ్యవాచీప్రతీచ్యుదీచీశబ్దేభ్యః    పూర్వదక్షిణపశ్చిమోత్తరదిగ్వాచిభ్యో
భవార్థే అఞ్చూత్తరపదాత్కః ॥ ౧౦॥
ఊర్ధ్వాధోదేశతః  పాతు త్రిమూర్తిస్వస్వరూపకః  ।
పఞ్చభూతాత్మకః పాతు పఞ్చభూతాని భీతితః ॥ ౧.౨.౧౧॥
కారణోపాధౌ త్రిమూర్తిః  ఊర్ధ్వదేశతః ,కార్యోపాధౌ స్వస్వరూపకః
అధోదేశతః,పాత్విత్యన్వయః ॥ ౧౧॥
జ్ఞానేన్ద్రియాణి   తద్రూపీ  కర్త్తా  కర్మేన్ద్రియాణి  చ ।
షణ్ణామరీణాం  వర్గం  చ హినస్తూర్మీంశ్చ షణ్మమ ॥ ౧.౨.౧౨॥
తద్రూపీ  జ్ఞానేన్ద్రియరూపీ   కర్త్తా , చకారాత్కర్మేన్ద్రియరూపీ  చ
కర్మేన్ద్రియాణి  పాతు । స ఏవ కామక్రోధలోభమోహమదమత్సరాఖ్యానాం
షణ్ణామరీణాం  వర్గమ్ ,అశనాయాపిపాసాశోకమోహజరామృత్యుసంజ్ఞాః
షడూర్మీంశ్చ హినస్తు నాశయతు ॥ ౧౨॥
షడ్భావవికృతీర్మే చ ద్వన్ద్వదుఃఖాని  సర్వశః ।
హినస్తు సప్తధాతూంశ్చ నిరోగాన్ స కరోతి చ ॥ ౧.౨.౧౩॥
స ఏవ ప్రణవో  మమ “జాయతే అస్తి వర్ద్ధతే  పరిణమతే అపక్షీయతే
నశ్యతీతి”యాస్కోక్తషడ్భావవికృతీః, శీతోష్ణహర్షవిషాదాదిద్వన్ద్వ  
దుఃఖాని సర్వదేశేషు సర్వకాలేషు సర్వనిమిత్తేభ్యశ్చ ప్రాప్తాని  హినస్తు,
త్వగసృఙ్మాంసమేదోస్థిమజ్జాశుక్రాఖ్యాన్  
సప్తమ్యధాతూన్వైషమ్యనివారణేన  నిరోగాన్కరోతి ॥ ౧౩॥
వ్యాఘ్రచోరాదిభీతేశ్చ  పాతు మాం తత్తదాకృతిః ।
సూత ఉవాచ–
మార్గభీత్యా  శత్రుభీత్యా  చోరభీత్యా చ కమ్పితః ॥ ౧.౨.౧౪॥
ఇదం చ కవచం జప్త్వా ముచ్యతే భీతితస్తతః ।

వ్యాఘ్రాదిప్రబలగ్రస్తో    జపాన్ముక్తిమవాప్నుయాత్ ॥ ౧.౨.౧౫॥
తత్తదాకృతిర్వ్యాఘ్రచోరాద్యాకారస్తన్నివర్త్తకారో  వా,మార్గభీత్యా
ప్రాన్తరకాన్తారాదిషు   సమ్భావితవ్యాఘ్రసర్పదావాగ్న్యాదిభీత్యా , కమ్పితః
ఉద్విగ్నః, ఇదం కవచం జప్త్వా తతో భీతితో ముచ్యతే
ఇతి పరేణాన్వయః ॥ ౧౪॥ ౧౫॥
ఆముష్మికమపి ఫలం మహత్తమమిత్యాహ–

జపిత్వా కవచం నూనం తరన్తి భవసాగరమ్ ।
కవచేన యుతో రాజా శత్రూనివ  దురాసదాన్ ॥ ౧.౨.౧౬॥
*జపిత్వేతి* కవచేన యుతః పురుషో రాజేవ దురాసదాన్ శత్రూనపి  తరతీతి
విపరిణామేనయోజ్యమ్ ॥ ౧౬॥
తస్మాత్పఠన్తు సతతం త్రిషు  కాలేషుయోగినః ।
ఓంకారకవచం గౌర్యా ఇత్యేవం శమ్భురబ్రవీత్  ॥ ౧.౨.౧౭॥
ఇతి ప్రణవకవచం  సమాప్తమ్ ।
*తస్మాదితి* ॥యోగినః యతయః । ఇత్యేవం అనేనాభిప్రాయేణ , శమ్భుః గౌర్యై
ఓఙ్కారకవచమబ్రవీదిత్యన్వయః  ॥ ౧౭॥
ఇతి ప్రణవకవచవ్యాఖ్యా  సమాప్తా ॥
అథాతః సమ్ప్రవక్ష్యామి ప్రణవబ్రహ్మణో   ద్విజాః ! ।
హృదయం సర్వవేదానాం సారభూతం భవాపహమ్ ॥ ౧.౩.౧॥
అథ కవచానన్తరం ప్రణవార్థస్యావశ్యానుసన్ధేయత్వాత్   ,హృదయం
పరమరహస్యభూతతాత్పర్యార్థప్రతిపాదకం   గ్రన్థమ్   ॥ ౧॥
ఇదమేవాహ
ఓంకారార్థో విశేషేణ యత్ర శక్యో న వీక్షితుమ్ ।
అకారశ్చ ఉకారశ్చ మకారశ్చ సబిన్దుకః  ॥ ౧.౩.౨॥
*ఓఙ్కారార్థ ఇతి* ॥ తత్రాధ్యారోపాపవాదాభ్యాం  నిష్ప్రపఞ్చం బ్రహ్మ
ప్రణవేన  బోధ్యతే ఇతి ప్రదర్శయిష్యంస్తదర్థం   తన్మన్త్రాన్  విభజతే
*అకారశ్చేత్యాదినా* ॥౨॥
నాదః కలాశక్తిరర్ధమాత్రాశాన్తనవాంశకః   ।
తేషామర్థం  ప్రవక్ష్యామి  పార్థక్యేన  శుచివ్రతాః  ॥ ౧.౩.౩॥

నవాంశా అవయవా యస్య స తథోక్తః । తేషామకారాదీనాం నవానామంశానాం
పార్థక్యేన  ప్రత్యేకం  క్రమేణార్థం   ప్రవక్ష్యామీత్యర్థః   ॥ ౩॥
తత్ర వియదాదిభూతపఞ్చోత్పత్తితత్పఞ్చీకృతక్రమేణ
బ్రహ్మాణ్డాదిచతుర్విధశరీరాన్తసమష్టిస్థూలప్రపఞ్చాధ్యారోపేణ      తదుపహితం
జాగరితావస్థం  బ్రహ్మ  అకారాంశార్థ ఇత్యాశయేనాహ
ప్రపఞ్చో  జాయతే యస్మాచ్చరాచరవిభాగతః ।
వర్ణాశ్రమాదిభేదేన   పశుపక్షిమృగాదికమ్ ॥ ౧.౩.౪॥
*ప్రపఞ్చ  ఇత్యాదినా, ఇత్యాహ ప్రథమ  ఇత్యన్తేన*యస్మాన్నిమిత్తాభిన్నోపదానాత్,
చరా జరాయుజాఽణ్డజస్వేదజాః ,అచరాః ఉద్భిజ్జాః  । తత్ర
ధర్మజ్ఞానాధికృతేషు  వర్ణాశ్రమవిభేదేన  , తదనధికృతేషు
పశుపక్షిమృగాదికమ్ ॥ ౪॥
రజ్జ్వాదేరివ  సర్పాదిరవిద్యాహేతుకో మృషా ।
మరౌ మరీచికానీరం యథైవం  జాయతే జగత్ ॥ ౧.౩.౫॥
మృషాత్వే హేతుః *అవిద్యాహేతుక ఇతి* । సర్పాదిశ్చేతనాధ్యాసే దృష్టాన్తః  ,
మరీచికానీరమిత్యచేతనాధ్యాసే ॥౬॥
ఇత్యాహ ప్రథమస్తత్ర  ప్రపఞ్చో  న చ వాస్తవః ।
యావద్బాధం ప్రమాణేన  సర్పాదేర్జ్జీవనం  యథా ॥ ౧.౩.౬॥
వస్తుతః సూక్ష్మాణ్యేవ పఞ్చభూతాని పఞ్చీకరణోపాధినా అవివేకాత్
స్థూలతాభ్రాన్త్యా   గృహీతాని వివేకదృష్ట్యా  పర్యాలోచనే తన్తుద్రష్ట్యా 
పర్యాలోచనే తతో వ్యతిరిక్తః పట ఇవ న స్థూలం  నామ కిఞ్చిదస్తి,
తథా చ శ్రుతిః –”యదగ్నే రోహితం రూపం తేజసస్తద్రూపం ,
యచ్ఛుక్లం  తదపాం,యత్కృష్ణం  తదన్నస్యాపాగాదగ్నేరగ్నిత్వం,
వాచారమ్భణమ్ వికారో నామధేయం, త్రీణి  రూపాణీత్యేవ సత్యమితి ।
ఏవఞ్చ సూక్ష్మభూతాని తత్కార్యం సమష్టివ్యష్టిలిఙ్గశరీరోపహితం  
తద్వయవహారస్వభావస్థం  బ్రహ్మ  ఉకారార్థాంశ  ఇత్యాశయేనాహ *తత్ర
ప్రపఞ్చ  ఇత్యాది, తద్ద్వితీయోఽపీత్యన్తేన * ప్రపఞ్చః  స్థూలప్రపఞ్చః   ।
నను స్థూలప్రపఞ్చస్యావాస్తవత్వే   ప్రత్యక్షాదీనాం  కర్మకాణ్డశ్రుతీనాం 
చ కథం ప్రామాణ్యం  తత్రాహ  *యావద్బాధమితి*యావద్బాధం ప్రమాణభూతేన

ప్రత్యక్షాదినా  సిద్ధమితి  శేషః ॥౬॥
ఏవం జీవతి విశ్వం చ దృష్ట్వా  మోహాన్ధచక్షుషామ్  ।
ఇత్యాహ తద్ద్వితీయోఽపి , జీవనం న చ వాస్తవమ్ ॥ ౧.౩.౭॥
అప్యర్థే చః,యథా అధ్యస్తరజ్జుసర్పాదేర్మోహాన్ధచక్షుషాం 
దృష్ట్వా  కల్పితం జీవనం భయకమ్పపలాయనాద్యర్థక్రియాసమర్థమ్  
ఏవం విశ్వమపీత్యర్థః  । ఏవం చ అయస్కాన్తసన్నిధిమాత్రేణ  అయసి
స్పన్దనమివాధిష్ఠానబ్రహ్మచైతన్యసన్నిధానేన     మాయాగుణానాం సత్త్వాదీనాం
ప్రకాశస్పన్దావరణార్థక్రియాపరిణతివ్యాపారపరమ్పరైవ    
పరస్యాసమ్భేదతారతమ్యవైచిత్ర్యేణ   సూక్ష్మస్థూలజగద్వివర్తాత్మనా  ప్రథతే  న
పరస్పరా
గుణమయమాయాశబలచిద్వ్యతిరిక్తం జగన్నామ కిఞ్చిదస్తీతి
మకారాంశార్థ ఇత్యాహ *జీవనమిత్యాది, తృతీయోఽపీత్యన్తేన*
జీవనం-స్థూలసూక్ష్మపఞ్చసత్తా  ॥ ౭॥
అయసః సన్నిధానేన తన్మణేశ్చలనం యథా ।
తథాఽవిద్యాపి చలతి జగద్ధేతుత్వకారణమ్  ॥ ౧.౩.౮॥
తన్మణేః అయస్కాన్తమణేః సన్నిధానేన అయసః యథా చలనమ్, తథా
చిత్సన్నిధానేన అవిద్యాపి చలతి, తచ్చలనమేవ బ్రహ్మణో  జగద్ధేతుత్వారోపే
కారణమిత్యర్థః  ॥౮॥
నిశ్చలే నిర్వికారే చ యథా సంసార ఇష్యతే ।
ఇత్యాహ తత్తృతీయోఽపి,అవిద్యా న చ వాస్తవీ ॥ ౧.౩.౯॥
ఏతావాంస్తు విశేషః -యదయశ్చలనం మణౌ నేష్యతే,అవిద్యాయాః
స్పన్దపరిణామోభయరూపః  సంసారస్తు నిశ్చలే నిర్వికారేఽపి బ్రహ్మణి
ఆరోపదృట్యా ఇష్యతే, తథా చావిద్యామాత్రమేవాలాతచక్రతయేవ   జగద్భావేన
భాసతే న తతోఽన్యత్కిఞ్చిదితి జ్ఞానేనాఽవిద్యాబాధే  సంసారబాధసిద్ధిరితి
మకారాంశార్థ ఇత్యాహ *ఇత్యాహేతి* ॥ ఇదానీమవిద్యాశబలాత్పృథక్కృతమ్
అవిద్యాతత్కార్యబాధేఽప్యుపాధ్యా
శోధితతత్త్వపదార్థరూపమధిష్ఠానచిన్మాత్రం    బిన్ద్వంశార్థ  ఇతి దర్శయతి
*అవిద్యా న చేత్యాది, తచ్చతుర్థోఽపీత్యన్తేన * ॥౯॥
నను తత్త్వజ్ఞానేన  శబలాన్తర్గతావిద్యాంశస్యేవ  నిరంశస్యాపి బాధః

కిన్న స్యాత్తత్రాహ –

బ్రహ్మ  బిమ్బాత్మకం సత్యం జగన్నేతరదీదృశమ్ ।
అధిష్ఠానమబాధ్యం  స్యాదధిష్ఠేయస్య  బాధ్యతా ॥ ౧.౩.౧౦॥
*బ్రహ్మేతి * ।జ్ఞానం  హి సత్యార్థావలమ్బనబలేన  మిథ్యాభూతమేవ
బాధతే సత్యస్య బాధ్యత్వాయోగాదిత్యర్థః  । సత్యత్వే హేతుగర్భవిశేషణమ్
*బిమ్బాత్మకమితి*యథా బిమ్బప్రతిబిమ్బభేదాధారాధిష్ఠానం   ముఖం
న భేదవన్మిథ్యా, తథా జీవేశ్వరభేదకల్పనాధిష్ఠానం  బ్రహ్మాపి
న మిథ్యేత్యర్థః  । బ్రహ్మణ  ఇతరజ్జగత్తు  న ఈదృశం న సత్యమ్
సత్యాన్యత్వాదేవేత్యర్థః  ॥ ఫలితమాహ *అధిష్ఠానమితి * ॥ అధిష్ఠేయస్య
ఆరోప్యస్య ॥ ౧౦॥
రజ్వాదిరివ సర్పాదేః సర్వాధారః పరేశ్వరః ।
ఇత్యాహ తచ్చతుర్థోఽపి ,ఆధారత్వం న వాస్తవమ్ ॥ ౧.౩.౧౧॥
సర్వాధారః సర్వస్య వియదాదేరవస్థాత్రయస్య   చ ఆధారః అధిష్ఠానమ్ ,

పరేశ్వరః పరమ్బ్రహ్మ,
శోధిత-త్వంపదలక్ష్యార్థైక్యమఖణ్డైకరసచ్చిదానన్దరూపవాక్యార్థో  
నాదాంశార్థ ఇత్యాహ *ఆధారత్వమిత్యాది, పఞ్చమస్తత్రేత్యన్తేన  *
వియదాదేరవస్థాత్రయస్య   చ ఆధారత్వమధిష్ఠానత్వమపి  అధిష్ఠేయమిథ్యాత్వే
న వాస్తవమ్, నహి పుత్రాభావే  వన్ధ్యా  తన్మాతా న భవతి ॥ ౧౧॥
బ్రహ్మ  సత్యం జగన్మిథ్యా భేదో న బ్రహ్మజీవయోః  ।
ఈశ్వరః సంసరత్యేవం జీవరూపేణ జన్తుషు ॥ ౧.౩.౧౨॥
యదా దర్పణస్థానీయం  భేదకోపాధిభూతం జగన్మిథ్యా ఉభయత్రాప్యధిష్ఠానం 
బ్రహ్మైవ   సత్యం, తదా నిరుపాధిముఖస్యేవ బ్రహ్మజీవయోరపి  భేదో నాస్తి ।
యదాప్యయం సంసారీవాఽభూత్తదాపి జన్తుషు చతుర్విధభూతజాతిషు
ఈశ్వరో మాయోపహిత ఏవ జీవరూపేణ సంసరతి మాయాకార్యోపాధీనాం
కారణానన్యత్వాదుపహితభేదాసిద్ధేః  ॥ ౧౨॥
యదా రాజభోగసమ్పన్నః సుఖశయ్యాశయానో రాజైవ  పరితః పరిజనైః
పదమహిష్యా చ చామరవ్యజనపదసంవాహనాదిభిః సేవ్యమానో రాజరూపేణ
భోగీ స్వాత్మాజ్ఞానపరికల్పితభిక్షుకశ్చ  స ఏవ భవతీతి
ఉపాధిసద్భావదశాయామపి న వాస్తవైకత్వవిరోధః , తతో దూరే

ఉపాధిబాధదశాయాం తత్సమ్భానేత్యఖణ్డైక్యమవ్యాహతమిత్యాశయేనాహ –

రాజరూపేణ భోగీ చ భిక్షురూపేణ భిక్షుకః ।
ఇత్యాహ పఞ్చమస్తత్ర , జీవరూపం న వాస్తవమ్ ॥ ౧.౩.౧౩॥
*రాజరూపేణతి* ॥ త్వమ్పదలక్ష్యే బ్రహ్మభావసాక్షాత్కారజ్ఞానేన 
సప్రపఞ్చజీవభావబాధే  సర్వానర్థనివృత్తిరూపః   పరమపురుషార్థః
సిద్ధ ఇతి కలాంశార్థ ఇత్యాశయేనాహ *తత్ర జీవరూపమిత్యాది, షష్ఠ
ఇత్యన్తేన * ॥ ౧౩॥యదా చన్ద్రతత్కలానాం  వ్యావహారికే అవయవావయవిభావే
సూర్యతత్కిరణానాం సంస్థానస్థానభేదేఽపి   సతి అమృతతేజఃస్వభావో
న భిద్యతే తదా నిరవయవసంస్థాననిష్ప్రదేశచిన్మాత్రస్వభావే 
ఉపాధ్యపగమే క్వ భేదానర్థసమ్భావనేత్యాశయేనాహ –

చన్ద్రాత్కలా  న భిద్యన్తే సూర్యాదివ చ భానవః ।
తథా జీవా న భిద్యన్తే బ్రహ్మణశ్చ  ఉపాధితః ॥ ౧.౩.౧౪॥
*చన్ద్రాదితి * ॥ ౧౪॥
నన్వవత్సాధేనురానీయతామిత్యత్ర వత్సనాశ ఇవ కార్యకారణోపాధినాశావేవ
జీవబ్రహ్మణోర్భేదకోపాధీ  స్యాతామ్,యథాహుః–“సంవర్గవద్విప్రయోగోఽపి 
విశేషగతిహేతుః” ఇతి, తత్రాహ
ఉపాధినాశే నోపాధిస్తత్ర యత్నస్తతో మహాన్ ।
ఇత్యాహ షష్ఠస్తత్రాపి    జీవభేదో న వాస్తవః ॥ ౧.౩.౧౫॥
*ఉపాధినాశ ఇతి* । ఉపాధినాశ ఉపాధిర్న భవతి
ఘటాకాశభేదకఘటోపాధినాశస్యాకాశభేదకత్వదర్శనాత్
ముఖభేదకదర్పణోపాధినాశస్య
ముఖభేదకత్వదర్శనాచ్చన్ద్రభేదకతిమిరరోగనాశస్య
చన్ద్రభేదకత్వాదర్శనాచ్చ , వత్సతన్నాశౌ హి న ధేనుభేదకోపాధీ
కిన్తు జాతిప్రయుక్తభేదస్య  పరిచాయకౌ, న
చాత్రోపాధివ్యతిరిక్తం  భేదప్రయోజకం  కిఞ్చిత్కేనచిద్వక్తుం శక్యమ్
అసఙ్గమాయావ్యతిరిక్తస్యోపాధికల్పకస్య  వాదిభిః దుర్నిరూపత్వాదభావస్య
ప్రతియోగితదవచ్ఛేదకభేదసిద్ధ్యధీనభేదతయా   నిరుపాఖ్యతయా
చ స్వభేదసిద్ధావప్యసమర్థస్య   స్వాశ్రయభేదోపాధితయా
దూరనిరస్తత్వాచ్చోపాధినాశస్య

భేదకోపాధిత్వసాధనే ప్రవృత్తస్య   తవ వృథైవ  మహాన్
యత్నః పరిశ్రమో  భవేదిత్యర్థః  । తత్రైతచ్ఛక్యం  వక్తుమ్- న
వాక్యార్థసాక్షాత్కారేణావిద్యానివృత్తౌ  ఆత్యన్తికసర్వోపాధినివృత్తిః
శక్యా ప్రతిజ్ఞాతుం   తత్త్వజ్ఞజీవనాభావప్రసఙ్గేన  
బ్రహ్మవిద్యాసమ్ప్రదాయప్రవర్తకాభావప్రసఙ్గాత్    
జీవన్ముక్తిశాస్త్రవిరోధప్రసఙ్గాత్   , “తస్య తావదేవ చిరం యావన్న
విమోక్ష్యేఽథ” ఇత్యాది శ్రుతికోపాత్  ప్రారబ్ధకర్మశేషవైయర్థ్యాత్   
“భోగేన త్వితరే క్షపయిత్వా సమ్పద్యతే (బ్ర౦  సూ౦ ౪। ౧। ౧౯)

ఇతి సూత్రవిరోధాచ్చేతి  తత్పరిహారేణ జీవన్ముక్తిదశాయాం (న)
బ్రహ్మతత్త్వసమర్థనార్థః    శక్త్యంశ  ఇత్యాహ *తత్రాపీత్యాది ,
సప్తమీత్యన్తేన । * తత్ర తస్యామవిద్యాతత్కార్యబాధదశాయామపి
జీవన్ముక్తివ్యవహారభాసార్థమభ్యుపగమ్యమానో  జీవభేదో న పూర్వవద్వాస్తవః
సత్యకామకర్మవాసనారూపజన్మబీజోత్పాదనసమర్థ ఇతి యావత్ ॥ ౧౫॥
తత్కుతస్తత్రాహ
స్థూలసూక్ష్మాదిదేహేషు  దగ్ధేషు  జ్ఞానవహ్నినా  ।
దగ్ధవస్త్రమివాభాసశక్తిరేకాఽవశిష్యతే   ॥ ౧.౩.౧౬॥
*స్థూలేతి * । ఆభాసో బాధితజగదాకారప్రతిభాసస్తచ్ఛక్తిరేకైవ  
ప్రారబ్ధశేషభోగాయాఽవశిష్యతే   న జగద్రూపమణుమాత్రమపీత్యర్థః    ।
తత్ర బుధ్యారోహాయానురూపం దృష్టాన్తమాహ   *దగ్ధవస్త్రమివేతి  * ॥ ౧౬॥
తథాఽఽభాసః ప్రతీయేత  యథాపూర్వం చ సంస్మృతిః ।
ఇత్యాహ సప్తమీ తత్ర ,ఆభాసో న చ వాస్తవః ॥ ౧.౩.౧౭॥
నను యథా దగ్ధపటే  పటాకారం ప్రతియన్తోఽపి  ప్రేక్షావన్తో  న
ప్రావరణపరిధానాద్యర్థం   తత్ర ప్రవర్తన్తే    యథా పూర్వం మదీయః పటోఽయం
శీతనివారణాదిక్షమ ఇతి సంస్మృత్యభావాత్తథా
జీవన్ముక్తావపి పటాది నాఽఽదద్యురిత్యాశఙ్క్యాహ
*యథాపూర్వం చేతి* ।జ్ఞానబాధితస్యాపి  ప్రపఞ్చస్య
ప్రారబ్ధభోగార్థత్వాద్వ్యవహారార్థక్రియాప్రతిభాససామర్థ్యాబాధాద్యావజ్జీవం       
యథాపూర్వం
సంస్మృతిశ్చకారాద్వ్యవహారో భోగశ్చ సిద్ధ్యతీత్యర్థః   । తస్యాం

చ దశాయాం జీవన్ముక్తైః  “అస్తి భాతి ప్రియం  రూపం నామ చ”
ఇత్యంశపఞ్చకాత్మకే(సరస్వతీరహస్యోపనిషత్-౨౩) జగత్యర్థ
అస్తిభాతిప్రియమిత్యంశత్రయం    బ్రహ్మాత్మనైవ   మీయతే తత్త్వతో జ్ఞాయతే ,
నామరూపమిత్యర్ద్ధాంశో  యథాపూర్వం భ్రాన్తవదేవ   ప్రతీయతే  నయాథార్థ్యేన
మీయత ఇతి తద్దృష్ట్యుపహితం   బ్రహ్మ
అర్ద్ధమాత్రేత్యుచ్యత   ఇత్యర్ద్ధమాత్రాంశార్థ   ఇత్యాహ *తత్రాభాస  ఇత్యాది,
అష్టమీ  యత ఇత్యన్తేన* ॥ ౧౭॥
జీవన్ముక్తిదశాం ప్రాప్య  స్వానన్దమునుభూయ  చ ।
అర్ద్ధం  చ మీయతే యస్మాత్ బ్రహ్మాభిన్నం  చ సర్వశః ॥ ౧.౩.౧౮॥
యతః అంశపఞ్చకమధ్యే నామరూపాత్మకే ఆభాసాంశో న వాస్తవః
ప్రమావిషయః  సచ్చిదానన్దస్తు  వాస్తవః అన్యాంశో భ్రాన్తిమాత్రసిద్ధః    ,
యతశ్చ జీవన్ముక్తిదశాం ప్రాప్య  వాస్తవం స్వానన్దమనూభూయ
స్థితేనైతత్   బ్రహ్మాభిన్నమర్ద్ధమేవ   మీయతే తస్మాదర్ద్ధమాత్రేతి   సా
ప్రోక్తేతి   పరేణాన్వయః ॥ ౧౮॥
అభావస్తస్య విజ్ఞానమహిమ్నాఽనుమితిర్భవేత్  ।
అర్ద్ధమాత్రేతి   సా ప్రోక్తా  ప్రాహైవం   చాష్టమీ  యతః ॥ ౧.౩.౧౯॥
విజ్ఞానమహిమ్నా  తు సర్వశః సర్వనామరూపాంశశ్చ అభావో బాధశ్చ
పరమార్థతో  బ్రహ్మాభిన్నమధిష్ఠానమాత్రమితి    దృఢనిశ్చయో భవేత్,
అతః సా మాత్రా అర్ద్ధమాత్రేతి   ప్రోక్తేతి   స్వనామనిర్వచనరూపమష్టమీమాత్రా  ఏవం
ప్రాహేత్యర్థః   ॥ ౧౯॥
శాన్తాఖ్యో నవమోంఽశస్తు ముక్తానాం సన్న్యాసినాం నిర్వికల్పసమాధౌ
విదేహకైవల్యే  చ ప్రథమానం  శాన్తసర్వప్రపఞ్చపరమపురుషార్థభూతం 
నిరతిశయానన్దభూమాఖ్యం  స్వరూపమాహేత్యాహ –

కర్మణాం న్యాయతో న్యాసే స్థూలసూక్ష్మాదిదేహకే  ।
నష్టే జన్మాన్తరాభావే గురువేదాన్తమానతః ॥ ౧.౩.౨౦॥
వ్యతిరిక్తం జగత్స్వస్మాద్యతో నాస్తి తతః స్వయమ్ ।
శాన్తం నిర్మలమాకాశం నిత్యానన్దం  చ సర్వగమ్ ॥ ౧.౩.౨౧॥
స్వే మహిమ్ని చ సంసిద్ధం  పర్యవస్యతి కేవలమ్ ।
నాత్ర భేదో న చాకారో న వికల్పో న కల్పనా ॥ ౧.౩.౨౨॥

*కర్మణామిత్యాది, నవమస్తేనేత్యన్తేన * । విహితానాం కర్మణాం న్యాయతో విహితే
న్యాయేనైవ  సన్న్యాసే కృతే గురువేదాన్తమానతో జాతేన తత్త్వసాక్షాత్కారేణ
స్థూలసూక్ష్మకారణదేహకే  నష్టే సతి బీజాభావాదేవ జన్మాన్తరాభావే సతి
ఐహికమాముష్మికం చ జగద్యతః స్వతో వ్యతిరిక్తం నాస్తి, తతః స్వయం యతిః
శాన్తం నిత్యానన్దం  సర్వాఙ్గపూర్ణం   స్వే మహిమ్ని స్వతఃసిద్ధం  నిర్మలమాకాశం
సర్వతః స్వప్రకాశం  కేవలబ్రహ్మైవ   పర్యవస్యతీతి సార్ద్ధద్వయార్థః   ॥
తత్ర శాన్తశబ్దప్రవృతినిమిత్తాని   ప్రపఞ్చయతి  *నాత్రేతి * ॥౨౦॥౨౧॥౨౨॥
న కిఞ్చిన్నైవ  కిఞ్చిచ్చ సిద్ధమద్వైతముత్తమమ్   ।
ఇత్యాహ నవమస్తత్ర తతః శ్రద్ధత్స్వ   శౌనక ! ॥ ౧.౩.౨౩॥
న కిఞ్చిదితి ద్వైతనిషేధే  తదభావపరిశేషమాశఙ్క్య *న కిఞ్చిదితి*
తస్యాప్యధిష్ఠానవ్యతిరిక్తస్య  ప్రతిషేధార్థం   తత్ర తాసాం నవాంశానాం
మధ్యే నవమోంఽశ ఇత్యాహ వర్ణితప్రణవార్థః    ॥ శ్రద్దధానైరేవ    సుబోధో
నాన్యైరిత్యాశయేన  తదఙ్గతయా  శ్రద్ధాం   విధత్తే *తత ఇతి* ॥౨౩॥
జ్ఞాత్వేదం  గురూమూలేన నానావేదాన్తసఙ్గ్రహమ్  ।
ముచ్యతే జన్మపాశేన నరో నాత్రాస్తి   సంశయః ॥ ౧.౩.౨౪॥
నానావేదాన్తానాం తాత్పర్యసఙ్గ్రహరూపమిదం  ప్రణవహృదయం  గురుమూలేన
గురుప్రధానేన  శ్రవణాదినా  జ్ఞాత్వా  నరో జన్మపాశేన ముచ్యతే,అత్ర సంశయో
నాస్తి సంశయో న కార్య ఇత్యర్థః  ॥౨౪॥
శిఖాం సూత్రం  చ గాయత్రీం  గృహం దారాన్కుమారకాన్ ।
పరిత్యజ్య జపన్త్వేతం ప్రణవం  సాఙ్గముత్తమమ్  ॥ ౧.౩.౨౫॥
ఓంకారహృదయం గౌర్యా ఇత్యేవం శమ్భురబ్రవీత్  ॥
ఇతి ప్రణవహృదయమ్  ।
ప్రణవహృదయజ్ఞానప్రధానే    ప్రణవజపే  పరమహంసపరివ్రాజకానామేవాధికార
ఇతి దర్శయతి *శిఖామితి* ॥౨౫॥
ఓం కారహృదయమిత్యుపసంహారః ॥ ఇతి ప్రణవహృదయవ్యాఖ్యా  సమాప్తా ॥
సూత ఉవాచ–
సాఙ్గం  ప్రణవమాజప్య  పురశ్చర్యాం తతశ్చరేత్ ।

దశలక్షం జపః ప్రోక్తస్తదర్ద్ధం     హోమ ఉచ్యతే ॥ ౧.౪.౧॥
నిత్యం ప్రణవజపనిష్ఠస్య   తత్పురశ్చర్యాప్రక్రారం   సఙ్క్షిప్యాహ
*సాఙ్గమిత్యాదినా * ప్రజప్య  కిఞ్చిత్కాలం జప్త్వా, స్పష్టమ్ (౧) ॥ ౧॥
తర్పణం స్యాత్తదర్ద్ధం  చ సహస్రం  ద్విజభోజనమ్ ।
ఏవం కృత్వా సనియమం ప్రణవాత్మా  ప్రసీదతి  ॥ ౧.౪.౨॥
కిమత్ర బహునోక్తేన ప్రణవేన  తులా న హి ॥
గాయన్తి శ్రుతయః  సర్వా జపన్తి మునయస్తథా ॥ ౧.౪.౩॥
సనియమం పయఃఫలసక్తుపావకభిక్షాశన- var భిక్షాటన
స్థణ్డిలశయనాదిసర్వపురశ్చర్యాఙ్గనియమసహితమ్   , ఏవం
పురశ్చరణం కృత్వా స్థితస్య  పుంస ఇతి శేషః,
ప్రణవస్వరూప  ఆత్మా ప్రసీదతి  పాపదుర్వాసనాదికాలుష్యం హిత్వా ప్రకాశత
ఇత్యర్థః  । సగుణనిర్గుణబ్రహ్మప్రసాదే    అన్తరఙ్గసాధనేష్వన్యేషాం  సాధనానాం
ప్రణవేన  తులా న హీత్యర్థః  । శ్రుతయః  సర్వాః ఓం ఇతి బ్రహ్మ  । ఓంమితి సర్వమ్ ।
ఏతద్వై  సత్యకామ పరఞ్చాపరం చ
బ్రహ్మ  యదోఙ్కారో, రసానాం రసతమః పరార్ద్ధ్యః  ఓంమిత్యేతదక్షరమిదం
సర్వమిత్యాద్యాః ।మునయః వ్యాసవసిష్ఠసనకాద్యాః  ॥౨॥ ౩॥ ।
తిష్ఠన్త్వన్యే   గుణాః సాక్షాత్పరబ్రహ్మతత్త్వస్య  సర్వప్రపఞ్చబాధేన
కరతలామలకవదపరోక్షతయా ప్రతిపాదకత్వమేవాస్య  సర్వోత్కర్షం
ఖ్యాపయతీత్యాహ–

వాచ్యం బ్రహ్మ  పరం వస్తు మహిమా కేన వర్ణ్యతే  ।
శుకాదయోఽపి యం జప్త్వా మోక్షమాపుర్నిరత్యయమ్ ॥ ౧.౪.౪॥
*వాచ్యమితి* ।యేయే ప్రాఙ్ముక్తాస్తే   సర్వే ప్రణవప్రభావాదేవేత్యాహ   *శుకాదయ
ఇతి* నిరత్యయం పునరావృత్తిరహితమ్ ॥ ౪॥
సర్వోపాసనాసత్కర్మఫలావాప్తిరపి అకారాద్యవయవైః
సర్వవాగ్వ్యాపినః ప్రణవస్యైవ   సామర్థ్యాదిత్యయమేవైకః 
సర్వపురుషార్థసిద్ధిహేతురిత్యాశయేనాహ  –

లౌకికీ వైదికీ  వాక్చ వ్యాప్తా యేన పలాశవత్ ।
ఇత్యవోచమహం సర్వం యత్పృష్టం  మునిసత్తమైః  ॥ ౧.౪.౫॥

*లౌకికీతి* పలాశవత్ వృన్తేన పత్రవత్  । “తద్యథా శఙ్కునా
సర్వాణి పర్ణాని  సన్తీర్ణాన్యేవమోఙ్కారేణ  సర్వా వాగ్ సన్తృణ్ణా
“ఇతి శ్రుతేరితి  భావః ॥మునిసత్తమైః  సన్తృణ్ణా  భవద్భిర్యత్పృష్టం
తత్సర్వమ్ ఇతి వర్ణితప్రకారేణావోచమిత్యుపసంహారః   ॥ ౫॥ ఏవం సరహస్యం
మహామహిమప్రణవస్వరూపం  శ్రుత్వా  కృతకృత్యాః సన్తుష్టాః  మునయః
స్వం సూతం చ ప్రశంసన్తి  –
మునయ ఉచుః–
అహో భాగ్యమహో భాగ్యమహో ఫలమహో ఫలమ్ ।
పితా త్వం మునిధౌరేయ సూత ! త్వన్ముఖసాగరాత్ ॥ ౧.౪.౬॥
*అహోభాగ్యమిత్యాదినా*అనన్తజన్మసఞ్చితసుకృతం పరిపక్వభాగ్యమ్ ।
తత్ఫలం తత్త్వజ్ఞానమ్ ,అహో ఇత్యాశ్చర్యే, కల్పితాత్మనః శరీరస్య
సమ్పాదయితా యది పితా తర్హి పారమార్థికస్య  పరమాత్మనః ఉపదేశేన
సమ్పాదయితా త్వం కథం న పితేతి భావః । సర్వమునీనాముపదేశధురం
వహసీతి మునిధౌరేయః “ధురో యఢ్ఢకావితి ” (పా౦ అ౦ ౪ పా౦ ౪
సూ౦ ౭౭ ) ఢక్ ॥౬॥
ఓంకారకల్పమౌక్తేయమణిం బద్ధ్వా  వయం ముదా ।
స్వకీయకణ్ఠదేశేషు  ధారయామః ప్రసాదతః  ॥ ౧.౪.౭॥
ఓంకారకల్పలక్షణో మౌక్తేయో ముక్తానాయకో మణిస్తం వయం స్వకీయకణ్ఠదేశేషు
బద్ధ్వా  త్వత్ప్రసాదతో ధారయామః ॥ ౭॥
భాసా తస్య తమో నష్టం  హృదయస్థం  తపోధన ! ।
ఇత్యుక్త్వా మునయః సర్వే నేముః సూతాఖ్యదేశికమ్ ॥ ౧.౪.౮॥
తస్య మణేర్భాసా తాత్పర్యార్థప్రకాశలక్షణప్రభయా    హృదయస్థమజ్ఞానం 
తమో నష్టమ్ , నేముర్నమశ్చక్రుః  ॥౮॥
పఠన్తు శ‍ృణ్వన్తు చ వాచయన్తు లిఖన్తు గాయన్తు చ బోధయన్తు ।
ఓంకారకల్పం మునివృన్దసేవ్యం  సూతోక్తమీశోక్తమనిన్దితం  చ ॥ ౧.౪.౯॥
ఇతి శ్రీ స్కన్దపురాణే  వైష్ణవసంహితాయాం   మన్త్రప్రస్తావే 
ప్రణవకల్పే  ప్రథమోఽధ్యాయః  ॥ ౧॥
ఆదౌ ఈశోక్తం తథా సూతోక్తమ్, న విద్యతే నిన్దితం  జన్మమరణాదిదుఃఖమ్ ।
యస్మాత్తదనిన్దితమ్  ॥౯॥

ఇతి శ్రీప్రణవకల్పప్రకాశే    ప్రథమోఽధ్యాయః  ॥ ౧॥

అథ ద్వితీయోఽధ్యాయః ।
సర్వాత్మకత్వాదనన్తనామకస్య ప్రణవస్య
సారభూతాన్యష్టోత్తరశతనామాన్యాచిఖ్యాసుః 
సూతస్తదనురూపమఙ్గలాచరణరూపాం  తద్భూమికాం రచయతి–
ప్రణవః  పరమం బ్రహ్మ  ప్రణవః  పరమః శివః ।
ప్రణవః  పరమో విష్ణుః  ప్రణవః  సర్వదేవతాః ॥౨.౧.౧॥
*ప్రణవ  ఇతి* పరమస్య బ్రహ్మణః  ప్రతిపాదకత్వాత్ప్రతీకత్వాచ్చ
పరమం బ్రహ్మ , ఏవం పరమస్య శివస్య బ్రహ్మవిద్యాశరీరస్య
శుద్ధచిన్మాత్రస్య   వాచకత్వాత్ప్రతీకత్వాచ్చ పరమః శివః, ఏవం
సర్వజగదుపాదానమాయాశక్తిశరీరస్య చిన్మాత్రస్య  వాచకత్వాదినా పరమో
విష్ణుః , తతో హిరణ్యగర్భాదిసర్వదేవతాత్మనా అభివ్యక్తకార్యబ్రహ్మణో 
వాచకత్వాదినా సర్వదేవతాః ॥ ౧॥
మునయ ఊచుః–
సూత సూత మహాప్రాజ్ఞ  వ్యాసశిష్య మహామతే ! ।
యస్య దేవస్య నామాని లోకేషు మునిసత్తమ ! ॥౨.౧.౨॥
సూతసూతేత్యాదరార్థం  ద్విర్వచః,లోకేషు ప్రఖ్యాతానీతి  శేషః ॥౨॥
ప్రథమం  నామభిర్యస్తు సర్వదేవోఽభిపూజ్యతే ।
సర్వదైవతవృన్దానాం   పూజనేయాని నో వద ॥౨.౧.౩॥
సాధారణ్యేన సర్వజ్ఞ !లోకానుగ్రహకాఙ్క్షయా   ।
సూత ఉవాచ–
నామానియాని లోకేషు ప్రణవస్య  మునీశ్వరైః  ॥౨.౧.౪॥
సర్వేషాం దేవః సర్వదేవః, సర్వదేవతాత్మకత్వాద్వా సర్వదేవః ఈశ్వరః
అభిపూజ్యతే, సర్వదైవతవృన్దానాం   ప్రత్యేకం  పూజనేఽపియాని నామాని
సాధారణ్యేన భవన్తి తాని నామాని లోకానుగ్రహకాఙ్క్షయా   నః అస్మభ్యం వదేతి
పరేణ సహాన్వయః ।సూతవాక్యే “నామాని
యానీత్యా”దిర్మునిపృష్టార్థస్యానువాద   ఉత్తరస్య

పృష్టార్థైకనిష్ఠతాద్యోతనార్థః     ॥ ౩॥ ౪॥
కీర్త్యన్తే  నామభిస్తైస్తు  సర్వదైవతపూజనమ్  ।
సర్వదేవాత్మకో యస్మాత్ప్రణవః పరికీర్తితః ॥౨.౧.౫॥
యస్మాత్ప్రణవః సర్వదేవతాత్మకః పరికీర్తితస్తస్మాత్తైః   ప్రణవనామభిః
సవదైవతపూజనం  యుక్తమిత్యర్థః  ॥ ౫॥
అస్య శ్రీప్రణవాష్టోత్తరశతనామస్తోత్రమహామన్త్రస్య       బ్రహ్మా  ఋషిః,
పరమాత్మా దేవతా,అనుష్టుప్  ఛన్దః ,అమ్బీజం, ఉం శక్తిః ,మం కీలకం
మోక్షార్థే జపే వినియోగః ॥
బ్రహ్మా  ఋషిః ఇతి పరం బ్రహ్మేత్యర్థః   ।యద్యపి పార్వత్యై
శివేనోపదిష్టత్వాత్స  ఏవ ఋషిర్యుక్తస్తథాపి  ప్రణవస్య
పరబ్రహ్మఋషిప్రసిద్ధేస్తన్నామ్నామపి     స ఏవ ఋషిః,
శివస్యాపి పరబ్రహ్మత్వేన  ఋషిత్వలాభాదితి భావః ॥
ధ్యానమ్–

ఓంకారం ప్రణవాత్మబోధవిలసత్ప్రాప్యం  చిదానన్దదం
సత్యం జ్ఞానమనన్తమూర్తిమమలం  సిద్ధాత్మకం  సర్వగమ్ ।
ప్రత్యఞ్చం  పురుషోత్తమాబ్జభవనం  వ్యోమాభరోమావలిం
వాణీలక్ష్మిజగజ్జనౌ  కుశలయా గౌర్యా సమేతం భజే ॥౨.౨.౧॥
*ఓఙ్కారమితి* । “ఓంకారకృతేనైవ
పరమాత్మబోధేనావిద్యావరణనిరాసాత్పరమాత్మభావేన విలసద్భిరధికారిభిః
స్వాత్మతయా ప్రాప్యమ్  । తథావిధస్వాత్మదానేనైవ  చిదానన్దప్రదమ్  ,

స్వప్రకాశనిరతిశయానన్దప్రదమ్    । అనన్తమూర్త్తిమపరిచ్ఛిన్నస్వరూపమ్ ।
సిద్ధాత్మకం  స్వతఃసిద్ధం  స్వసిద్ధావన్యానిరపేక్షమితి యావత్ ।
సర్వగం సర్వాధిష్ఠానమ్ ,అత ఏవ ప్రత్యఞ్చమ్  క్షరాక్షరాతీతత్వాత్ ।
పురుషోత్తమం సర్వప్రాణిహృదయాబ్జభవనమ్   । అథవా పురుషోత్తమో విష్ణుః
అబ్జస్య  చన్ద్రస్య  భవనమావాసభూతో రుద్రః ,అబ్జం  పద్మ భవనం
స్థానం  యస్య స బ్రహ్మా , ఏతేషాం సమాహారాత్మా యః పరమశివస్తద్రూపమ్  ।
వ్యోమవన్నీలత్వాద్వ్యాప్తత్వాద్వా వ్యోమాభరోమావలిమ్,అత ఏవ వాణీ చ
ఈ చ లక్ష్మీశ్చ తాసాం సమాహారో వాణీలక్ష్మి, తస్య జగతశ్చ
జనౌ కుశలయా గౌర్యా పరమశక్త్యా సమేతమ్, ఓంకారం భజే

జపధ్యానార్థవిచారాదిభిర్నిరన్తరం  సేవే ఇత్యర్థః  ॥ ౧॥
ఏవం ధ్యాత్వా తతో భక్త్యా నామ్నామష్టోత్తరం   శతమ్ ।
ప్రణవస్య  జపేద్విప్రాః  !శుచిర్భూత్వా సమాహితః ॥౨.౨.౨॥
సమాహితః అవ్యగ్రచిత్తః   ॥౨॥
ఓఙ్కారస్తారకం సూక్ష్మం ప్రణవః  సర్వగోచరః ।
దివ్యమేకాక్షరం శుభ్రం  శుద్ధం  నిర్మలమవ్యయమ్ ॥౨.౨.౩॥
ఉచ్చార్యమాణః సర్వం శరీరమూర్ధ్వమున్నామయతీత్యోఙ్కారః ।
సంసారమహాభయాత్తారయతీతి తారకమ్ ।సూక్ష్మీభూయ పరశరీరాణ్యనుప్రవిశతీతి
సూక్ష్మమ్ । బ్రహ్మ  బ్రాహ్మణేభ్యః
ప్రణామయతీతి  ప్రణవః  । సర్వగోచరః సర్వవ్యాపీ ।ద్యోతనస్వభావం
దివ్యమ్ । ఏకమేవ న క్షరత్యశ్నోతీతి వా అక్షరమ్ । శుభ్రం  శుభమ్ ।
అశుద్ధదేహత్వనిరాసిత్వాచ్ఛుద్ధమ్   । అవిద్యాదిమలరహితత్వాన్నిర్మలమ్ । వ్యయః
అపక్షయస్తదభావాదవ్యయమ్ ॥ ౩॥
సత్యో నిరత్యయో దేవో విశ్వవ్యాపీ ప్రపఞ్చగః  ।
విష్ణుర్బ్రహ్మా  శివో ధాతా విశ్వకర్త్తా  జగద్గురుః  ॥౨.౨.౪॥
అబాధ్యత్వాత్సత్యః । అత్యయో నాశస్తద్రహితత్వాన్నిరత్యయః  । దీవ్యతి
అవస్థాత్రయేణ   సర్గాదినా  చ క్రీడతీతి  దేవః । విశ్వవ్యాపనశీలత్వాత్
విశ్వవ్యాపీ ।స్వాధ్యస్తం ప్రపఞ్చమధిష్ఠానసద్రూపేణానుగచ్ఛతీతి  
ప్రపఞ్చగః  । సర్వే దేవా విశన్త్యస్మిన్నితి విష్ణుః  । బృంహయతి జగదితి
బ్రహ్మా  । నిరతిశయానన్దత్వాదనన్తకల్యాణగుణనిధిత్వాచ్చ  శివః ।
జగద్ధారయతి  పోషయతి చేతి ధాతా । విశ్వస్య కర్తా నిర్మాతా । జగతః
పరమహితోపదేష్టృత్వాత్  జగద్గురుః  ॥ ౪॥ । ౧౩
స్రష్టా  పాలయితా గోప్తా వేదకర్తాఽఽగమాకృతిః ।
వేదాన్తవేద్యో నిలయం దైవతం  భవనాశకమ్ ॥౨.౨.౫॥
జగతః ఆదౌ స్రష్టా  । తతః పాలయితా పోషయితా ।గోప్తా ఉపఘాతకేభ్యో
రక్షితా । వేదానాం కర్తా కల్పదావావిష్కర్తా । ఆగమా రహస్యవిద్యాస్తదాకృతిః ।
వేదాన్తైరుపనిషత్ప్రమాణైర్వేద్యః   । ప్రలయే  నిలీయతేఽస్మిన్జగదితి  నిలయమ్ ।
దేవతానాం సమష్టిర్దైవతమ్   । భవనం భవః పునర్జన్మ  తస్య నాశకం
మూలచ్ఛేదకమ్ ॥ ౫॥

అతఃపరం మాతృకావర్ణక్రమేణ   యథాసమ్భవం అకారాదినామాన్యాహ–

అకారాదిక్షకారాన్తమాతృకావర్ణవాచకః  ।
ఆలోచనతపఃసిద్ధజగదుత్పత్తికారణమ్  ॥౨.౨.౬॥
*అకారాదీతి* । అకారాదిసర్వమాతృకావర్ణాత్మనా
ప్రకృతిప్రత్యయపదవాక్యమహావాక్యాద్యాత్మనా   సర్వార్థవాచక  ఇత్యర్థః  ।
“తపసా చీయతే బ్రహ్మ ”, “స తపోఽతప్యత”,
స తపస్తప్త్వా ఇదం “సర్వమసృజత” ఇత్యాదిశ్రుతిప్రసిద్ధం    యత్
ఆలోచనాత్మకం తపస్తావన్మాత్రేణ  సిద్ధస్య  జగత ఉత్పత్తేరావిర్భావస్య
కారణమ్ ॥౬॥
ఇనపావకవాతేన్ద్రమృత్యుధావనకారణమ్  ।
ఈశ్వరబ్రహ్మవిష్ణూనాం   రజఃసత్వతమోభిదా ॥౨.౨.౭॥
ఇనస్య సూర్యస్య పావకస్య వహ్నేర్వాతస్య వాయోరిన్ద్రస్య  దేవరాజస్య
మృత్యోర్యమస్య
చ యద్భీత్యా నియతకాలం ధావనం స్వస్వవ్యాపారే ప్రవర్తనం   తత్ర
ప్రశాసితత్వేన  కారణమ్,

భీషాఽస్మాద్వాతః పవతే భీషోదేతి సూర్యః ।
భీషాస్మాదగ్నిశ్చేన్ద్రశ్చ  మృత్యుర్ద్ధావతి  పఞ్చమః ॥ ఇతి
శ్రుతేరిత్యర్థః   ।
ఈశ్వరో రుద్రః  బ్రహ్మా  విష్ణుశ్చేత్యేతేషాం  యథోచితక్రమేణ
రజఃసత్వతమోగుణైరుపాధిభిర్భిద్యత  ఇతి భిదా విభిన్నాయామూర్తిస్తద్రూప 
ఇత్యర్థః  ॥ ౭॥
ఉమావాణీవిష్ణుపత్నీశక్తిరూపేణ   సంస్థితః  ।
ఊరూమస్తకకర్ణాదినానాఙ్గవికలస్తథా   ॥౨.౨.౮॥
తేషామేవ క్రమాత్  ఉమా పార్వతీ వాణీ సరస్వతీ విష్ణుపత్నీ  లక్ష్మీరితి ప్రసిద్ధా
యాః సంహారసృష్టిపాలనశక్తయస్తద్రూపేణాపి   సంస్థితః  ।ఊరూమస్తకం కర్ణౌ
చేత్యాదినానావిధైరఙ్గైర్వ్యవహరన్నపి   వస్తుతోఽశరీరత్వాత్తద్వికలః
అశరీరః “అపాణిపాదో జవనో గృహీతా”ఇత్యాదిశ్రుతేః  ॥౮॥
ఋక్షాప్రభృతిరోగాణామాలయానాలయాభిధః  ।
ఋషివృన్దసహస్రాణాం   జ్ఞానమోక్షప్రదాయకః   ॥౨.౨.౯॥

ఋక్షా అర్శో రోగః, తత్ప్రభృతీనాం రోగాణామాలయ ఆశ్రయో
దేహస్తదాత్మనా భ్రాన్త్యా  ప్రతీయమానోఽపి  వస్తుతస్తదనాలయ  ఇత్యభిధా
శ్రుత్యాదిప్రసిద్ధిర్యస్య   , “స పర్యగాచ్ఛుక్రమకాయమవ్రణమస్నావిరం 
శుద్ధమపాపవిద్ధమ్  ”ఇత్యాదిశ్రుతేః  । సహస్రశబ్ద  ఆనన్త్యపరః,
స్వజపాదినిష్ఠానాం  ఋషివృన్దసహస్రాణామిహ   దేహే బ్రహ్మలోకే  వా జ్ఞానస్య
క్రమాక్రమమోక్షస్య   చోపాసనాపరిపాకతారతమ్యేన ప్రదాయకః  ॥౯॥
రూక్షావిదురప్రజ్ఞానసమ్పన్నస్యాపవర్గదః    ।
లుప్తలుమ్పకలౌపన్యత్రితయప్రతిపాదకః   ॥౨.౨.౧౦॥
ౠకారాదినామ్నో లోకే అదర్శనాత్సాదృశ్యాత్ రూకారాది గృహ్యతే,
యే తపోనిర్జితరసనేన్ద్రియత్వాద్రూక్షస్య    భైక్షస్య  రసం
న విదుస్తేషు స్వార్థవిజ్ఞానసమ్పన్నస్య   సద్యోఽపవర్గదః  ।
లృకారాదినామ్నోప్యప్రసిద్ధేస్తత్సదృశలుకారాదినామనిర్దేశః    ,లుప్తః
నష్టః  అతీతః,లుమ్పకో లోపకర్తా వర్తమానః ,లౌపన్యో లోపనార్హః
భవిష్యపదార్థః , ఏతత్త్రితయప్రతిపాదకః   సర్వార్థప్రకాశక   ఇతియావత్ ॥
అథవా లుప్తో బాధ్యాఽవిద్యాదిస్తస్య లుమ్పకశ్చరమవృత్త్యా రూఢః పరమాత్మా
లౌపన్యో లోపనకరణీభూతశ్చరమసాక్షాత్కారస్తత్త్రితయస్య  ప్రతిపాదకః
ప్రాపక  ఇత్యర్థః  ॥ ౧౦॥
ఏలాదివాసనాయుక్తపానీయోత్థానలాలసః  ।
ఐశ్వర్యాష్టకభూయిష్ఠసిద్ధాపురుషసేవితః    ॥౨.౨.౧౧॥
ఏలా ప్రసిద్ధా  ఆదిపదాదుశీరకర్పూరాది, తద్వాసనాయుక్తస్య పానీయస్యోత్థానే
సర్వసుకృతినాముపభోగాయోత్పాదనే లాలసా వాఞ్ఛా యస్య సః ।
ఐశ్వర్యాష్టకమణిమాదికం  ప్రసిద్ధం  , తద్భూయిష్ఠైస్తత్ప్రచురైర్దేవైః    
సిద్ధైర్యోగమన్త్రాదిసిద్ధైరాపురుషైః     ఈశత్పురుషాకారైః  కిన్నరాదిభిశ్చ
సేవితః ॥ ౧౧॥
ఓంఆదినిఖిలామ్నాయమూర్ద్ధన్యామ్నాయబోధితః  ।
ఔన్నత్యగర్వసన్నద్ధదైతేయకులఘాతకః   ॥౨.౨.౧౨॥
ఓంకారాదిభిర్నిఖిలానామామ్నాయానాంమూర్ధని
భవైర్మూర్ద్ధన్యైర్మహామన్త్రైరామ్నాయైశ్చ    

జపోపాసనస్వాధ్యాయజన్యచిత్తశుద్ధిద్వారా  తాత్పర్యవత్ప్రమాణతయా
చ తత్త్వతో బోధితః ।ఔన్నత్యమైశ్వర్యబలాదుత్కర్షస్తత్ప్రయుక్తేన  
గర్వేణ యుద్ధాయ
సన్నద్ధస్య  దైతేయకులస్య  విష్ణ్వాదిరూపేణ  ఘాతకః ॥ ౧౨॥
అజ్ఞానతిమిరాప్లుష్టజగదాభాసదీపకః    ।
అః కంజజహరేంన్ద్రాదిసర్వదైవతకారణమ్   ॥౨.౨.౧౩॥
అజ్ఞానలక్షణేన  తిమిరేణాన్ధకారేణాజ్ఞానేన   తిమిరేణ చ ప్లుష్టస్య 
దగ్ధప్రాయస్య   జగతః ఆభాసే ప్రకాశనే  బోధనే చ దీపకః ।
సాక్షాదనుస్వారాదేర్నామ్నోఽత్యన్తాప్రసిద్ధేరీషచ్ఛ్రుతి  -
సామ్యేనాజ్ఞానేత్యాదినామోక్తిః  । అః ఇతి విసర్గాత్మకమేవ  నామ ।
అథ కకారాదీని నామాని । కఞ్జాజ్జాతః   కఞ్జజో  బ్రహ్మా
హరిర్విష్ణురిన్ద్రాదయశ్చేతి   సర్వేషాం దైవతానాం  కారణమ్ ॥ ౧౩॥
కార్యకారణసఙ్ఘాతదేహావాసమనోరథః  ।
ఖాదిభూతాదిభూతాత్మా గమ్యాగమ్యవిచక్షణః ॥౨.౨.౧౪॥
కార్యాణాం భౌతికానాం కారణానాం మహాభూతానాం చ
సఙ్ఘాతరూపా  యే వ్యష్టిసమష్టిదేహాస్తేషు   స్వసృష్టేషు
జీవభావేన ప్రవిశ్య  ఆవాసే మనోరథో వాఞ్ఛా యస్య సః ।
“హన్తాహమిమాస్తిస్రో దేవతా అనేన జీవేనాత్మనాఽనుప్రవిశ్య  నామరూపే
వ్యాకరవాణి”ఇత్యాదిశ్రుతేః  । ఖం ఆదిర్యేషాం తేషాం మహాభూతానాం
ఆదిభూతః కారణత్వేన స్థితః  ఆత్మా । చక్షురాదిప్రమాణగమ్యే
లౌకికవిషయే తదగమ్యే అలౌకికే ధర్మబ్రహ్మవిషయే  చ
కరతలామలకవదసన్దిగ్ధాపరోక్షాదిహేతుత్వాద్విచక్షణః   ॥ ౧౪॥
ఘర్మరశ్మిప్రభాకర్తా  బహిర్ముఖపరాఙ్ముఖః ।
చరాచరస్వరూపీ చ ఛేతృఛేద్యాదిదూరగః ॥౨.౨.౧౫॥
ఘర్మరశ్మేః సూర్యస్య ప్రభాయాః  ప్రకాశనశక్తేః   కర్త్తా ,
“యేన సూర్యస్తపతి తేజసేద్ధః ” ఇత్యాదిశ్రుతేః  ।
బహిర్ముఖేష్వధ్యాత్మతత్త్వవిచారవిముఖేషు విషయాసక్తజనేషు
పరాఙ్ముఖః । చరా జఙ్గమాః ,అచరాః స్థావరాస్తదాత్మత్వాత్తత్స్వరూపీ  ।
తథాత్వే ప్రసక్తం   దోషం నివారయతి *ఛేతృ ఇతి*। ఆదిపదాద్దగ్ధదాహ్యం 

క్లేదయితృక్లేద్యం   భేతృభేద్యమిత్యాదిప్రపఞ్చరూపం , తస్య దూరగః,
అధ్యస్తధర్మాణామధిష్ఠానాస్పర్శిత్వాదితి  భావః ॥ ౧౫॥
జప్తృసాహస్రజప్యశ్చ  ఝడితిప్రతిపాదితః  ।
సర్వజ్ఞోఽభిజ్ఞవిజ్ఞేయష్టఙ్కవాస్యభిసాధితః     ॥౨.౨.౧౬॥
జప్తారః సహస్రమేవ  సాహస్రాః  అసఙ్ఖ్యాతాః  యతయోయస్య,సులోపశ్ఛాన్దసః ,
ముముక్షుభిర్జపితుం యోగ్యో జప్యః వాచికమానసజపార్హః  । జప్యమానేన
స్వేనైవ  ఝటితి అవిలమ్బేనాఽఽవిర్భూతబ్రహ్మాత్మభావేన  ప్రతిపాదితః
అనుభావితః । తథాప్రతిపత్త్యా  సర్వం స్వాత్మతయా జానాతీతి సర్వజ్ఞః  ।
అభిజ్ఞైరనుభవనిష్ఠైరేవ   విజ్ఞాతుం  శక్యో విజ్ఞేయః  । ఇమాని నామాని
ఙకారాదినామాలాభాత్పూర్వవత్ । టఙ్కః పాషాణదారణః,వాశీ కాష్ఠతక్షణీ
తాభ్యాం ద్వైతబన్ధం   విచ్ఛిద్య ముక్తరూపేణ సాధితో న, కిన్తు
జ్ఞానేనాజ్ఞానబన్ధం    విచ్ఛిద్య నిత్యసిద్ధస్వరూపేణైవ   పరిశేషితః
ఇత్యర్థః  ॥ ౧౬॥
నిష్ఠురాకృత్తిసమ్పృక్తో  దమ్భేతరవిశేషితః ।
ఢక్కానిదాదసమ్పృక్తః  ప్రాణిత్రాణపరాయణః   ॥౨.౨.౧౭॥
ఠకారాదినామ్నోఽప్యప్రసిద్ధేస్తన్మధ్యం    నామాహ *నిష్ఠురేతి * ॥
దృఢతరసంసారబన్ధచ్ఛేదే  నిష్ఠురాకృత్యా
నిర్దయాకారయా  చరమసాక్షాత్కారవృత్త్యా సమ్పృక్తః  var నిర్దయాకృత్యా
మిశ్రితః  ।యతో దమ్భేతరై “ర్దమ్భో
దర్పోఽభిమాన”శ్చేత్యాదిభగవద్దర్శితాదిశాఽఽసురసమ్పద్విలక్షణై  -
“రభయం సత్వసంశుద్ధిర్జ్ఞానయోగవ్యవస్థితి   -”
రిత్యాదిదైవసమ్పద్భిర్విశేషితః  సమర్పితః । ఢక్కాఽత్ర
సకార్యావిద్యావిజయయశఃపటహస్తన్నినాదసదృశైః
“నిష్కలం నిష్క్రియం శాన్తం నిరవద్యం నిరఞ్జనమ్ ,అమృతస్య పరం
సేతుర్దగ్ధేంధనమివానలమి  ”త్యాదిశ్రుతిభిః  స్వతాత్పర్యోద్ఘాటనాయ
సమ్పృక్తో మిలితః ।స్వోపాసకాదిప్రాణినాం  త్రాణే  పరాయణస్తత్పరః ॥ ౧౭॥
తరుణారుణసన్దీప్తజటామణ్డలమణ్డితః     ।
స్థాణుః  కూటస్థలక్ష్మా  చ దానాదానవిచక్షణః ॥౨.౨.౧౮॥
శివరూపత్వాత్తరుణారుణేన ప్రతప్తకనకవత్సన్దీప్తేన    జటామణ్డలేన  మణ్డితః  ।

సర్వసంసారశాఖాస్కన్ధచ్ఛేదపరిశిష్టపురుషాకృతిత్వాత్స్థాణుః    ।
కూటమివ నిర్వికారం స్థితస్వరూపమేవ  లక్ష్మ స్వరూపలక్షణం యస్య ।
సృష్టిస్థితికాలయోః   సర్వవస్తుషు తత్తదర్థక్రియాశక్తీనాం   దానే ప్రలయకాలే
ఉపసంహారేణ పునరాదానే చ విచక్షణః ॥ ౧౮॥
ధనాధిపసమారాధ్యో నక్షత్రోడుపమణ్డనః   ।
పూజ్యపూజకపూజా చ ఫలరూపీ ఫలాత్మనామ్ ॥౨.౨.౧౯॥
ధనాధిపేన కుబేరేణ సమారాధ్యః । నిశాకారరూపేణ నక్షత్రోడుపమణ్డనః   ।
పూజ్యః పూజనార్హః  ।పూజకః పూజాకర్తా పూజా పూజనక్రియా  తత్తద్రూప  ఇత్యర్థః  ॥
ఏవం కామ్యకర్మానుష్ఠానేన  స్వర్గాది  ఫలాసక్త్యా ఫలాత్మనాం ఫలరూపీ ॥ ౧౯॥
బిమ్బినీశతసమ్పూజ్యో భయాభయసుకోవిదః ।
మర్యాదాస్థాపనాధ్యక్షో యాయజూకాభివాఞ్ఛితః ॥౨.౨.౨౦॥
ధ్యేయాకారప్రతిబిమ్బవత్పశ్చిమవృత్తవృత్తయో   బిమ్బిన్యస్తాసాం
శతైర్ధ్యానయజ్ఞైః    సమ్పూజ్యః ।బాహ్యే ద్వైతాభినివేశస్తన్మూలమజ్ఞానం 
భయహేతుత్వాద్భయం బ్రహ్మాత్మైక్యప్రతిష్ఠా    హ్యభయహేతుత్వాదభయం తయోః
పాదశో విభాగేన స్ఫుటమ్ప్రతిపాదకత్వాద్భయాభయసుకోవిదః ।
“భీషాస్మాద్వాతః పవతే”, “తత్త్వేవ భయం
విదుషోఽమన్వానస్య”ఇత్యాదిశ్రుతేః  । అత ఏవ జగన్మర్యాదాస్థాపనే
అధ్యక్షః స్వామీ ।యజ్ఞాదిసాధనత్వాత్తత్ఫలదత్వాచ్చ
యాయజూకైరభివాఞ్ఛితః  ॥౨౦॥
రమ్భావనవిహారీ చ లావణ్యకమనీయదః ।
వన్దారువన్దనీయశ్చ   శఙ్కరో లోకవాసినామ్ ॥౨.౨.౨౧॥
యజ్ఞాదిఫలభోక్తృత్వరూపేణ  రమ్భాద్యప్సరసాం సమ్బన్ధిని  నన్దనాదివనే
విహారీ । స్వర్గిణాం  లావణ్యకమనీయం చన్ద్రకలామయం  శరీరం దదాతీతి
లావణ్యకమనీయదః । అత ఏవ
వన్దారుభిర్నతిస్తుతిపరైభక్తైర్వన్దనీయః     నమ్యః స్తుత్యశ్చ ।
స్వర్గాదిలోకవాసినాం  తద్విషయభోగవూత్తితారతమ్యానుసారేణ
మానుషానన్దాదిహిరణ్యగర్భానన్దాన్తం    శం సుఖం కరోతీతి శఙ్కరః,
“ఏతస్యైవానన్దస్యాన్యాని   భూతాని మాత్రాముపజీవన్తీతి  ”శ్రుతేః  ॥౨౧॥
షడాననజనౌ హేతుః సఙ్కల్పితపదార్థదః  ।

సర్వాత్మా సర్వసమ్పదః సర్వసాక్షీ చ సర్వదః ॥౨.౨.౨౨॥
శఙ్కరత్వాదేవ షడాననస్య స్కన్దస్య  జనౌ జన్మని హేతుః ।
భక్తసఙ్కల్పితధర్మార్థకామమోక్షపదార్థదః   ।జ్ఞానినాం  సర్వాత్మా ।
సమ్పదర్థినాం  సర్వసమ్పదః । సర్వం సాక్షాత్పశ్యతీతి సర్వసాక్షీ । సర్వం
దదాతి ద్యతీతి వా సర్వదః ॥౨౨॥
సర్వకర్త్తా  సర్వభోక్తా సర్వేశ్వరనియామకః ।
సర్వభూతహృదావాసః సర్వవస్తుస్వరూపకః ॥౨.౨.౨౩॥
సర్వస్య కర్తా । సర్వస్య భోజ్యస్య భోక్తా ।
సురేశ్వరనరేశ్వరభుజగేశ్వరాదీనాం సర్వేషామీశ్వరాణాం నియామకో
నియన్తా । సర్వేషాం భూతానాం ప్రాణినామాత్మత్వాత్సర్వభూతహృదావాసః  ।
సర్వనామరూపకల్పనాస్పదత్వాత్సర్వవస్తుస్వరూపకః ॥౨౩॥
హవ్యకవ్యాదిభోక్తా చ కృపాలుజనశేఖరః ।
క్షితినీరాగ్నిపవనఖసోమరవిపుంఙ్కృతిః ॥౨.౨.౨౪॥
దైవే  యజ్ఞే హవ్యానాం పిత్రే కవ్యానామ్,ఆదిపదాన్మానుషే
హన్తకారాన్నానాం చ భోక్తా । లకారాదినామదౌర్లభ్యాత్తదుపాన్త్యం
నామాహ *కృపాలుజనశేఖర ఇతి* । కృపాలునాం జనానాం శేఖరః
శిరోభూషణవచ్ఛిరసా మాన్యః పరమకృపాలురిత్యర్థః  ।
క్షిత్యాద్యష్టమూర్తిరూపత్వాత్క్షిత్యాకృతిరిత్యాద్యష్టౌ   నామాని సమస్య
నిర్దిష్టాని   । కృతిశబ్దః  ఆకృతిపరః ప్రత్యేకం  సమ్బధ్యతే ॥౨౪॥
శబ్దబ్రహ్మ   పరబ్రహ్మ  కార్యబ్రహ్మ  చ బ్రహ్మ  చ ॥
సూత ఉవాచ–
ఇతీదం ప్రణవస్యాస్య  నామ్నామష్టోత్తరం   శతమ్ ।
సర్వదైవతపూజాయై  నిమిత్తం వేదసమ్మతమ్ ॥౨.౨.౨౫॥
నామాఖ్యాతోపసర్గనిపాతప్రకృతిప్రత్యయాదిఘటితమూర్తి   -
వేదవ్యాహృతిసారత్వాచ్ఛబ్దబ్రహ్మ   ।
విరాఠిరణ్యగర్భాద్యాత్మకాపరబ్రహ్మోపేక్షయా  కారణత్వేన పరత్వాత్పరబ్రహ్మ
మకారార్థః  । తత్సర్వసూక్ష్మస్థూలసృష్ట్యుపహితం   కార్యబ్రహ్మేతి
అకారౌకారార్థః  । ఏతావేవ తత్త్వమ్పదార్థౌ
తయోః కార్యకారణోపాధిపరిత్యాగేన శోధనే అఖణ్డైకరసం

సమస్తప్రణవలక్ష్యమర్ద్ధమాత్రాలక్ష్యం    వా బ్రహ్మ , స ఏవ ప్రణవార్థో
మహావాక్యార్థశ్చ  తద్రూప  ఇత్యర్థః  ॥ అత్ర ఆదౌ ఏకత్రింశన్నామాని ,
అన్తే ఏకాదశ నామాని మాతృకాక్షరక్రమం  వినైవ  నిర్దిష్టాని  ,మధ్యే
షడ్షష్టినామాని   యథాసమ్భవం మాతృకాక్షరక్రమేణ  నిర్దిష్టాని   ।
ఇతిశబ్దః  సమాప్తౌ । వేదానాం సారత్వేన సమ్మతమ్ ॥౨౫॥
చిద్విలాసవిలాసాయ ఓంకారాయ నమో నమః ।
యః పఠేత్సతతం జన్తుర్ముచ్యతే సర్వపాతకైః  ।
యతిభిః పఠనీయం చ నియమేన త్రికాలతః  ॥౨.౨.౨౬॥
యోజన్తురధికారీ సతతం నిత్యం పఠేత్సః । తత్ర యతీనాం నిత్యః అన్యేషాం
కామ్యః తత్పాఠ ఇతి దర్శయతి *యతిభిరిత్యాదినా* ॥౨౬॥
సర్వవేదఫలం ప్రైతి  బ్రహ్మచారీ  పఠేద్యది ।
వనస్థస్తాపసీం  సిద్ధిం  గృహస్థః  కర్మణాం ఫలమ్ ॥౨.౨.౨౭॥
సర్వవేదఫలమేకైకశాఖాధ్యయనఫలమ్  । ఏవం వనస్థ ఏకైకతపసాపి
సర్వతపఃసమ్బన్ధినీం  సిద్ధిమ్  । ఏవం గృహస్థోఽపి  సర్వత్ర నిర్విఘ్నతయా
తత్ఫలసిద్ధిమితి  వా ॥౨౭॥
నిత్యం నిర్దుఃఖమానన్దం   సంన్యాసీ లభతే తదా ।
యస్మిన్దేవే  యస్య భక్తిస్తేన  నామభిరేతకైః  ॥౨.౨.౨౮॥
ఏతకైః  - ఏతైః , సర్వనామత్వాత్ప్రశంసాయామకచ్ ॥౨౮॥
చతుర్థీనమఓంకారపూర్వైర్దేవః    స పూజ్యతామ్ ।
నామాన్యేతాని పార్వత్యై  ఇత్యేవం శమ్భురబ్రవీత్  ॥౨.౨.౨౯॥
*చతుర్థీనమఓంకారపూర్వైరితి  * చతుర్థ్యంతైర్నమ   ఓంకారపూర్వైరిత్యర్థః   ।
చతుర్థీనమోఽన్తైరోఙ్కారపూర్వైరితి    వా శాకపార్థివాదిత్వకల్పనయా
మధ్యమపదలోపీ సమాసః । ఉపసంహరతి *నామాన్యేతానీతి* ॥౨౯॥
ఇతి ప్రణవాష్టోత్తరశతనామ    సమాప్తమ్ ॥
సూత ఉవాచ –

అథర్వరహస్యప్రణవషోడశానామాని  వక్తుం ప్రతిజానీతే  –

అథాతః సమ్ప్రవక్ష్యామి రహస్యం దేవదుర్లభమ్  ।
సాఙ్గోపాఙ్గాగమానాం   చ పఠనే తుల్యదం ఫలమ్ ॥౨.౩.౧॥

*అథాత ఇతి ।
సాఙ్గోపాఙ్గానామాగమానాం   వేదానామఙ్గాని  శిక్షాదీని షట్, ఉపాఙ్గాని  పురాణాదీని
చత్వారి, వేదాశ్చత్వారోఽఙ్గిన  ఇతి । చతుర్దశవిద్యాస్థానానాం   పఠనే
యత్ఫలం తత్తుల్యఫలదమితి వక్తవ్యే తుల్యదం ఫలమితి ఛాందసమ్ ॥ ౧॥
ఓంకారః ప్రణవోఽనన్తః  సర్వవ్యాపీ చ తారకమ్ ।
శుక్లం  సూక్ష్మం వైద్యుతం  చ పరం బ్రహ్మ  తథైవ  చ ॥౨.౩.౨॥
ఓంకార ఇత్యాదీని పఞ్చదశనామాన్యథ కస్మాదుచ్యన్తే ? ఓంకారో
యస్మాదుచ్చార్యమాణ ఏవ సర్వం శరీరమూర్ధ్వమున్నామయతీత్యాదినా  అథర్వశిరసి
శ్రుత్యైవ   వ్యాఖ్యాతాని తత ఏవావగన్తవ్యాని ॥౨॥
ఏకశ్చ ఏకరుద్రశ్చ  ఈశానో భగవాంస్తథా ।
మహేశ్వరో మహాదేవః ప్రత్యగాత్మా  తథైవ  చ ॥౨.౩.౩॥
ప్రత్యగాత్మేతి  నామ తు తాపనీయాదౌ ప్రసిద్ధం   సర్వాన్తరసాక్షిచైతన్యం
పరమ్ ॥ ౩॥
షోడశైతాని  నామాని ప్రణవబ్రహ్మణో   ద్విజాః ।
ముముక్షోర్మోక్షదానాయ జగాదాథర్వణీ శ్రుతిః  ॥౨.౩.౪॥
ఆథర్వణీ అథర్వశిరస్తాపనీయాదిరూపా శ్రుతిః  ॥ ౪॥
యః పఠేత్త్రిషు  కాలేషు జ్ఞాత్వా  మాహాత్మ్యమేషు సః ।
అపవర్గం  శుభం ప్రైతి  జన్తుస్తేనాఽభివీక్షితః  ॥౨.౩.౫॥
మాహాత్మ్యమథర్వశిరాద్యుక్తం జ్ఞాత్వా  యః పఠేత్సః జన్తుః జన్తుప్రాయః
అల్పజ్ఞానతపస్కోఽపి  తేన ప్రణవాత్మనా  మహేశ్వరేణ అభివీక్షితః సన్
అపవర్గఫలోపహితం  శుభం తత్త్వజ్ఞానమ్  ప్రైతి  ॥ ౫॥
ఇతి ప్రణవషోడశనామ  సమాప్తమ్ ॥
ఈదృశం నామాదిరహస్యగర్భం కల్పమేవ పఠనాదినా పరిశీలనీయం
పరమపురుషార్థిభిరితి
ప్రరోచయన్నుపసంహరతి  -

పఠన్తు శ‍ృణ్వన్తు చ వాచయన్తు లిఖన్తు గాయన్తు చ బోధయన్తు ।
ఓఙ్కారకల్పం యతివృన్దసేవ్యం  సూతోక్తమీశోక్తమనిన్దితం  చ ॥౨.౩.౬॥
ఇతి శ్రీ స్కన్దపురాణే  వైష్ణవసంహితాయాం   మన్త్రప్రస్తావే   ప్రణవకల్పే

ద్వితీయోఽధ్యాయః ॥౨॥
*పఠన్త్వితి* ॥ అన్తే సూతోక్తం ఆదౌ ఈశోక్తమితి శుద్ధసామ్ప్రదాయికత్వం
దర్శితమ్ । అనిన్దితమితి  ప్రమాణాన్తరావిరుద్ధత్వం   దర్శితమ్ ॥౬॥
ఇతి శ్రీప్రణవకల్పప్రకాశే    ద్వితీయోఽధ్యాయః ॥౨॥

అథ తృతీయోఽధ్యాయః ।
ప్రణవః  పరమం బ్రహ్మ  ప్రణవః  పరమః శివః ।
ప్రణవః  పరమో విష్ణుః  ప్రణవః  సర్వదేవతాః ॥ ౩.౧.౧॥
ప్రణవః  పరమం బ్రహ్మేతి  ప్రాగ్వ్యాఖ్యాతమ్  ॥ ౧॥
ఇదానీం ప్రణవోపాసకానాం  జపాదివిఘ్నకారిభ్యో రక్షఃపిశాచాదిభ్యో బాధా మా
భూత్ ఇతి సర్వవిఘ్ననివారకం సర్వతోరక్షాకరం ప్రణవపఞ్జరం   వక్తవ్యం
సూతః ప్రతిజానీతే
సూత ఉవాచ
అథాతః సమ్ప్రవక్ష్యామి పఞ్జరం  వజ్రపఞ్జరమ్   ।
ప్రణవబ్రహ్మణో   విప్రాః  !పాపఘ్నం శమ్భురబ్రవీత్  ॥ ౩.౧.౨॥
*అథాత* ఇతి ॥ వజ్రపఞ్జరం   వజ్రమయం  పఞ్జరమివాభేద్యమ్  ।యద్యపి
ప్రథమపఞ్జరపదస్య   క్రతునామశ్యేనాదిపదవత్సాదృశ్యగర్భగౌణ్యైవ 
ప్రవృత్తేః   పునః పఞ్జరపదం  పునరుక్తమివ, తథాపి “ఉదపేషం
పినష్టీ ”త్యత్ర పిషేరివాపౌనరుక్త్యం బోధ్యమ్ ॥౨॥
ఓఙ్కారః పాతు తిష్ఠన్తం   శయానం ప్రణవోఽవతు  ।
గాయన్తం పాత్వనన్తో మాం భుఞ్జానం  పరమేశ్వరః ॥ ౩.౧.౩॥
అత్ర ద్వితీయాన్తాని మామిత్యనేన సమ్బధ్యన్తే, ప్రథమాన్తాని  ప్రణవ
ఇత్యనేన । తిష్ఠన్తమ్  -ఉపవిష్టమ్  । శయానం నిద్రోచితాఙ్గవిన్యాసమ్  ,

భుఞ్జానమభ్యవహరన్తమ్  ॥ ౩॥
సర్వవ్యాపీ సర్వదిక్షు సర్వాణ్యఙ్గాని  సర్వగః ।
సమ్యక్కర్మసు మాం దేవః సర్వశాస్త్రేషు  మాయికః ॥ ౩.౧.౪॥
సమ్యక్కర్మసు శాస్త్రవిహితకర్మోపాసనేషు
దేవస్తత్తత్కర్మోపాసనారాధ్యదేవతాస్వరూపః  శాస్త్రేషు  జ్ఞానోపాయేషు  ప్రమాణేషు

మాయికో మాయాధిష్ఠాతా ,మాయాశబ్దాన్మత్వర్థీయేణ   । var యేఽణ్
మాయానివృత్తిలక్షణస్య శాస్త్రఫలస్య  తదధీనత్వాదితి భావః ॥ ౪॥
నిద్రాణం  పాతు మాం భద్రః  కరోతు శుభమవ్యయమ్ ।
పాదాదిమస్తకాన్తాని రక్షత్వఙ్గాని  రక్షకః ॥ ౩.౧.౫॥
భద్రో మఙ్గలరూపః , స ఏవ ప్రమాదప్రసక్తదివాసన్ధ్యాదికం   
నిద్రాప్రసక్తం    శుభకర్మణో వ్యయం నివార్య తదవ్యయం కరోత్విత్యర్థః  ।
రక్షకస్తత్తదఙ్గాధిష్ఠాతృదేవతారూపేణ    తత్తదఙ్గరక్షకః  ॥ ౫॥
వినాశయేదహఙ్కారం బుద్ధిమాత్మని  చోదయేత్ ।
కరోతు నిర్మలం చిత్తం నిర్మమత్వాదిచిన్తితః ॥ ౩.౧.౬॥
అహఙ్కారాద్యుపహితచిద్రూపేణ  తత్తదధిష్ఠాతృదేవతాత్మనా  వా చిన్తితః ॥౬॥
దౌర్జ్జన్యం  వర్జ్జయేద్దూరం   మయి సర్వబలం బలః ।
సుఖీకరోతు మామాత్మా పైశాచ్యాదిభయం  హరేత్ ॥ ౩.౧.౭॥
దౌర్జన్యం  దుష్టబీజయోనికాలదేశాదిజన్మయుతం  దుర్బుద్ధిదోషం  వర్జయేదితి ,
చురాదిణ్యన్తాద్ధేతుమణ్ణిచి   ప్రార్థనాయ   లిఙ్ । పైశాచ్యాదిభయం
దుష్కర్మవశాద్భావి పైశాచ్యాదిప్రయుక్తం   సామ్ప్రతికపిశాచాదిచేష్టాప్రయుక్తం 
చ భయమ్ ॥ ౭॥
సమ్పన్నః సమ్పదో దద్యాద్విపదో వినివర్తయేత్ ।
మూలాధారాదిషట్చక్రం  పాతు షట్చక్రగోచరః  ॥ ౩.౧.౮॥
అణిమాద్యైశ్వర్యసమ్పన్నః  సమ్పదః ఐహికీః పుత్రధనాదిసమ్పదః ,
ఆముష్మికీరణిమాదిసమ్పదశ్చ విపదోప్యైహికీరాముష్మికీశ్చ  । గణపత్యాది
దేవతారూపేణమూలాధారాదిషట్చక్రగోచరః ,యోగబలోత్థాపితకుణ్డలినీరూపేణ 
క్రమాన్మూలాధారాదిషట్చక్రగోచరః   సన్ ఇతి వా ॥౮॥
భవాబ్ధిపోతాన్మాన్తత్ర  పతన్తమభిరక్షతు ।
యమభీతికరస్తస్మాదవ్యాన్మామతిఘోరతః ॥ ౩.౧.౯॥
యమస్యాపి భీతికరో భీషయితా “భీషాస్మాదగ్నిశ్చేన్ద్రశ్చ
మృత్యుర్ద్ధావతి  పఞ్చమః” ఇతి శ్రుతేః  । అతిఘోరతస్తస్మాద్యమాత్ ॥౯॥
పునర్జన్మ  నిరాకుర్యాదానన్దం  స ప్రయచ్ఛతు  ।
పాపకర్మసు మాం శుభ్రో విముఖం విదధాతు చ ॥ ౩.౧.౧౦॥

శుభ్రః  శుక్లః ,మాం విముఖం పరాఙ్ముఖమ్ ॥ ౧౦॥
సన్ధిభ్యో  మాం సన్ధికర్తా  పాయాన్మర్మసు మర్మగః ।
నిర్మమత్వం సదా దద్యాత్ప్రణవః సర్వగోచరః ॥ ౩.౧.౧౧॥
సన్ధిభ్యః  సన్ధిప్రభవేభ్యో   రోగేభ్యః, సర్వ దేహావయవసన్ధీనాం
నిర్మాణకర్తా । సర్వగోచరః సర్వమమతావిషయావభాసచైతన్యరూపః  ॥ ౧౧॥
రాజ్ఞో భయాత్ మన్త్రరాజోఽరాజభీత్యా  అరాజకః ।
పాదాక్రాన్తానరీన్కుర్యాచ్ఛత్రుసఙ్ఘభయఙ్కరః    ॥ ౩.౧.౧౨॥
అరాజభీత్యా ఇతి పదచ్ఛేదః । అరాజకప్రయుక్తాద్భయాదిత్యర్థః   । న
విద్యతే నియన్తా యస్య స అరాజకః ॥ ౧౨॥
సర్వం వశ్యం కరోత్వార్యః సర్వదా మయి తిష్ఠతు  ।
సూత ఉవాచ–
ఇతీదం పఞ్జరం  దివ్యం ప్రణవబ్రహ్మణో   ద్విజాః ॥ ౩.౧.౧౩॥
ఆర్యః పూజ్యః ।మయి రక్షకత్వేన సర్వదా సర్వాఙ్గేషు
పఞ్జరీభూతస్తిష్ఠతు   ॥ ౧౩॥
యః పఠేత్సతతం జన్తుర్మహాపాతకనాశనమ్ ।
కావ్యానాం నాటకానాం చ దర్శనానాం చ సర్వశః ॥ ౩.౧.౧౪॥
మహాపాతకనాశనమితీదం పఞ్జరం  జన్తురధికారిజన్మవాన్యో
భవేత్స మహామతిః సన్కావ్యాదివేదపర్యన్తానాం సర్వస్య చ
గ్రన్థజాలస్య  ,అర్థం  వేదేతి వ్యవహితేన సమ్బన్ధః  । దర్శనానాం
న్యాయవైశిషకసాఙ్ఖ్యయోగమీమాంసాద్వయలక్షణానాం   షట్దర్శనానామ్  ॥ ౧౪॥
అలఙ్కారమతానాం చ పురాణానాం చ సర్వశః ।
వేదాన్తానాం చ వేదానాం గురుశిక్షా వినా స్వతః ॥ ౩.౧.౧౫॥
అలఙ్కారాణాం ప్రసిద్ధానాం   మతానాం బాహ్యషణ్మతానామ్,

చకారాదశ్వగజరత్నాదిపరీక్షాశాస్త్రాణామ్ ,పురాణానాం చకారాత్స్మృతీనామ్,

వేదాన్తానాము పనిషదాం, చకారాద్వ్యాససూత్రభాష్యాదీనామ్ , వేదానాం
కర్మోపాసనాకాణ్డానామ్  ॥ ౧౫॥
గ్రన్థజాలస్య   సర్వస్య స వేదార్థం  మహామతిః ।

praNavakalpaH.pdf 41



ప్రణవకల్పః  ప్రణవకల్పప్రకాశాఖ్యభాష్యయుతః 

జ్ఞాత్వా  గ్రన్థార్థమేతేషాం    వ్యాఖ్యాయ ఛాత్రకాన్ప్రతి  ॥ ౩.౧.౧౬॥
గ్రన్థజాలస్య   సర్వస్యేతి
శిక్షాద్యఙ్గానామాయుర్వేదధనుర్వేదగాన్ధర్వార్థశాస్త్రాణాం   
నిధిమన్త్రశిల్పాదివిద్యానాం  చ సఙ్గ్రహార్థమ్   । ఏతేషాం సర్వవాఙ్మయానాం
గ్రన్థార్థం    జ్ఞాత్వా  ఛాత్రకాన్  శిష్యాన్ప్రతి వ్యాఖ్యాయ ॥ ౧౬॥
అన్తే వేదాన్తసిద్ధాన్తబ్రహ్మ    ప్రాప్నోత్యనుత్తమమ్  ।
ఓఙ్కారపఞ్జరం  గౌర్యై  ఇత్యేవం శమ్భురబ్రవీత్  ॥ ౩.౧.౧౭॥
ఇతి ప్రణవపఞ్జరం   సమ్పూర్ణమ్  ॥
అన్తే ప్రారబ్ధభోగావసానే   ॥ ౧౭॥
ఇతి ప్రణవపఞ్జరవ్యాఖ్యా   సమ్పూర్ణా ॥
సూత ఉవాచ
అథాతః సమ్ప్రవక్ష్యామి ప్రణవబ్రహ్మణో   ద్విజాః ।
మాలామన్త్రం  పురా శమ్భుర్యథా ప్రోవాచ  పార్వతీమ్ ॥ ౩.౨.౧॥
మాలామన్త్రం  నామమాలాన్వితం మన్త్రమ్  ॥ ౧॥
ఓం నమో భగవతే ఓంకారాయ నిఖిలవేదవిదితాయ వేదస్వరూపిణే
అఖిలవాగ్రూపిణే  వాగభిన్నప్రపఞ్చరూపాయ  పరబ్రహ్మణే
కరుణాకరవిగ్రహాయ  శబ్దబ్రహ్మణే   ప్రతీచే  పరాచే
సంసారపారావారతారకాయ సకలకర్త్త్రే సకలభోక్త్రే సురాసురస్వరూపాయ
చరాచరకలేవరాయాఽత్యన్తపురుషార్థాయ  సమస్తమునిప్రాప్యాయ
ప్రణవాయ  సర్వభూతహృదయాయ అరూపిణే అదేహాయాఽద్వైతాత్మనే  ।
భగవతే షడ్గుణైశ్వర్యయుక్తాయ  , ఓంకారాయేతి విశేష్యమ్ । అన్యాని
చతుర్థ్యన్తపదాని   విశేషణాని । నిఖిలానాం వేదానాం సారత్వేన
కారణత్వేన వేద్యత్వేన ఉపాస్యత్వేన చ విదితాయ । అత ఏవ వేదస్వరూపిణే ।
పరాత్మకస్య ప్రణవస్యేవ  ప్రాణసఙ్గాన్నాభ్యురఃకణ్ఠాదిదేశేషు  
పశ్యతీమధ్యమావైఖరీభావేనాఖిలవాగ్రూపిణే   “సర్వం
హీదం నామతీ”త్యాదిశ్రుతేః  ।ఘటోఽయం పటోఽయమితి
నామతాదాత్మ్యానుభవాచ్చ నామాభిన్నః ప్రపఞ్చస్తద్రూపాయ   ।
“ఏతద్వై  సత్యకామ పరం చాపరం చ బ్రహ్మ  యదోఙ్కారః,
యచ్చాన్యత్త్రికాలాతీతం  తదప్యోఙ్కార ఏవ”ఇత్యాదిశ్రుతేః

పరబ్రహ్మణే  ।గురుదేవతాదిరూపేణానుగ్రాహకత్వాత్కరుణాకరవిగ్రహాయ   ।
సర్వశబ్దాత్మనా  బృంహణాచ్ఛబ్దబ్రహ్మణే   । ప్రత్యగ్దృశాం   ప్రతీచే  ।
పరాగ్దృశాం  పరాచే । సంసారలక్షణస్య పారావారస్య తారకాయ ।
సకలస్య జగతః కర్త్త్రే  నిర్మాత్రే । తథా సకలస్య భోక్త్రే
ఉపభోక్త్రే । తత్ర సదసత్కర్మ కర్త్తుం చ క్రమాత్సురాసురస్వరూపాయ  ।
అత ఏవ సదసన్మిశ్రకర్మజనితచరాచరకలేవరాయ  । అత్యన్తం
పురుషైరర్థ్యతే   ఇత్యత్యన్తపురుషార్థః   పరమపురుషార్థస్తస్మై  
జ్ఞానఫలాయ  । సమస్తైర్మననశీలా  మునయస్తైః  ప్రాప్యాయ  ।
స్వోపాస్తిజపయజ్ఞపరాణాం  బ్రహ్మ  ప్రణామయతి  బహ్వీకరోతీతి ప్రణవస్తస్మై   ।
సర్వభూతానామాత్మత్వాద్రహస్యత్వాచ్చ  హృదయాయ । అరూపిణే ఇతి
చక్షురాద్యవిషయత్వోక్తిః । అదేహాయేతి స్థూలసూక్ష్మకారణదేహప్రతిషేధః   ।
అత ఏవాద్వైతాత్మనే  । ఏతదన్తానాం ఓం నమో భగవతే ఓంకారాయేత్యత్రాన్వయః  ॥
భో భో నిత్యశుద్ధముక్తస్వరూప  ! భేదబుద్ధిప్రదాయినీం 
గ్రహణాగ్రహణరూపిణీం   సకార్యాం సవిలాసినీం మహామాయాం వినాశయ
వినాశయ,కామక్రోధలోభాదిశత్రూన్మారయ   మారయ, శమదమాదీన్
సచివాన్సంయోజయ సంయోజయ,సుధర్మిణీం మహాజాయాంమోక్షలక్ష్మీం వివాహయ
వివాహయ,అపవర్గసామ్రాజ్యే   మామభిషేచయాభిషేచయ, స్వరూపం
ప్రకటయ  ప్రకటయ , జరామరణాదిపిశాచానుచ్చాటయోచ్చాటయ,

శబ్దాదివృశ్చికభయం  నివారయ నివారయ,మాతృయోనియంత్రప్రపీడనం 
నివర్తయ నివర్త్తయ ॥
ఇత ఊర్ధ్వం  సమ్బుధ్యన్తానాం పదానాం విషయే తత్తత్క్రియాస్వన్వయః ।
భో భో ఇతి ఆదరేణ సమ్బోధనాద్ద్విర్వచనమ్  । నిత్యం శుద్ధం  బుద్ధం
ముక్తం స్వరూపం యస్యేతి బహువ్రీహిః  । నిత్యేత్యాది ప్రత్యేకసమ్బోధనాని
వా । “నాహం బ్రహ్మేతి ”స్వాత్మని భేదబుద్ధిప్రదాయినీమ్   ।
గ్రహణమన్యథా  గ్రహణం  దేహదావాత్మబుద్ధిః ,అగ్రహణ
బ్రహ్మస్వభావాస్ఫూర్తిస్తదుభయరూపిణీమ్   ॥ సకార్యాం వియదాదికార్యసహితామ్ ॥
జాగ్రదాదివిలాసైః   సవిలాసినీమ్ । సర్వావిద్యాసమష్టిరూపత్వాన్మహతీం
మాయామ్ ।స్వార్థతత్త్వసాక్షాత్కారజననేన  వినాశయ, భృశార్థం
ద్విర్వచనమ్ । తదర్థం  ప్రథమం  కామాదీన్ శత్రూన్మారయ  । శమాదీన్
సచివాన్ సహాయాన్సంయోజయ । శమదమోపరతితితిక్షాశ్రద్ధాసమాధానాని 

శమాదయః । అనపాయిత్వాత్సుధర్మిణీమ్ ।మహాన్ త్రివిధపరిచ్ఛేదశూన్యో
జాయతే అస్యాం స్వయమితి మహాజాయా తథావిధామ్ ।మోక్షలక్ష్మీం వివాహయ ।
అపవర్గశ్చరమప్రమాణఫలా   నిరతిశయానన్దావాప్తిస్తద్రూపే  
సామ్రాజ్యే  మామభిషేచయ । స్వస్య పారమార్థికం  రూపం ప్రకటయ  ।
జరామరణాన్తాః షడూర్మయో జరామరణాదయః పిశాచాః శబ్దాదయః  పఞ్చ
శ్రోత్రాదీనాం   విషయాస్త ఏవ వృశ్చికాస్తేభ్యో భయమ్ ।మాతృయోని
యన్త్రపీడనం  జరాయుజేషు ప్రసిద్ధం   జన్మపీడామాత్రోపలక్షణమ్  ॥
మహాభావైకగమ్య ! నిరుపద్రవ ! నిరతిశయైశ్వర్య ! బహుభయసంరక్షక !

సాన్తం సలక్షణం సాఙ్గోపాఙ్గం   సోపనిషత్కం సరహస్యం
వేదం బోధయ బోధయ,మూర్తిత్రయ  !మూర్తిరహిత! శక్తిత్రయ   !

శక్తిరహిత  !ఆశాపాశం ఛిన్ధి ఛిన్ధి , త్రిలోచనస్యాపి
వ్యామోహైకనిదానం  భగవన్తం మకరధ్వజం భిన్ధి భిన్ధి ,
చతుర్దశభువనాత్మక  ! నిఃసీమదర్శనదరీదృశ్యమాన !

చతుఃషష్టికలాపరాఙ్ముఖ  ! నిఖిలమన్త్రయన్త్రప్రవర్తక     !

మాతృకావర్ణస్వరూప ! కలిమలప్రధ్వంసిన్  !కాలభయపరావర్త్త !
విషయవిపినే పతన్తం మార్గాదర్శినం  మార్గమాణం  త్రాతారమాక్రోశన్తం  
క్షుత్తృష్ణావ్యాఘ్రాదిభిః   పేపీయమానమార్త్తం ముముక్షుం మాముద్ధరోద్ధర  ,
ఆత్మన్ ! ప్రత్యక్శబ్దవాచ్య   ! నిరుపమవైభవ  ! నిత్యోత్సవ !

అతీతద్వన్ద్వదుఃఖ  !మూఢజనదుఃఖప్రద  ! భక్తజనకల్పద్రుమ  !

ఉపనిషదేకవేద్య ! సమస్తవేదబన్దిస్తుత్య  ! బ్రహ్మాదిసమారాధ్య  !

స్వాత్మానం మాం ప్రాపయ  ప్రాపయ  స్వాహా ॥మహాన్భావనం
భావశ్చిత్తైకాగ్ర్యే   నిర్వికల్పసమాధిపర్యన్తం తదేకగమ్య !

నిరుపద్రవ  !హైరణ్యగర్భాన్తానామైశ్వర్యాణాం   సోపద్రవతాప్రసిద్ధేః    ।
నిరతిశయైశ్వర్య ! బహుభ్యో భయేభ్యః సంరక్షక!సాన్తం
వేదాన్తసహితమ్ । సలక్షణమూహాదిలక్షణగ్రన్థసహితమ్   ।
అఙ్గైః  శిక్షాదిషడఙ్గైరుపాఙ్గైః 
పురాణన్యాయమీమాంసాధర్మశాస్త్రలక్షణైరష్టభిర్విద్యాస్థానైః    
సహితమ్ । ఉపనిషదో గుహ్యవిద్యా తత్సహితమ్ । సరహస్యమిత్యాదినా
మన్త్రరహస్యసహితమ్  । వేదం మాం బోధయ బోధయ । సర్గాదివ్యవహారార్థం 
హే బ్రహ్మవిష్ణుమహేశ్వరాఖ్యమూర్త్తిత్రయ    ! పరమార్థతో
మూర్తిత్రయరహిత !జ్ఞానేచ్ఛాక్రియాఖ్యశక్తిత్రయ   ! పరమార్థతస్తు

తద్రహిత  ! ఆశాపాశం ఛిన్ధి ఛిన్ధి । త్రిలోచనస్య
కృశానురేతసః సర్వజ్ఞస్య  రుద్రస్యాపి  వ్యామోహే
కిముతాన్యేషామేకనిదానమ్ । భగవన్తం జగజ్జయైశ్వర్యోద్ధతం  
మకరధ్వజం కామం భిన్ధి భిన్ధి ।హే చతుర్దశభువనాత్మక  !

అత ఏవ నిరతిశయసార్వజ్ఞ్యలక్షణేన  నిఃసీమదర్శనేన
అపరిచ్ఛిన్నసర్వవస్తుతత్త్వసాక్షాత్కారేణ దరీదృశ్యమాన
స్ఫుటం సర్వతః సర్వం పశ్యన్ ! దృశేర్యఙతాచ్ఛానచి
అభ్యాసస్య రీగృదుపధస్య చేతి రీగాగమః । నిత్యసిద్ధే సార్వజ్ఞ్యే
చక్షుర్లిఙ్గశబ్దాదిప్రమాణాపేక్షాభావాచ్చతుఃషప్టికలాశ్చతుఃషష్టి      -
విద్యాస్తత్పరాఙ్ముఖ,అష్టాదశ  విద్యాస్థానాని
చతుర్దశోపవిద్యాః  ద్వాత్రింశచ్ఛిల్పవిద్యాశ్చేతి
చతుఃషష్టికలాస్తదథప్రథాయాం  [?] తన్నిరపేక్షేతియావత్ ।
నిఖిలమన్త్రాణాం  యన్త్రాణాం  తత్ప్రతిపాదకతన్త్రాణాం  చ ప్రవర్తక   !

మాతృకావర్ణానాం  వైఖరీప్రభవత్వాత్పరాపశ్యన్తీమధ్యమావైఖరీతి  
క్రమేణ  తత్ప్రవర్త్తక !కారణస్యైవ
కార్యాత్మనావస్థానాన్మాతృకావర్ణస్వరూప   !స్వోపాసకానాం కలిమలప్రధ్వంసిన్  !

కాలాద్భయం కాలభయం తత్పరావర్త్తయతీతి కాలభయపరావర్త్త !
కర్మణ్యణ్ ।చోరాపనీతబద్ధాక్షగాన్ధారపురుషవద్విషయలక్షణే 
విపినే గిరిప్రపాతారణ్యే  పునః పునరధోఽధః పతితమ్,

మోక్షమార్గాదర్శినమ్ ,అత ఏవ మార్గప్రదర్శకం 
త్రాతారం  మార్గమాణమన్విష్యన్తం , తమేవాక్రోశన్తం  ,
క్షుత్తృషాలక్షణైర్వ్యాఘ్రవృశ్చికదంశకీటాదిభిః 
రక్తశోషణాత్పేపీయమానమ్ ,ఆర్త్తమత్యన్తభీతం ,
గ్రహాతిగ్రహాదిసంసారబన్ధాన్ముముక్షుం    మాం సంసారారణ్యగర్త్తాదుద్ధరోద్ధర    ।
హే ఆత్మన్ !భూతాత్మా చేన్ద్రియాత్మా  చేత్యాదావివాముఖ్యాత్మతాం
వారయతి *ప్రత్యక్శబ్దవాచ్యేతి  * ॥ “కశ్చిద్ధీరః
ప్రత్యగాత్మానమైక్షదావృత్తచక్షురమృతత్వమిచ్ఛన్  ”ఇతి
శ్రుత్యుక్తప్రత్యక్శబ్దవాచ్యేత్యర్థః      । తర్హి కిం పరిమితవిభవో
జీవః నేత్యాహ *నిరుపమవైభవేతి * ॥ తదుపపత్తయే *నిత్యోత్సవ
అతీతద్వంద్వదుఃఖేతి* ।యద్యేవంవిధ ఆత్మా కుతస్తహిం జనానాం
దుఃఖం తత్రాహ మూఢజనదుఃఖప్రదేతి * । “తత్త్వేవ భయం

విదుషోఽమన్వానస్య”ఇతిశ్రుతేః  ।మన్వానస్య తర్హి కిం తత్రాహ
*భక్తజనకల్పద్రుమేతి * । ఆర్తజిజ్ఞాస్వర్థార్థిజ్ఞానిలక్షణానాం   
చతుర్విధభక్తజనానాం కల్పద్రుమవత్తత్తదభిలషితఫలపూరకేత్యర్థః    ।
తత్ర ద్వితీయస్య తజ్జ్ఞానోపాయప్రమాణమాహ   *ఉపనిషదేకవేద్యేతి* ।
“ సర్వే వేదా యత్పదమ్”ఆమనన్తీతిశ్రుతేః  ।
సర్వశ్రుతీనామపి  తత్రైవ  పరమతాత్పర్య పర్యవసానమిత్యాశయేనాహ
*సమస్తవేదబన్దిస్తుత్యేతి * ॥ సర్వదేవారాధ్యత్వేన సర్వోత్కర్షోఽపి
తస్యైవేత్యాహ  *బ్రహ్మాదిసమారాధ్యేతి  । అతః స్వాత్మతయా తల్లాభమేవ
ప్రార్థయన్   “యథోదకం శుద్ధే శుద్ధమాసిక్తం  తాదృగేవ భవత్యేవం
మునేర్విజానత ఆత్మా భవతి గౌతమ ” ఇతి శ్రుతిదర్శితదిశా
స్వాత్మానం తత్ర జుహోతి -“ బ్రహ్మాదిసమారాధ్య  స్వాత్మానం మా ప్రాపయ
స్వాహా ”ఇతి ॥ ఉక్తముపసంహరంస్తత్ఫలమాహ
సూత ఉవాచ–
ఓంకారమాలికామన్త్రమిత్యేవం  శమ్భురబ్రవీత్  ।
స్మరన్నేతన్మన్త్రరాజమనిచ్ఛన్నపి  ముచ్యతే ॥ ౧॥
ఇతి ప్రణవమాలామన్త్రః   ॥
ఓంకారమాలికామన్త్రమితి * ॥ ౧॥
ఇతి ప్రణవమాలామన్త్రః   ॥
అథ ప్రణవగాయత్రీమాహ   -

ఓంకారాయ విద్మహే భవతారాయ ధీమహి తన్నః ప్రణవః  ప్రచోదయాత్  ॥
ఇతి ప్రణవగాయత్రీ  ॥ ౩.౩.౧
*ఓఙ్కారాయేతి* ॥ ఓం ఇత్యవస్థాత్రయాతీతం   తురీయం పరం బ్రహ్మోచ్యతే
తత్స్వం బోధేన కరోతీత్యోఙ్కారః స ఏవ, కర్మణ్యణ్ । ఓం కృతిరోఙ్కారః
ప్రతీచస్తరభావాపత్తిః  । కరోతేర్భావే ఘఞ్ । భవతారపదేఽప్యేవమ్ ।
శబ్దపదత్వే  తు వర్ణాత్కార  ఇతి స్వార్థే కారప్రత్యయానుశాసనాదోమేవోఙ్కారః  ।
శబ్దార్థయోరభేదకల్పనాదర్థాత్మనా    శబ్దో ధ్యేయః । అర్థతత్త్వాత్మనా  తు
జ్ఞేయః  । తత్రార్థానుసన్ధానప్రకర్షజం      సాక్షాత్కారజ్ఞానం  ఫలమ్ ।
తదుద్దిశ్యార్థాత్మకశబ్దానుస్మరణధారాత్మకం    ధ్యానమనుష్ఠీయమానం
ప్రకాశ్యతే  ।ధ్యానావిచ్ఛిత్యై  చ తదాత్మా పరమేశ్వరః ప్రేరయత్వితి

ప్రార్థ్యతే   ॥
ఇతి ప్రణవగాయత్రీతాత్పర్యార్థః    ॥
తత్రాక్షరాణి యోజ్యన్తే-ఓంకారాయ ఘఞన్తపక్షే “తుమర్థాచ్చ
భావవచనాద్”ఇతి
చతుర్థీ ఓం కర్తుమ్ । అణన్తాదిపక్షే తు క్రియార్థోపపదస్యేతి   ।
ఓంకారాత్మకం ప్రత్యగభిన్నం  పరం బ్రహ్మ  ప్రాప్తుం  విద్మహే
సాక్షాత్స్వాభేదేన జానీమః । తదుపాయతయా సకార్యావిద్యాలక్షణం
భవం తర్తుం భవతారకం తం సాధయితుం వా యథాశాస్త్రం  ధీమహి
ధ్యాయేమహి,ధ్యాయతేర్లిఙి  ఛాన్దసో  వికరణలుక్సమ్ప్రసారణం చ ।
తత్తాదృశేన ధ్యానేన అస్మాన్ ప్రణవః  ప్రణవాత్మా  పరమేశ్వరః ప్రచోదయాత్
ప్రచోదయేత్  ।ఛాన్దసత్వాదతోయేయ  ఇత్యస్యాప్రవృత్తిః   ।ప్రార్థనాయాం 
లిఙ్ మన్త్రార్థపర్యాలోచనేనైవ    జపోపాసనఫలబోధసిద్ధేః  పృథక్
తత్ఫలం న కీర్తితమ్ ॥
ఇతి ప్రణవగాయత్రీవ్యాఖ్యా   ॥
అథ ప్రణవయన్త్రమ్   । తల్లక్షణం  తు శివోక్తమేవ
మన్త్రదేవతాప్రకాశికాయాముక్తమ్   -

షట్కుక్షిం పీఠసంస్థం  తదుపరివిలసత్సోమసూత్రం  సబిన్దుం
తన్మధ్యే నాదసంజ్ఞం  ప్రణవమభివృతం  బిన్దునాదౌ  పునశ్చ ॥
ఏవం సంచిన్త్యయోనిప్రణవమనుదితం  తారకం వ్యోమసంస్థం
సర్వాధారం మహేశం సకృదపి మనసా సంస్మరేద్యః స ముక్తః ॥ ఇతి ॥
అస్యార్థస్తత్రైవోక్తః    । షట్కుక్షిరిత్యకారోఽన్వర్థసంజ్ఞః   । పీఠమిత్యుకారః ।
సోమసూత్రమితి
తిర్యగ్భూతరేఖాద్వయమ్ ।నాదమితి తత్ర దీర్ఘరేఖా  ।తారకం ప్రణవః  ।
తదుపరి చ బిన్దునాదౌ  । వ్యోమ హకారః । శేషం ప్రసిద్ధమితి   ।
తల్లేఖనప్రకారస్తు   సమ్ప్రదాయతోఽవగన్తవ్య ఇత్యాహుః ॥
ఆదావకారమథ ఓం ప్రణవేన  సన్ధిం  బిన్దుద్వయం  తదనువేష్టనలేఖనం  చ ।
హఙ్కారతశ్చ యరవాన్ లమధః పృథివ్యాం యన్త్రం  నవస్య మునిభిః
పరికీర్తితమ్ చ॥ ౩.౪.౧॥
అన్యే తు మన్యన్తే । ఉకారోపర్యకారస్య తదుపరి మకారస్య చ విన్యాసే

సంహితాయాం ప్రణవానిష్పత్తేః , “ఆదావకారమర్థ ఓంప్రణవేన
సన్ధిం  బిన్దుద్వయం  తదను వేష్టనలేఖనం  చ ।హఙ్కారతశ్చ
యరవాన్ లమధః పృథివ్యాం యన్త్రం  నవస్య మునిభిః పరికీర్తితం
చ” ॥ ౧॥ కల్పోక్తప్రకారవిరోధాచ్చ  నాయం ప్రకారో యుక్త
ఇతి । “షట్కుక్షి”మితిశ్లోకః  కల్పోక్తప్రకారానురోధేన
వ్యాఖ్యాయతే-పీఠమధారః, పృథివీచక్రం
చతురస్రం  తత్సంస్థం  షట్కుక్షిమర్ద్ధచన్ద్రాకారం 
జలచక్రమాద్యః  కుక్షిరితి లిఙ్గస్యాధస్తనం  పీఠమ్ ।
తదుపరి త్రికోణాకారం  వహ్నిచక్రం  ద్వితీయః కుక్షిస్తదుపరి
షట్కోణం వాయుచక్రం  తృతీయః కుక్షిరితి లిఙ్గస్యోర్ధ్వపీఠమ్   ।
తత్పార్శ్వయోర్లిఙ్గమూలరేఖాద్వయేన   కోష్ఠద్వయనిష్పత్తేర్ద్వౌ 
కుక్షీ, తదుపరి బిన్ద్వాత్మవర్తులమాకాశచక్రం   లిఙ్గమేకం  కుక్షిరితి
షట్కుక్షిమ్ । తదుపరి విలసత్సోమసూత్రమితి  । ద్వితీయపీఠోపరి లిఙ్గమూలే
తిర్యగ్రేఖాద్వయే  చోత్తరతః సోమసూత్రాకారో  లేఖ్యః, తస్య లిఙ్గస్య
మధ్యే నాదసంజ్ఞం  వామత ఏకోర్ధ్వరేఖా  తత్సమీపే వ్యోమసంస్థం
హకారకుక్షిగతం ప్రణవం  పుచ్ఛేన సర్వం సపీఠం లిఙ్గమభివృతం
లిఖేత్ । తచ్ఛిరసి సూక్ష్మబిన్దుం  తద్వామతశ్చ పునర్నాదాఖ్యాం
పూర్వవదూర్ధ్వరేఖాం  పునశ్చ లిఖేదిత్యర్థః  । శేషః స్పష్టః  ॥
ఓం ఓం ॥ అత్ర కల్పోక్తప్రకారైకవాక్యసిద్ధయే    వాయుచక్రే యకారోదరే
మకారం అగ్నిచక్రే రేఫోదరే ఉకారం జలచక్రే చకారోదరే అకారం,
తత్త్రితయగర్భసంహితమోఙ్కారం  చ లిఖేత్ । పృథివీచక్రే కేవలం
లకారమేవేతి ॥ ఆదావకారమిత్యస్య ఆద్యకుక్షౌ అకారమథ ద్వితీయకుక్షౌ
ఉకారమ్, ఉమితి మకారనిర్దేశస్య  వివక్షితత్వాత్తృతీయకుక్షౌ
మకారమ్, త్రయాణాం  ప్రణవభావేన  సంహితాయాం సన్ధిం  ఓఙ్కారం
బిన్దుద్వయమితి  ద్వయోః ప్రణవయోర్బిన్దుద్వయమ్  ,అవశిష్టకుక్షిద్వయే
వా చన్ద్రసూర్యాత్మకబిన్దుద్వయయోః   ప్రణవయోరన్యతరస్య  వా పుచ్ఛేన
సపీఠలిఙ్గం  వేష్టనమ్  । ఆకాశాదికోష్ఠేషు  యం రం వం ఇతి లిఖిత్వా
అధః పృథివ్యాం పృథివీచక్రే చతురస్రే లం లిఖేత్ । ఇతి నవస్య
ప్రణవస్య  యన్త్రం  పరికీర్తితమిత్యర్థః  ॥ ౧॥
అథాతః సమ్ప్రవక్ష్యామి స్తవరాజం భయాపహమ్ ।
ప్రణవబ్రహ్మణో   విప్రాః  !సాక్షాన్మోక్షైకదాయకమ్ ॥ ౩.౫.౧॥

అథ యన్త్రకథనానన్తరమ్ ,అతః అస్మాద్యన్త్రవత్
స్తవరాజస్యాప్యుపాసకానామావశ్యకత్వాత్,సాక్షాన్మోక్షస్యైకం  ముఖ్యం దాయకం,
కర్తరి ణ్వుల్యాతోయుక్ ॥ ౧॥
ఉత్పత్తిస్థితిభఙ్గాని   జాయన్తే జగతో యతః ।
కార్యకారణకర్తారమోఙ్కారం ప్రణమామ్యహమ్  ॥ ౩.౫.౨॥
ఉత్పత్తిశ్చ స్థితిశ్చ  భఙ్గశ్చైషాం   సమాహార ఉత్పత్తిస్థితిభఙ్గమ్ 
, కల్పానన్త్యేన సమాహారాణామపి బహుత్వాదుత్పత్తిస్థితిభఙ్గాని  ,అనన్తానాం
జగతాం యతో జాయన్తే । సర్వక్రియాణాం  కార్యం ఫలం కారణమస్వతన్త్రమ్
అచేతనం కారకాన్తరమ్, కర్త్తా  స్వతన్త్రశ్చేతనస్తదాత్మకమ్ ,కార్యకారణయోః
కర్తారమితి వా,యచ్ఛబ్దదర్శనాత్తమితి  సర్వత్రాధ్యాహార్యమ్  ॥౨॥
యోగూఢః సర్వభూతేషు సర్వభూతాని శాస్తి యః ।
సర్వభూతస్వరూపీ చ ఓంకారం ప్రణమామ్యహమ్  ॥ ౩.౫.౩॥
సర్వభూతోపాదానాజ్ఞానావృతత్వాద్గూఢః   । అత ఏవ
యావదజ్ఞాతస్తావత్ప్రభుర్భూత్వా  సర్వభూతాని శాస్తి । సర్వభూతస్వరూపీ చ
యావన్మోక్షం స్వయమేవాస్తే ॥ ౩॥
విశ్వం చరాచరం సృష్ట్వా  తదన్తః ప్రవివేశ  యః ।
తిలేషు తైలవత్సూక్ష్మః  ప్రణవం  ప్రణమామ్యహమ్  ॥ ౩.౫.౪॥
తదన్తరధిష్ఠానభావేన  జీవభావేన చ యః ప్రవివేశ  ॥ ౪॥
అగ్రే సృష్టేః  ప్రపఞ్చస్య  య ఆస్తే వటబీజవత్ ।
స్రష్టారం   చ పునస్తస్య ప్రణవం  ప్రణతోస్మ్యహమ్  ॥ ౩.౫.౫॥
సృష్టేః  అగ్రే ప్రాక్  పునఃసృష్టికాలే  తస్య ప్రపఞ్చస్య  స్రష్టారమ్   ॥ ౫॥
ఆబ్రహ్మస్తమ్బపర్యన్తం  భూతాని వ్యాప్య జీవవత్ ।
యః సంసరతి భూతాత్మా ప్రణవం  ప్రణతోస్మ్యహమ్  ॥ ౩.౫.౬॥
భూతాని తత్ప్రాణిశరీరాణి భూతాత్మా తత్తద్దేహాత్మభావాపన్నో  యః సంసరతి
దేహాద్దేహాన్తరం  సఞ్చరతి ॥౬॥
ఈశ్వరబ్రహ్మవిష్ణూనాం   రజఃసత్త్వతమోగుణైః  ।
జనకం యత్పరం వస్తు తారకం పాతు నః సదా ॥ ౩.౫.౭॥

ఈశ్వరబ్రహ్మవిష్ణూనాం   పఞ్చముఖచతుర్భుజశరీరాణాం జనకం స్వేచ్ఛయా
కల్పకమ్ ॥ ౭॥
సర్వభూతహృదాకాశే కాశతే నిర్మలం పరమ్ ।
ఆకాశవత్సర్వగం యత్తారకం పాతు సర్వదా ॥ ౩.౫.౮॥
కాశతే-అహమహమిత్యాత్మభావేన సర్వాన్తః బహిఃకరణవ్యాపారసాక్షితయా చ
ప్రకాశతే ,హృదయపరిచ్ఛేదస్య మిథ్యాత్వాత్ । ఆకాశవత్సర్వగతమ్ ॥౮॥
వేదా యస్య శిరః ప్రోక్తం   శాస్త్రాణ్యఙ్గాని   యస్య చ ।
అఙ్గాని  యస్య రోమాణి ప్రణవః  స విరాజతే ॥ ౩.౫.౯॥
పురాణం వాచకం యస్య జ్ఞాపకం  ధర్మశాస్త్రకమ్  ।
ఇతిహాసా యస్య హాసాః ప్రణవః  స విరాజతే ॥ ౩.౫.౧౦॥
వాచకం సుహృత్సమ్మితత్వాన్మనోరఞ్జనేన  హితవక్తృ ।
జ్ఞాపకం  ప్రభువదాజ్ఞాపకమ్   । ఇతిహాసా భారతాదిసత్కావ్యాని యస్య
కాన్తాసమ్మితేహితోపదేశకత్వాద్ధాసాః  స్మితాని । విరాజతే
సమ్మితతయా
సర్వోత్కర్షేణ  శోభతే ॥ ౧౦॥
వేదాన్తా యస్య సర్వేఽపి శరీరశ్రుతిమస్తకమ్  ।
వాగ్జాలం  యేన సంవ్యాప్తం ప్రణవః  స విరాజతే ॥ ౩.౫.౧౧॥
యస్య ప్రణవస్య  సర్వేఽపి వేదాన్తాః శరీరవన్ముఖ్యాభివ్యక్తిస్థానం 
శ్రుతయో  మస్తకాని యస్య తథావిధమ్, సర్వం వాగ్జాలం  యేన సమ్యగ్ వ్యాప్తం
“తద్యథా శఙ్కునా సర్వాణి పర్ణాని  సన్తృణ్ణాన్యేవమోఙ్కారేణ  సర్వా
వాక్సంతృణ్ణా ”ఇతి శ్రుతేః  ॥ ౧౧॥
యజ్జప్త్వా  పరమాత్మానం విశ్వామిత్రాదయో  ద్విజాః ॥
బ్రాహ్మణ్యం  లేభిరే బ్రహ్మ  తారం దిశతు నః ఫలమ్ ॥ ౩.౫.౧౨॥
యం మత్వా విభుమీశానం దుఃఖం నోపైతి  సాధకః ।
సర్వదుఃఖౌఘసంహర్తృ తారం దిశతు నః ఫలమ్ ॥ ౩.౫.౧౩॥
యత్తారం బ్రహ్మ  జప్త్వా విశ్వామిత్రాదయః ,ఆదిపదాద్విశ్వామిత్రగోత్రజా   అన్యే
చ గృహ్యన్తే,బ్రాహ్మణ్యం  అగ్ర్యాం  జాతిమ్ “అమౌనం చ నిర్విద్యాథ బ్రాహ్మణ
“ఇతి శ్రుతిప్రసిద్ధం    బ్రహ్మనిష్ఠత్వం   చ లేభిరే । తత్తాదృశం

50 sanskritdocuments.org



ప్రణవకల్పః  ప్రణవకల్పప్రకాశాఖ్యభాష్యయుతః 

తారం నస్తాదృశం బ్రహ్మవేదనఫలం  దిశత్విత్యర్థః  ॥ ౧౨॥ ౧౩॥
ఆలోడ్య సర్వశాస్త్రాణి  నిశ్చిన్వన్తి మునీశ్వరాః ।
ధ్యేయం తారకమిత్యేవ తారకం తదుపైమ్యహమ్  ॥ ౩.౫.౧౪॥
మునీశ్వరాః సర్వశాస్త్రాణ్యాలోఙయ  సమ్యఙ్న్యాయైర్విచార్య
యత్తారకమేవైకం  ధ్యేయం నిశ్చిన్వన్తి । “శివ ఏకో ధ్యేయః శివఙ్కరః
సర్వమన్యత్పరిత్యజ్య” “ఓంమిత్యేవం ధ్యాయథ ఆత్మాన”మిత్యాత్మానం
యుఞ్జీతే ”త్యాదిశ్రుతినిష్కర్షాదితి   భావః ॥ ౧౪॥
వేదాన్తామ్భోజసఙ్ఘానాం  భాస్కరాయ ప్రకాశినే  ।
నిర్మలాయ స్వరూపాయ ప్రణవాయ  నమో నమః ॥ ౩.౫.౧౫॥
వేదాన్తామ్భోజసఙ్ఘానాం  ప్రకాశినే  వికాసినే భాస్కరాయ, స్వమాత్మా
తద్రూపాయ  ॥ ౧౫॥
జీవా జీవన్తి యేనైవ  ప్రాణాపానాదిచేష్టయా   ।
యమాశ్రితావుభౌ  తస్మై  ప్రణవాయ  నమో నమః ॥ ౩.౫.౧౬॥
జీవాః సర్వే యేనైవాత్మనా  జీవన్తి చేతయన్తి, ఉభౌ ప్రాణాపానౌ  యం
పరమాత్మానమాశ్రితౌ , తథా చ శ్రుతిః  -
న ప్రాణేన  నాపానేన మర్త్యో జీవతి కశ్చన ।
ఇతరేణ తు జీవన్తి యస్మిన్నేతావుపాశ్రితౌ  ॥ ఇతి ॥ (కఠ ౨.౫.౫)
ఊర్ధ్వం  ప్రాణమున్నయత్యపానం  ప్రత్యగస్యతి  ।
మధ్యే వామనమాసీనం విశ్వే దేవా ఉపాసతే ॥ ఇతి చ ॥ ౧౬॥ (కఠ ౨.౫.౩)
ఇతరస్య మహామన్త్రజాలస్య  ఫలదోఽపి యః ।
సర్వమన్త్రాదిరూపాయ  ప్రణవాయ  నమో నమః ॥ ౩.౫.౧౭॥
ఇతరస్య స్వాతిరిక్తస్య వైదికస్య  తాన్త్రికస్య  వా మహామన్త్రజాలస్య
తత్తద్దేవతారూపేణ  ప్రసన్నస్తత్తత్సాధకాభిలషితఫలప్రదోఽపి    యః ప్రణవ
ఏవ,అతః సర్వమన్త్రదేవతాదిరూపాయ  ప్రణవాయ  నమో నమః పునః పునర్నమ
ఇత్యర్థః  ॥ ౧౭॥
ప్రత్యగ్రూపాయ   దివ్యాయ రవిమణ్డలవాసినే  ।
పురుషేష్వధివాసాయ తారకాయ నమో నమః ॥ ౩.౫.౧౮॥
సర్వప్రాణినాం  హృది ప్రత్యగాత్మరూపాయేత్యధ్యాత్మమ్  । దివ్యాయేత్యధిదైవతమ్  ।
రవిమణ్డలవాసినే  “స యశ్చాయం పురుషే యశ్చాసావాదిత్యే స ఏకః” ఇతి

శ్రుతేః  । అత ఏవ వ్యష్టిసమష్టిపురుషేష్వధివసతీత్యధివాసస్తస్మై    ॥ ౧౮॥
రజ్జుర్యథా  సర్పరూపా భ్రాన్త్యా  భాతి తథాఽవ్యయమ్ ।
తారకం విశ్వరూపేణ భాతి తస్మై  నమో నమః ॥ ౩.౫.౧౯॥
యథా రజ్జుర్భ్రాన్త్యా  సర్పరూపా భాతి తథా యదవ్యయం తారకం విశ్వరూపేణ
భాతి తస్మై  తారకాయ నమో నమః ॥ ౧౯॥
విశ్వస్య యం హి గాయత్రీం  త్యజన్తి యతిపుఙ్గవాః  ।
ఓఙ్కారాయ నమస్తస్మై  ఓఙ్కారాయ నమో నమః ॥ ౩.౫.౨౦॥
యతిపుఙ్గవాః  యం ప్రణవం  బ్రాహ్మణ్యస్థాపకం   తారకం చ విశ్వస్య
విశ్వాసేనావలమ్బ్య నిఃశఙ్కం శిఖాసూత్రాద్యఙ్గసహితాం   గాయత్రీం  త్యజ్యన్తి ,
తస్మై  ఓంకారాయ యతిజనానఙ్గీకుర్వాణాయ  ఓఙ్కారాయ నమో నమః ॥౨౦॥
పూర్వోక్తో గాయత్రీత్యాగోఽగ్నిత్యాగవద్వాచి  గాయత్ర్యోః  సమారోపమాత్రం  తదపి
తత్సారప్రణవతత్త్వదర్శనార్థం   న తు స్త్రీపుత్రాదివత్ప్రహాణిరితి 
దర్శయన్నుపసంహరతి –

ఆరోపయన్తి వాచాఽగ్నౌ గాయత్రీం  యద్దిదృక్షయా  ।
ఓంకారాయ నమస్తస్మై  ఓఙ్కారాయ నమో నమః ॥ ౩.౫.౨౧॥
*ఆరోపయన్తీతి* ॥వాచా వాక్సామాన్యాత్మా ఓంకారస్తల్లక్షణే
సకార్యావిద్యాదాహకత్వాదగ్నౌ సవ్యాహృతికాం గాయత్రీం  సన్న్యాసకాలే ఆరోపయన్తి
సమారోపయన్తీత్యర్థః  ॥ శేషం పూర్వవత్ ॥౨౧॥
సూత ఉవాచ–
స్తవరాజం స్తవశ్రేష్ఠం   శ‍ృణ్వన్తి చ పఠన్తి చ ।
యేమానవా విపాపాస్తేయాన్తి ముక్తిం సుదుర్లభామ్  ॥ ౩.౫.౨౨॥
సర్వస్తవానాం రాజా అధిపతిః, న కేవలమాధిపత్యమేవ కిన్తు గుణప్రభావాదినా
శ్రైష్ఠ్యమప్యస్తీతి   స్తవశ్రేష్ఠమ్    ॥౨౨॥
మునీన్ సమ్బోధ్యాహ –

తస్మాత్పఠన్తు సర్వేఽపి మోక్షవాఞ్ఛాఽస్తి వో యది ।
స్తవరాజం మహాదేవ్యై  ఇత్యేవం శమ్భురబ్రవీత్  ॥ ౩.౫.౨౩॥
ఇతి ప్రణవకల్పే  ప్రణవస్తవరాజః  సమాప్తః ॥
*తస్మాదితి । ఇత్యేవమిత్యుపసంహారః ॥౨౩॥

ఇతి ప్రణవస్తవరాజవ్యాఖ్యా  సమాప్తా ।
ఇదానీం ప్రాగుక్తప్రణవనవాంశానాం   ప్రత్యేకం
గుణమాహాత్మ్యాదిప్రకాశకమక్షరమాలికాస్తోత్రమాహ 
సూత ఉవాచ–
ఓఙ్కారాక్షరమాలికామనుమిమం వక్ష్యామి హేభూసురాః !
మోక్షప్రాప్తికరం  విశేషసుఖదం నిత్యోత్సవం శాశ్వతమ్ ।
పార్వత్యై  సురసేవితాఙ్ఘ్రికమలః  శమ్భుర్యథా భాషతే
యో మన్త్రో యతిపాపనాశకరణోపాయాయ సన్నిర్మితః ॥ ౩.౬.౧॥
ఓంకారాక్షరేత్యాదినా*హేభూసురా బ్రాహ్మణాః  !అహమిదానీం
ఓంకారాక్షరమాలికాస్తవలక్షణం మనువత్ప్రయతజప్యం స్తోత్రం  వక్ష్యామి ।
ముముక్షూణాం మోక్షప్రాప్తికరం ,భోగసుఖార్థినాం  విశేషసుఖదమ్,

ఉభయేషాం నిత్యం ప్రతిదినముత్సవో
హృదయానన్దో యస్మాత్తథావిధమ్, శశ్వద్భవం శాశ్వతం
సదైవావిహతసామర్థ్యమ్   । న చాత్ర విప్రతిపత్తవ్యమిత్యాహ  *పార్వత్యై
ఇతి* జగదీశ్వరసర్వజ్ఞవచనత్వాదవ్యాహతశక్తికమిత్యర్థః   ।
కిఞ్చయో మన్త్రో రహస్యభూతస్తవః యతీనాం
ప్రమాదప్రసక్తబ్రహ్మచర్యాపరిగ్రహాహింసాదిధర్మవిప్లవప్రయుక్తపాపానాం      
నాశకరణాయ శమదమాదిజ్ఞానోపాయసిద్ధయే   చ జగదీశ్వరేణైవ
సమ్యఙ్నిర్మితః న మయా స్వబుద్ధ్యోహిత  ఇత్యర్థః  ॥ ౧॥
తత్ర నవాంశవిశిష్ట ఓంకారో ప్రథమమేవంప్రభావో   ధ్యేయ ఇత్యాశయేనాహ
ఓంకారం పరమీశత్తత్త్వమఖిలం  వేదార్థతత్వప్రదం 
నిత్యం నిర్మలమవ్యయం నిరుపమం నిఃశేషబీజాభిధమ్ ।
కార్యం కారణమాత్మనిష్ఠమఖిలం  ప్రోత్సాహపూర్వం  స్మృతం
భేదాభేదవివర్జితం  శ్రుతిశిరోమానం  సదా ధ్యాయతి ॥ ౩.౬.౨॥
*ఓంకారమితి* ।యతోఽయమోఙ్కారో యతీనాం మోక్షప్రాప్తికరః
సర్వపాపహరశ్చ అతః ఆత్మన్యేవ నిష్ఠా విశ్రాన్తిర్యస్య   తథావిధమఖిలం
కృత్స్నమారురుక్షుమారూఢం చ యతివృద్ధమ్
ప్రోత్సాహపూర్వం  ప్రకృష్టోత్సాహపూర్వకం   త్రిసన్ధ్యం   నియమేన
స్మృతమ్ ఓంకారమేవం సదా ధ్యాయతీతి సమ్బన్ధః  । కీదృశం ఓంకారం

వేదార్థతత్త్వప్రదం   కర్మోపాసనాజ్ఞానకాణ్డాత్మకవేదానామర్థాః  
ప్రయోజనాని  స్వర్గాదీని  తేషాం యత్తత్వం నిరతిశయానన్దరూపం  యత్ర
కాణ్డత్రయఫలమన్తర్భవతి   తత్ప్రదం “సోఽశ్నుతే సర్వాన్కామాన్సహ బ్రహ్మణా
విపశ్చితా”ఇతి శ్రుతేః  । కుతోఽస్య తత్ప్రదానసామర్థ్యం  తత్రాహ  అఖిలం
పరమీశతత్త్వమితి ।యతోఽసౌ అఖిలం నిరఙ్కుశం పరముత్కృష్టమ్  ఈశస్య
సర్వశక్తిసమ్పన్నస్య  జగదీశ్వరస్య
తత్త్వం పారమార్థికం  స్వరూపమ్,అత ఏవ నిత్యం కాలాపరిచ్ఛేద్యమ్,

నిర్మలమవిద్యారాగాదిమలరహితమ్,అవ్యయం షడ్భావవికారశూన్యమ్,

నిరుపమం తాదృశతత్త్వాన్తరాప్రసిద్ధేరుపమాతుమశక్యమ్    । తత్కుతః? తత్రాహ
*భేదాభేదవివర్జితమితి * ॥ కైశ్చిద్ధర్మైర్భేదే    కైశ్చిదభేదే  చ
ముఖం చన్ద్రేణోపమీయతే  న చాయం తథేత్యర్థః  । కుతో భేదాభేదవివర్జితం
? తత్రాహ  *కార్యం కారణం
నిఃశేషబీజాభిధమితి* ॥యతః అకారోకారమాత్రాద్వయోపాత్తం
స్థూలసూక్ష్మకార్యం  మకారార్థభూతం  కారణం చ । “నాన్తఃప్రజ్ఞం 
న బహిష్ప్రజ్ఞం  నోభయతఃప్రజ్ఞమ్  ” ఇత్యాదినా అవస్థాత్రయేణ   సహ
నిషేధాన్నిఃశేషాభిధేయసర్వద్వైతబీజసహితా  అభిధా
యస్మింస్తథావిధమ్ । అత ఏవ న తత్ర మానాన్తరప్రసర
ఇత్యాహ *శ్రుతిశిరోమానమితి * ।శ్రుతిశిరసాం
మౌనసఙ్కల్పవాక్యాత్మసహితసర్వద్వైతనిరాసకత్వసమ్భవాదితి  భావః ॥౨॥
సమగ్రప్రణవధ్యానానన్తరం   తత్ప్రథమాంశోఽకారః ప్రథమం  విష్ణురుపేణైవ 
ధ్యేయ ఇత్యాశయేనాహ -

అఙ్కారం కరుణైకరూపమమలం  కారుణ్యపూర్ణేక్షణం
కర్పూరప్రచురోత్థచూర్ణవిమలం    కర్పూరసమ్పాదకమ్ ।

కామాకామవిభీతిభీతికృపికాసిన్ధూరసోద్ధూలనం 
సిన్ధూద్భూతరసాతలేశమనిశం  విష్ణుం  భజే సున్దరమ్  ॥ ౩.౬.౩॥

*అఙ్కారమితి*సానుస్వారనిర్దేశః  సర్వత్ర సంహారక్రమేణ
ధ్యేయతాద్యోతనార్థః  ।యద్యపి “అకారం బ్రహ్మాణం  నాభౌ ఉకారం
విష్ణుం  హృదయే” ఇత్యాదిశ్రుతిషు  అకారో విరాడాత్మా బ్రహ్మా  ఉకారస్తు
హిరణ్యగర్భాత్మా తత్కారణం విష్ణుః  ప్రసిద్ధస్తథాప్యత్ర    “యోవేదాదౌ
స్వరః ప్రోక్తో  వేదాన్తే చ ప్రతిష్ఠిత  ” ఇత్యాదిశ్రుతిషు  “అకారో

వాసుదేవః స్యాత్”, “అక్షరాణామకారోఽస్మీ”త్యాదిస్మృతిషు చ
వాసుదేవస్యాకారాత్మత్వప్రసిద్ధేః   సత్త్వరజస్తమోగుణక్రమానురోధాచ్చాత్ర 
అకారో విష్ణ్వాత్మనా  ధ్యేయ ఉక్తః । అఙ్కారం విష్ణుం  భజే ఇతి సమ్బన్ధః  ।
విష్ణోః  శుద్ధసత్త్వావచ్ఛిన్నచిద్రూపత్వాత్తదనురూపం 
విశినష్టి *కరుణైకరూపమిత్యాదినా * విష్ణోర్జగత్పాలనస్య 
దయైకసాధ్యత్వాత్కరుణైకమూర్తిమ్   ।రాగద్వేషమోహాదిమలవిరోధిత్వాదమలమ్ ।
సర్వప్రాణిసుఖార్థిత్వాత్కారుణ్యపూర్ణేక్షణమ్    । “అజమేకాం
లోహితశుక్లకృష్ణా  ”మితి శ్రుతౌ  సత్త్వగుణస్య శుక్లత్వోక్తేః 
కర్పూరప్రచురోత్థచూర్ణవిమలమ్    । అత ఏవ తస్యోపాసనం
హృత్తాపోపశమనవివేకనేత్రానన్దన  -
సద్వాసనాసౌరభ్యజననజ్ఞానదీపోజ్జ్వలనకర్పూరస్య 
చిత్తైకాగ్ర్యస్య   సమ్పాదకమ్ ।క్షుద్రవిషయతత్సాధనేష్వేవ  కామః,
పరమపురుషార్థతత్సాధనేష్వకామః , జన్మమరణనరకాద్యనర్థసాధనేభ్యః
పాపేభ్యోఽబిభీతిరభీరుతా, ద్రవ్యవ్యయాయాససాధ్యేభ్యో
దానయజ్ఞతపఃప్రభృతిభ్యః 
సన్న్యాసభైక్షచర్యాశ్రవణమననధ్యానాదిభ్యశ్చ   భీతిర్భీరుతా,

కృపికా లాభకార్పణ్యమిత్యాదిదోషసిన్ధోః  సంసారసముద్రస్య  యో రసః జలం
కామకర్మవాసనాఽజ్ఞానలక్షణం  తస్య నిఃశేషశోషణేన ఉద్ధూలనమూర్ధ్వం 
ధూల్యుద్గమహేతుమ్  । తథా సిన్ధూద్భూతాయాః  క్షీరసముద్రకన్యాయాః
సర్వకర్మఫలాధిదేవతాయాః రసాయాః భూమేః సర్వప్రాణ్యన్నరూపాయాః  తలస్య
తదుపభోగస్థానచతుర్దశభువనతలస్య   చ ఈశం స్వామినమ్ ।సున్దరం
కన్దర్పకోటికమనీయవిగ్రహమ్   । విష్ణుం  భజే సదా ధ్యానేన సేవే ।
సిన్ధురసేత్యత్ర  దీర్ఘశ్ఛాన్దసః   ॥ ౩॥
ఉఙ్కారం పిశితాశనాశకరణం పీయూషపానారతం
పీయూషప్రదవిత్తనాథభజితం  పీయూషకర్త్రుత్సవమ్  ।
వేద్యం వేదవిభాగభూసురకృపాసంయుక్తవిద్వజ్జనైః 
కార్యాకారవిచారదం విధిమహం బ్రహ్మాణమాద్యం  భజే ॥ ౩.౬.౪॥
అహమ్ ఉఙ్కారం బ్రహ్మాణం  భజే ఇతి సమ్బన్ధః  । తస్య సర్గానుకూలరజఃప్రధా  -

నసత్త్వమూర్త్తిత్వాత్తదనురూపవేదభాగైస్తదధికారిభిః 
కర్మఠైశ్చోపాస్యత్వమాహ

*వేదవిభాగభూసురకృపాసంయుక్తవిద్వజ్జనైర్వేద్యమితి  * । వేదానాం
కర్మోపాసనాజ్ఞానకాణ్డాత్మకానాం   కర్మకాణ్డాత్మకో యో విభాగః తేన భూసురేషు
బ్రాహ్మణేషు  దానపాత్రేషు  కృపాసంయుక్తాః అన్నగోభూహిరణ్యాదీనాం సదైవ
యజ్ఞేషు  చ దాతారో యే కర్మఠా
విద్వజ్జనాస్తైర్వేద్యం   సదైవ  విభాగశో జ్ఞేయం  సత్కర్మభిరుపాస్యం
చేత్యర్థః  । కథం జ్ఞేయం  తత్రాహ  *కార్యాకార్యవిచారదం విధిమితి* ।
కర్త్తుం యోగ్యం కార్యం సత్కర్మ జ్యోతిష్టోమాది ,అకార్యం కర్తుమయోగ్యం
కలఞ్జభక్షణాది , తయోః పరిగ్రహపరిహారసిద్ధయే 
తత్త్వనిర్ణయాయ  ప్రవృత్తో  యః “అథాతో ధర్మజిజ్ఞాసా ”ఇత్యాదినా
జైమిన్యాదిభిః  కృతో విచారస్తం దదాతీతి విచారదస్తమ్, విధిం
ప్రవర్తకనివర్త్తకశ్రౌతస్మార్త్తవాక్యసన్దర్భరూపమిత్యర్థః      । కథం
చోపాస్యం తత్రాహ
*పిశితాశనాశకరణమిత్యాదివిశేషణ(వాక్య)చతుష్టయేన * ।
పిశితాశాః అసురరాక్షసపిశాచాదయో
నిషిద్ధకర్మాచరణపరిణతిప్రాప్తశరీరాస్తామసయోనయస్తేషాం  
నాశకరణం వధబన్ధాఽధోగత్యాదిదుఃఖఫలప్రదమ్   ।
సత్కర్మపరిపాకప్రాప్తశరీరదేవత్రైవర్ణికాదిభావేన     తు
పీయూషస్యాగ్నిహోత్రాద్యాహుతిపరిణతిరూపామృతభావేన
సూర్యచన్ద్రమణ్డలాశ్రితస్య    సత్కర్మఫలస్య విద్యయాఽమృతరూపస్య
చ పానే ఉపభోగే ఆ సమన్తాద్దేవలోకేషు  చ రతమాసక్తమ్ ।
అతఏవ దేవానాం పీయూషప్రదాభ్యాం  చన్ద్రసూర్యాభ్యాం  త్రైవర్ణికానాం 
విత్తప్రదైర్విత్తనాథకుబేరేన్ద్రాదిభిశ్చాజ్ఞాప్రతీక్షైర్భజితం     
సేవితమ్ । ఇడ్ఛాన్దసః  । పీయూషకర్తురమృతజనయితుః క్షీరార్ణవస్య
ఉత్సవం ఉదీయమానచన్ద్రరూపేణ  నయనానన్దోత్సేకహేతుమిత్యర్థః   ।
అథవా యజ్ఞాదినా  ఆహుతిపరిణామరూపపీయూషకర్తౄణాం కర్మఠానాం
స్వర్గాదిఫలభావోత్సవహేతుమిత్యర్థః   ॥ ౪॥
మఙ్కారం మితిమానమేయవిధురం మేయం సదావేదిభి-
ర్మన్దోత్సాహమశేషజన్తుకృపణం  మన్దాన్ధకారాపహమ్   ।
మన్దామన్దమమత్సరం   కరుణికాకాన్తం శివం శఙ్కరం
కర్పూరస్ఫటికాభకాన్తికలితం కర్ణోత్సవేశం  భజే ॥ ౩.౬.౫॥

అత్రాపి  అహమ్ మఙ్కారం శివం శఙ్కరం భజే ఇతి సమ్బన్ధః  । తస్య
జగత్సంహారాధికారిత్వాదల్పసంహారాణాం నిత్యదైనన్దినప్రాకృతప్రలయానాం   
కారణే మహాతమసి జగదుపసంహారరూపాణాం తమోగుణసాధ్యత్వేఽపి
సమూలసర్వజగదుచ్ఛేదలక్షణస్య వైజ్ఞానికస్య   మహాప్రలయస్య
విశుద్ధతమసత్త్వచరమపరిణతిరూపబ్రహ్మవిద్యామాత్రసాధ్యత్వాద్విద్యాధిపతిత్వం  
తచ్ఛరీరత్వం చేతి తదనురుపం విశినష్టి *కర్ణోత్సవేశం
కరుణికాకాన్తమితి*సాధనచతుష్టయసమ్పన్నానాం  శ్రవణాదిపరాణామధికారిణాం
శ్రోత్రానన్దజనకత్వాత్కర్ణోత్సవభూతా    యా ఔపనిషదీ బ్రహ్మవిద్యా
ఉమా తస్యాః ఈశం స్వామినమ్ । కరుణా దయా సైవ  కరుణికా విద్యైవ  తయా
దివ్యమఙ్గలవిగ్రహాత్మనా   పరిణతయా కాన్తం మనోహరమ్,

తథా చాహుః–
శక్తిః  శరీరమధిదైవతమన్తరాత్మా
జ్ఞానం  క్రియా  కరణమాసనజాలమిచ్ఛా ।
ఐశ్వర్యమావరణమాయతనాని చ త్వం
కిం త్వం న యద్భవసి దేవి ! శశాఙ్క-మౌలేః ॥ ఇతి ॥
తన్మూర్తేః శుద్ధసత్త్వానురూపం  వర్ణమాహ
*కర్పూరస్ఫటికాభకాన్తికలితమితి* ॥ బ్రహ్మవిద్యాశ్రయత్వమివ 
తద్విషయత్వమపి తస్యైవేత్యాహ  *మేయం సదావేదిభిరితి* ॥ సద్బ్రహ్మ ఆ
సమన్తాదపరిచ్ఛిన్నానన్దప్రత్యగైకరస్యేన    విదన్తి సాక్షాదనుభవన్తి
తచ్ఛీలాః సదావేదినస్తైర్మేయం  మహావాక్యమానజన్యవృత్తివ్యాప్యమ్ ।
కథం మేయం తదాహ *మితిమానమేయవిధురమిని* ॥
మితిర్వృత్తిర్మానం తదుపాదానమన్తఃకరణం మేయాః విషయాః
ఏతత్త్రిపుటీరూపసర్వప్రపఞ్చరహితం   నిష్ప్రపఞ్చమిత్యర్థః  ।
కిం తన్మితిఫలం తదాహ *మన్దాన్ధకారాపహమితి  * ।
మన్దానామజ్ఞానాం   జన్మమరణాద్యనర్థహేతుర్యో
మూలాఽవిద్యారూపోఽన్ధకారస్తన్నివారకమిత్యర్థః   । నన్వవిదితమేవ
తదాత్మతత్త్వం స్వప్రకాశాపరిచ్ఛిన్నచిద్రూపత్వాత్స్వయమేవ 
స్వాజ్ఞానం  నివర్త్తయతు కిం తత్త్వజ్ఞానతత్సాధనోద్యోగలక్షణేన
తదుత్సాహేన తత్రాహ  *మన్దోత్సాహమశేషజన్తుకృపణమితి * ॥
నావిదితం తత్స్వాజ్ఞానం  నివర్త్తయతి యతస్తత్ మన్దోత్సాహం

జ్ఞానతత్సాధనోత్సాహరహితమ్  । అశేషజన్తుషు సత్తత్త్వప్రఖ్యాపనే 
అజ్ఞాననాశే  చ కృపణమ్, కృపణవత్పరిమితకర్మఫలమాత్రప్రదం 
నాపరిచ్ఛిన్నానన్దతత్స్వరూపప్రకాశకమిత్యర్థః    । తర్హి
కిం తన్మన్దేష్వనూన్యేతి (?)[సూయేతి?]యేన తేషు కృపణమ్,

నేత్యాహ *మన్దామన్దమమత్సరమితి  * ।మన్దమజ్ఞమ్   అమన్దం
తత్త్వజ్ఞం  చ స్వయమేవ, న హి స్వాత్మని మాత్సర్యప్రసక్తిః   ।
సాధనోద్యోగాభావే ఫలాదానం।తు న మాత్సర్యాపాదకం
కిన్తు సాధనే ఫలనైయత్యప్రదర్శనేనోత్సాహజననేన 
ప్రవర్తకమేవేతి   భావః ॥ ౫॥ ఏవం
గుణత్రయాధిష్ఠాతృబ్రహ్మవిష్ణురుద్రాత్మనా      ప్రణవమాత్రత్రయముపవర్ణ్య   
తత్సముదాయాత్మకమాయాధిష్ఠాతృచైతన్యరూపప్రపఞ్చమూలం  
బిన్దురీశ్వర  ఉచ్యతే,నామప్రపఞ్చమూలం  తు నాదః సదాశివః ఇతి
విభాగమభిప్రేత్య  బిన్ద్వంశం  వర్ణయతి  -

బిన్దుం  బిన్దుశతైకధారమనిశం   బిన్దూద్భవం  బిన్దుగం
బిన్దుబ్రహ్మవిశేషశోభనమతివ్యావృత్తదేహం   శుభమ్ ।
నిత్యానిత్యవివేకవస్తుసహితం కర్మాతిదూరస్థితం
కార్యోద్వర్తనకర్మదేశవివరం సౌషుప్తికం తం భజే ॥ ౩.౬.౬॥
*బిన్దుమితి * ॥ అహం బిన్దుం  సౌషుప్తికం
సుషుప్తిసమష్ట్యాత్మకరూపప్రపఞ్చకారణం   తం
జగదీశ్వరం భజే ఇతి సమ్బన్ధః  । తత్ర బిన్దుశబ్దస్య   విది
అవయవేత్యేతద్ధాతునిష్పన్నస్య  నిరవయవేఽపి ప్రవృత్తినిమిత్తం   దర్శయతి
*బిన్దుశతైకధారమనిశమితి  *
అనిశం సదైవ , సర్వప్రపఞ్చవైచిత్ర్యహేతువిచిత్రవాసనాః   
బిన్దుశతశబ్దేనోచ్యన్తే  ,తాసాం మాయావయవప్రాయత్వాత్తదుపహితం  బ్రహ్మ
బిన్దుశతైకధారమ్   । తదేవ బ్రహ్మవాసనాబిన్దూనాం 
సమష్టివ్యష్టిలిఙ్గస్థూలదేహాకారేణోద్భవే   
తదుపహితహిరణ్యగర్భాద్యాకారణోద్భవాత్ బిన్దూద్భవమ్  ।
సుప్తిప్రలయయోస్తద్వాసనామాత్రే  జీవావస్థితే  బిన్దుగమ్  ।
అనిశమితి త్రిష్వపి  సమ్బధ్యతే । తదేవ బ్రహ్మ
నిత్యానిత్యవివేకోపలక్షితసాధనచతుష్టయవస్తుసహితం
సర్వకర్మసన్న్యాసేన కర్మాతిదూరస్థితం  సత్, శ్రవణాదినా  కార్యోద్వర్త్తనస్య

సర్వకార్యనివర్త్తకస్య అసఙ్గాకర్తృకూటస్థాత్మవివేకవతో    మనసః
కర్మదేశస్య
సర్వకర్మోత్పత్తిస్థానస్య  ప్రాణస్య  చ వివరం
ఛిద్రమాకాశవదసఙ్గాధారభూతం   సత్, స్వతత్త్వబోధేన
సవాసనమాయానివృత్తౌ అతివ్యావృత్తస్థూలసూక్ష్మదేహం , బిన్దుబ్రహ్మణోర్యో 
విశేషః వ్యావృత్తిః బిన్దోర్నిఃస్వరూపతా  బ్రహ్మణో  నిర్వాసనతా చ తేన
శోభమానం శుభం నిరతిశయతత్ప్రకాశానన్దైకరసం  భజే ఇత్యర్థః  ॥౬॥
ఉక్తం నాదాంశం వర్ణయతి  –

నాదం నాదితశాస్త్రవృన్దధరణం   శాస్త్రైకవేద్యం  శుభం
శాస్త్రావాదికృపాలుపాదరసికైః   సాక్షాత్కృతం సర్వదా ।
శాస్త్రం  శాసనరూపదివ్యమమలం ప్రోత్సాహనోద్దణ్డనం  
శబ్దబ్రహ్మ   నిరస్తదోషమమలం నిత్యోత్సవేశం భజే ॥ ౩.౬.౭॥
*నాదమితి* ॥ అత్రాపి  అహం నాదం శబ్దబ్రహ్మ   భజే ఇతి
సమ్బన్ధః  । తస్యానుగ్రాహకసదాశివరూపత్వాత్తదనురూపం  విశినష్టి
*నిత్యోత్సవేశమితి* । నిత్యముత్సవో నిరావరణనిరతిశయానన్దావిర్భావో
యస్యాః సకాశాత్సా నిత్యోత్సవావిద్యా తస్యాః ఈశం స్వామినమ్ । అత ఏవ
నిరస్తావిద్యావరణవిక్షేపదోషమ్ । అమలం కామకర్మవాసనాదిమలరహితమ్ । కథం
నిరస్తదోషం కథం చామలం ? తత్రాహ  *శాస్త్రం  శాసనరూపదివ్యమమలమితి*
తదేవ పరారూపం నాదబ్రహ్మ  పశ్యన్తీమధ్యమావైఖరీతిక్రమేణ 
వేదాదివిద్యాస్థానాత్మనాఽభివ్యక్తం  శాస్త్రం  సత్, తచ్ఛాసనరూపేణ
కర్మోపాసనశ్రవణమననాదినా  సాక్షాత్కారాన్తవ్యాపారేణాభివ్యక్తస్వతత్త్వం
దివ్యం ద్యోతమానస్వరూపమ్,అవిద్యాదిదోషమలనిరాసాదమలమిత్యర్థః  ।
న కేవలం శాసనరూపమేవ శాస్త్రం  కిన్తు ప్రోత్సాహనోద్దణ్డనమ్   -విహితేషు
జ్యోతిష్టోమాదికర్మసు  పురుషప్రవృత్తిసిద్ధయే    విచిత్రైః
స్వర్గాదిఫలైర్బహువిధస్తోత్రశస్త్రమన్త్రార్థవాదైశ్చ        పురుషప్రోత్సాహనమ్ ,

నిషిద్ధబ్రహ్మ  -
హత్యాకలఞ్జభక్షణాదిషు  ప్రవృత్తానాం  యమతద్భయాదిరూపేణ
రౌరవాదినరకైశ్చ
శూకరాదిజన్మభిశ్చోత్కృష్టదణ్డనప్రవర్త్తకమిత్యర్థః      । కథం
తన్నామ బ్రహ్మశాస్త్రం   కథం వా శాసనరూపం దివ్యం ? తత్రాహ

*నాదితశాస్త్రవృన్దధరణం   శాస్త్రైకవేద్యమితి * ॥
యతః సర్వశాస్త్రవృన్దం   నాదితం నాదవ్యాప్తముపలభ్యతే అతో
నాద ఏవ శాస్త్రాత్మనా  స్థిత  ఇతి తద్ధరణం  గమ్యతే,యథా
స్వర్ణవికారకుణ్డలకటకాదిభావేన   స్వర్ణమేవ  తద్ధరణం  తద్వత్ ।
యతశ్చ తచ్ఛుభ్రం  బ్రహ్మ  శాస్త్రైకవేద్యం  సదభివ్యజ్యతే అతః
శాసనరూపం దివ్యమిత్యర్థః  । కీదృశైరధికారిభిస్తచ్ఛాస్త్రవేద్యం 
తత్రాహ  *శాస్త్రావాదీతి * ॥ శాస్త్రం  ఆసమన్తాద్వదన్తి వ్యక్తం  వ్యాచక్షతే
తచ్ఛీలాః కృపాలవశ్చ యే కృతసాక్షాత్కారా గురవస్తదీయపాదరసికైః
సాధనచతుష్టయసమ్పన్నైరధికారిభిః   శ్రవణాదిక్రమేణ   సర్వదా
సాక్షాత్కృతం స్వాత్మరూపేణేత్యర్థః  ॥ ౭॥
శక్తిం  శక్తినిరాసమీశనిలయం  విశ్వస్య నిర్భేదకం
విశ్వోత్పత్తివినాశజీవనకరం విశ్వాభిధం శాశ్వతమ్ ।
విశ్వత్రాణపరాయణం  విమలసన్మానుష్యచిత్తస్థితం
సత్యం నిత్యమశేషజన్తువిబుధం చోఙ్కారమాద్యం భజే ॥ ౩.౬.౮॥
అత్రాపి  పరారూపస్య నాదాత్మకస్య శబ్దబ్రహ్మణః   కారణీభూతాం కుణ్డలినీరూపాం
శక్తిం సార్ద్ధత్రిమాత్రాధిష్ఠానసార్ద్ధత్రివలయాకారచిద్రూపమాద్యమ్      
ఓంకారం భజే ఇతి సమ్బన్ధః  ॥ స చ శక్త్యాత్మక ఓంకారః భోగాసక్తానాం
కర్మకాణ్డాత్మనా  ప్రవృతిశక్తిరూపో   విశ్వగః సన్ విశ్వోత్పత్తివినాశజీవనకరో
విశ్వాభిధః ప్రపఞ్చనామక
ఏవ,ముముక్షూణాం తు ఈశనిలయః విశ్వేశ్వరచిదాత్మనిష్ఠః  సన్
జగద్బీజమాయాశక్తినిరాసాత్కార్యస్య విశ్వస్య నిర్భేదకో వినాశక ఇతి బోధనాయ
తథా తథా విశనష్టి –విశ్వగం విశ్వోత్పత్తివినాశజీవనకరమీశనిలయం
శక్తినిరాసం విశ్వస్య
నిర్భేదకమితి చ । అత ఏవ సర్వప్రాణికర్మజ్ఞానఫలదానాయ 
అశేషజన్తూన్విబుధ్యత  ఇతి అశేషజన్తువిబుధమ్ । విశ్వస్య త్రాణే
తత్తదనురూపలక్షణే తత్తదనురూపలక్షణైః  పరాయణాః సన్తో మనుష్యా ఏవ
మానుష్యాస్తేషాముపాస్యతయా జ్ఞేయతయా  చ చిత్తస్థితం  పరమార్థతః
సత్యమాద్యం తం భజే ఇత్యర్థః  ॥౮॥
అర్ద్ధమాత్రామమాత్రాం    చ దేవతాం విజనోజ్వలామ్ ।
ఓంకారరూపిణీం దేవీం నిత్యం వన్దే సునిర్మలామ్ ॥ ౩.౬.౯॥

60 sanskritdocuments.org



ప్రణవకల్పః  ప్రణవకల్పప్రకాశాఖ్యభాష్యయుతః 

తాదృశవిద్యాశక్తిఫలజీవన్ముక్తౌ
దగ్ధపటవజ్జగదాభాసస్యాప్యవాస్తవత్వానుసన్ధానే  
సాభాస్యార్ద్ధమివావశిష్టా  బ్రహ్మచిద్దేవతా   మీయత ఇత్యర్ద్ధమాత్రా  సా,

అత ఏవ (సా) విజనేన ద్వైతాజననేన  తద్ధేత్వవిద్యానిరసనేన యోజ్వలా
తథావిధాం తాం సునిర్మలాం ఓంకారరూపిణీం దేవీం నిత్యం వన్దే ఇత్యర్థః  ॥౯॥
స ఏవార్ద్ధమాత్రాత్మా   ప్రణవో  యేన రూపేణ జీవన్ముక్తైరనుభూయతే  తేనోల్లిఖ్య
దర్శయంస్తథా తదుపాసనం కార్యమిత్యాశయేనాహ
కలావన్తం కలారూపం కాలాకాలమకాలకమ్ ।
కల్పాకల్పవిశేషజ్ఞం  ప్రణవం  నిర్మలమ్భజే ॥ ౩.౬.౧౦॥
*కలావన్తమితి* ॥ బ్రహ్మవిద్బ్రహ్మవిద్వరః  బ్రహ్మవిద్వరీయాన్
బ్రహ్మవిద్వరిష్ఠ  ఇతి తత్త్వజ్ఞానదార్ఢ్యే   తారతమ్యేన
చతుర్ద్ధాప్రసిద్ధజీవన్ముక్తాత్మనాం    కల్పాకల్పవిశేషజ్ఞం
తం నిర్మలం ప్రణవం  భజే ఇతి సమ్బన్ధః  । కల్పనం కల్పః
వ్యుత్థానదశాయాం  ద్వైతావభాసః ,అకల్పః సమాధౌ ద్వైతానవభాసః ,
తదుభయవిశేషజ్ఞమిత్యర్థః   ।
తత్రాద్యజీవన్ముక్తానుభవేన  అమాత్రాద్యష్టవిధకలావన్తమ్   ।
ద్వితీయానుభవేనార్ధమాత్రాత్మకైకకలారూపమ్    । తృతీయానుభవానురోధేన
వ్యుత్థానసమాధికాలవైచిత్ర్యమాత్రాభాసాత్తత్సాక్షిణి   
తదభావాచ్చ కాలాకాలమ్ । చతుర్థస్య  వ్యుత్థానసమాధిభేదస్యాపి
విలయే కలనీయాభావాత్కాలస్యాప్యకకల్పనే అకాలకమ్ । ఇత్థం
నిర్మలఞ్చిదేకరసఘనం ప్రణవం  భజే ఇత్యర్థః  ॥ ౧౦॥
నవమీ మాత్రా తు శాన్తాఖ్యా విదేహముక్తస్వరూపానన్దైకరసభూమాత్మికా  న
వాఙ్మనసగోచరః, కిన్తు తాదృశస్వరూపానుభవైకసిద్ధేత్యుపాస్యా   జ్ఞేయా
చేత్యాశయేనాహ—

శాన్తం నిర్మలమాకాశవామఙ్మనసగోచరమ్ ।
స్వానుభూత్యైవ  వేద్యం చ బ్రహ్మైవాహమితి   స్మరేత్ ॥ ౩.౬.౧౧॥
*శాన్తమితి ॥ ౧౧॥

ఓంకారమాత్రామాలికాస్తవపఠనఫలమాహ –

సూత ఉవాచ–
ఓంకారాక్షరమాలికామన్త్రం  యః పఠతే మతిః ।
ఐన్ద్రం  సారస్వతం ప్రాప్య  శాశ్వతం పదమశ్నుతే ॥ ౩.౬.౧౨॥
ఇతి ప్రణవాక్షరమాలామన్త్రః   ॥
* ఓంకారాక్షరేతి* అక్షరశబ్దో మాత్రాపరః  ।మన్త్రశబ్దశ్చ 
రహస్యస్తోత్రపరః  । పఠతే ఇతి పదవ్యత్యయచ్ఛాన్దసః  । ఇన్ద్రః
పరమేశ్వరస్తత్సమ్బన్ధి ఐన్ద్రం , సరస్వత్యాః సమ్బన్ధి పాణ్డిత్యం  సారస్వతం
సార్వజ్ఞమితి యావత్ । శాశ్వతం పదం మోక్షం తత్త్వజ్ఞానద్వారా  అశ్నుతే
ప్రాప్నోతీత్యర్థః   ॥ ౧౨॥
ఇతి ప్రణవాక్షరమాలికావ్యాఖ్యా  సమాప్తా ॥
సూత ఉవాచ–
అథాతః సమ్ప్రవక్ష్యామి ప్రణవబ్రహ్మణో   ద్విజాః ।
అనుస్మృతిం మోక్షదాత్రీం  స్మృత్వాయాన్త్యపునర్జనిమ్  ॥ ౩.౭.౧॥
అనుస్మృతిం వర్ణ్యమానతత్తద్గుణవిశిష్టతయా    స్మరణహేతుం గ్రన్థమ్   ।
అపునర్జనిం  పునర్జన్మాభావం  మోక్షమితియావత్ ॥ ౧॥
అగ్రే సృష్టేః  ప్రపఞ్చస్య  య ఆస్తే వటబీజవత్ ।
సర్వభూతమయో దివ్యః ప్రణవం  సంస్మరేద్యతిః ॥ ౩.౭.౨॥
ప్రపఞ్చస్య  సృష్టేరగ్రే  ప్రాక్  వటబీజవత్సూక్ష్మావస్థాపన్నసర్వభూతమయో
యః ఆస్తే తం ప్రణవం
సంస్మరేదితి సమ్బన్ధః  । తస్యాచేతనప్రధానాత్మకత్వవ్యుదాసాయ  విశినష్టి
దివ్య ఇతి । స్వప్రకాశచిదేకరసతయా  ద్యోతమాన ఇత్యర్థః  ॥౨॥
తర్హి స కిం వటబీజవత్పరిణామీ నేత్యాహ -

యథా రజ్జురహేర్విప్రా  ! విశ్వస్యాపి తథా నవః ।
ఆధారోఽతో విభిన్నస్తం ప్రణవం  సంస్మరేద్యతిః ॥ ౩.౭.౩॥
*యథేతి* ॥యథా రజ్జుః  స్వవివర్త్తస్యాహేః తథా సర్వస్యాధారః
అధిష్ఠానమ్ ,అత ఏవ విభిన్నః అత్యన్తం జగతో విలక్షణః సత్యః, నవః
అజరః ॥ ౩

“యతో వా ఇమాని భూతాని జాయన్తే” ఇత్యాదిశ్రుతయ  ఏతదర్థపరా  ఇతి
దర్శయంస్తదజ్ఞానకృతానర్థస్య   తద్ధ్యానేన  నివృత్యుపపత్తేః
ప్రమాణసాఫల్యమప్యేవం  సతి సిధ్యతీత్యాశయేనాహ –

యద్వివర్త్తః ప్రపఞ్చోఽయం  యేన జీవతి సర్వతః ।
యద్ధ్యానాన్నాశమాయాతి  ప్రణవం  సంస్మరేద్యతిః ॥ ౩.౭.౪॥
*యద్వివర్త్త ఇతి* ।యద్ధ్యానాత్  యత్సాక్షాత్కారాన్నాశం బాధమ్ ॥ ౪॥
ఏవం చ తస్య జగదుపాదానత్వవాదోఽప్యజ్ఞదృష్ట్యైవ   తత్త్వదృశా తు
“ నిష్కలం
నిష్క్రియం శాన్తం నిరవద్యం నిరఞ్జన ”మిత్యాదిశ్రుతివాదా  ఇత్యాశయేనాహ
ఉపాదానం మహాదివ్యం యమాహుర్ముగ్ధమానసాః  ।
నిష్కలం విభుమాత్మానం ప్రణవం  సంస్మరేద్యతిః ॥ ౩.౭.౫॥
*ఉపాదానమితి*మహానపరిచ్ఛిన్నోయో దివి ద్యోతనాత్మకే చిత్స్వభావే
దివ్యస్తం, నిష్కలం నిరవయవమ్ ॥ ౫॥
“స య ఇమాంస్త్రీన్లోకాన్పూర్ణానతిగృహ్ణీయాత్     సోఽస్యా ఏతత్ప్రథమం
పదమాప్నుయాద్ “ ఇత్యాదిశ్రుతిబోధితమహాప్రభావాం   గాయత్రీమపి
సమ్యక్ పరిత్యజ్య యతీశ్వరాః యం ప్రణవం  జపన్తి,యతః ప్రణవః
సాక్షాన్మోక్షస్వరూపః,గాయత్రీ తు
సాక్షాత్కర్మోపాసనఫలాత్మకసగుణబ్రహ్మప్రాప్తిహేతురిత్యాశయేనాహ    –

గాయత్రీం  సమ్పరిత్యజ్య యం జపన్తి యతీశ్వరాః ।
సాక్షాన్మోక్షస్వరూపం తం ప్రణవం  సంస్మరేద్యతిః ॥ ౩.౭.౬॥
*గాయత్రీమితి * ॥౬॥
గాయత్ర్యాదిక్షుద్రమన్త్రాః    కలాం నార్హన్తి   షోడశీమ్ ॥
యత్ప్రభావమహామ్భోధేః ప్రణవం  సంస్మరేద్యతిః ॥ ౩.౭.౭॥
అత ఏవ ప్రణవప్రభావమహార్ణవస్యాపారత్వాత్    గాయత్ర్యాదయః  మాయిక
క్షుద్రసగుణబ్రహ్మభావఫలత్వాద్యపేక్షయా   క్షుద్రమన్త్రాః   షోడశీమపి
కలాం నార్హన్తీత్యుక్తిరపి    అల్పోక్తిః ॥ ౭॥
యస్మాదృతే న చేదం స్యాదృతే రజ్జుం  యథా ఫణీ ।
యత్సత్తాతో జగత్సత్తా ప్రణవం  సంస్మరేద్యతిః ॥ ౩.౭.౮॥

అజ్ఞాతాద్యస్మాదృతే  అజ్ఞాతం  యం వినేత్యర్థః  । వ్యతిరేకోక్తమన్వయేనాహ
*యత్సత్తాత ఇతి ॥౮॥
జ్ఞాతే
విశేషణాభావప్రయుక్తవిశిష్టాభావరూపవ్యతిరేకసిద్ధిరిత్యాశయేనాహ   –

సాక్షాత్కృత్య యమాత్మానం న పశ్యన్తి  యతీశ్వరాః ।
జీవభేదం విశ్వభేదం ప్రణవం  సంస్మరేద్యతిః ॥ ౩.౭.౯॥
సాక్షాత్కృత్యేతి ॥౯॥
అనాదిప్రాప్తకర్మాణి   శిఖాసూత్రాదికాన్యపి  ।
యస్మై  త్యజన్తి సావిత్రీం  ప్రణవం  సంస్మరేద్యతిః ॥ ౩.౭.౧౦॥
యస్మై  మోక్షరూపం యముద్దిశ్య  త్యజన్తి ॥ ౧౦॥
“సర్వే వేదా యత్పదమామనన్తి”, “తత్తు
సమన్వయాద్”ఇత్యాదిశ్రుతిసూత్రదర్శితః 
సర్వవేదవేదాన్తానాం పరమపురుషార్థావసానలక్షణస్తాత్పర్యేణ  సమన్వయోఽపి
యత్రైవ  నాన్యత్రేతి  స్మరేదిత్యాశయేనాహ–

యత్ర ప్రతిష్ఠితో   విప్రాః  ! సర్వవేదసమన్వయః ।
తాత్పర్యేణ న చాన్యత్ర ప్రణవం  సంస్మరేద్యతిః ॥ ౩.౭.౧౧॥
*యత్రేతి * ॥ అన్యత్ర
నానాతార్కికవాదిప్రవికల్పితప్రధానపరమాణువిజ్ఞానశూన్యకాలస్వభావమితి  
యదృచ్ఛాభూతపురుషాదౌ ॥ ౧౧॥
నానావాదిభిః ప్రధానపరమాణ్వాదిభేదభావేన  వికల్పమానం జగత్కారణం
తత్త్వతో విమృశ్యమానం ప్రణవబ్రహ్మైవ    పర్యవస్యతీత్యాశయేనాహ–

స్వస్వాభిమతమార్గేణ  యం వదన్తి వివాదినః ।
జగదాదిమనాదిం తం ప్రణవం  సంస్మరేద్యతిః ॥ ౩.౭.౧౨॥
*స్వస్వాభిమతమార్గేణేతి * ।మార్గేణ  తత్తత్ప్రక్రియయా
యం ప్రణవమేవ  జగదాదిం జగత్కారణం వదన్తి । వస్తుతస్తు
“తదేతద్బ్రహ్మాపూర్వమనపరమనన్తరమబాహ్య-”
మిత్యాదిశ్రుతేరనాదిమ్  ॥ ౧౨॥ తస్య తటస్థతాం  విహాయ

సర్వమహావాక్యార్థభూతః  పరమపురుషార్థోపయోగిప్రత్యగభేదః 
స్మర్తవ్య ఇత్యాహ–

వేదా వదన్తి యేనైక్యం  యస్య జీవస్య నో భిదా ।
జీవోయోయత్పరం బ్రహ్మ  ప్రణవం  సంస్మరేద్యతిః ॥ ౩.౭.౧౩॥
*వేదా ఇతి * ॥ వేదాశ్చతుర్వేదగతసర్వమహావాక్యాని యేన ప్రణవబ్రహ్మణా 
సహ జీవస్యైక్యం  వదన్తి,యతోయస్య జీవస్య చ విరుద్ధోపాధిద్వయశోధనే
చిదేకరస్య పరిశేషాన్నో భిదా । అజ్ఞానబాధపర్యన్తమేవ  భ్రాన్త్యా
జీవః,జ్ఞానదృశాఽవేక్షణే  తు యత్సదైవ  పరం బ్రహ్మేతి  ప్రణవం  యతిః
సంస్మరేదిత్యర్థః  ॥ ౧౩॥
శ్రుతిస్మృతిభ్యాం  విహితో యదైక్యజ్ఞానసిద్ధయే    ।
గాయత్ర్యాదిపరిత్యాగః  ప్రణవం  సంస్మరేద్యతిః ॥ ౩.౭.౧౪॥
ముముక్షూణాం మోక్షసాధనస్య యదైక్యజ్ఞానస్య   సిద్ధయే
పారమహంస్యవిధాయకశ్రుతిస్మృతిభ్యాం
గాయత్ర్యాదిసర్వవేదకర్మవిత్తపుత్రాదిపరిత్యాగో   విహితస్తం ప్రణవమ్  ॥ ౧౪॥
బ్రహ్మవిష్ణ్వాదిభేదేన  యో భాతి జగతాం పతిః ।
బ్రహ్మాదయో యం జపన్తి ప్రణవం  సంస్మరేద్యతిః ॥ ౩.౭.౧౫॥
కిం బహునా బ్రహ్మవిష్ణురుద్రాదిసర్వదేవభేదేన    యః ప్రణవో  భాతి,య ఏవ
సర్వజగతాం పతిః స్వామీ, బ్రహ్మాదయః  సర్వే దేవా ఋషయోయతయశ్చ యం
జపన్తి, ఏవం మహాప్రభావోఽయం  ప్రణవ  ఇతి సంస్మరేదిత్యర్థః  ॥ ౧౫॥
సూత ఉవాచ–
య ఇమామనుసన్ధత్తే   యతిర్నిత్యమనుస్మృతిమ్ ।
ఐన్ద్రం  సారస్వతం ప్రాప్య  శాశ్వతం ఫలమశ్నుతే ॥ ౩.౭.౧౬॥
యతిర్యథోక్తం తదనురూపం ఫలమశ్నుతే ప్రాప్నోతి , ఇన్ద్రః
పరమేశ్వరస్తత్సమ్బన్ధి ఐన్ద్రం , సరస్వత్యాః విషయం సారస్వతం
సర్వశాస్త్రతదర్థజ్ఞానం  
ప్రాప్య  శాశ్వతం నిత్యం నిరతిశయానన్దం  మోక్షఫలమశ్నుతే ప్రాప్నోతి  ॥ ౧౬॥
అనుస్మృతిం మహాదేవ్యై  ఇత్యేవం శమ్భురబ్రవీత్  ॥ ౩.౭.౧౭॥
ఇతి ప్రణవానుస్మృతిః  ॥

ఇత్యేవంరూపామనుస్మృతిం శమ్భుర్మహాదేవ్యై  అబ్రవీదితి
సామ్ప్రదాయికమప్యనుస్మర్త్తవ్యమిత్యాశయః ॥ ౧౭॥ ।
ఇతి అనుస్మృతివ్యాఖ్యా సమాప్తా ॥
ఓంకారజఞ్జపూకానాం  జప్యాన్యఙ్గాని  సర్వశః ।
సూతేన సమ్యగుక్తాని ఈశ్వరేణైవ  పార్వతీమ్ ॥ ౩.౮.౧॥
పూర్వోక్తాన్యఙ్గస్తుత్యాద్యనుస్మృత్యన్తాని  ప్రణవోపాస్త్యఙ్గాని 
యస్మాత్సాక్షాదీశ్వరేణైవ  పార్వతీం ప్రతి  సమ్యగుక్తాని,సూతేన చ
శౌనకాదిమునిభ్యః సమ్యగుక్తాని,అతః ఓంకారజఞ్జపూకానాం  తాన్యవశ్యం
జప్యానీత్యన్వయః ॥ ౧॥
పార్వత్యఙ్గాని  సర్వాణి జప్త్వా దివ్యాని సర్వశః ।
ఆనన్దం  పరమం ప్రాపుర్యథైతే   మునిసత్తమాః ॥ ౩.౮.౨॥
హే పార్వతి!పూర్వోక్తాని దివ్యాని ఇమాని సర్వాణ్యఙ్గాని  శౌనకాదయో
మునయో జప్త్వా ప్రణవోపాస్త్యా  సర్వశః సర్వప్రకారేణ
తచ్చిన్తనతత్స్మరణతత్ప్రబోధనసమాధిసాక్షాత్కారాన్తైః
సర్వప్రకారైరితి   యావత్, పరమం నిరతిశయానన్దం  యథా ప్రాపుస్తథా  తే
వర్ణయిష్యామీత్యర్థః   । నను ఉపక్రమే  మునిభిః పృష్టేన  సూతేన
అత్రైవోదాహరన్తీమమితిహాసం  పురాతనమ్ ॥
పురా గౌర్యా మహాదేవః పృష్టో వ్యాచష్ట భూసురాః ॥
ఇతి సూక్తోత్యపేక్షయా గౌర్యై  ఈశ్వరకృతః ఉపదేశః పూర్వకాలః ప్రతిపాదితః ,
ఇహ తు తద్వైపరీత్యమితి  పూర్వాపరవిరోధః । సత్యమ్ । ప్రతిద్వాపరం
వ్యాసావతారసూతమున్యుపదేశాదివ్యవహారస్య సమాననామరూపస్యాఽనాదేః
సమ్భవాదదోషః ॥౨॥
శ్రుత్వేదం  మునిశార్దూలాః  సన్తోషమతులం యయుః ।
కేచిత్సూతం ప్రశంసన్తి  చక్రురాలిఙ్గనం   పరే ॥ ౩.౮.౩॥
సన్తోషం నిరతిశయానన్దమ్  ॥ ౩॥
మేనిరే కేచిదేతేన తుల్యో నాస్తీతి సర్వశః ।
కేచిద్వ్యాసస్య మాహాత్మ్యమిదమిత్యాహురాదరాత్ ॥ ౩.౮.౪॥
ఇదం సూతస్య ప్రణవతత్వజ్ఞానమ్   ॥ ౪॥

